
1 Israel ke putron ke naam, jo apne apne gharane ko le kar Yakub ke saath Misr desh mein aaye, ye
hain:

2 Arthaat rooben, shimon, levi, Yahuda,

3 Issakaar, jabooloon, binyameen,

4 Daan, naptali, gaad aur aasher.

5 Aur Yusuf to Misr mein pahile hi aa chuka tha. Yakub ke nij vansh mein jo utpann hue ve sab
sattar prani the.

6 Aur Yusuf, aur uske sab bhai, aur us peedhi ke sab log mar mite.

7 Aur Israel ki santaan phoolne phalne lagi; aur ve atyant samarthi bante chale gaye; aur itna badh
gaye ki kul desh un se bhar gaya.

8 Misr mein ek naya raja gaddi par baitha jo Yusuf ko nahi janta tha.

9 Aur usne apni praja se kaha, dekho, Israeli ham se ginti aur samarthya mein adhik badh gaye
hain.

10 Isliye aao, ham unke saath buddhimani se bartaav karein, kahi aisa na ho ki jab ve bahut badh
jayen, aur yadi sangraam ka samay aa pade, to hamare bairiyon se milkar ham se ladein aur is
desh se nikal jayen.

11 Isliye unhonne un par begari karane valon ko niyukt kiya ki ve un par bhaar daal dalkar un ko
dukh diya karein; tab unhonne Firaun ke liye pitom aur ramses naam bhandaar vale nagron ko
banaya.

12 Par jyon jyon ve un ko dukh dete gaye tyon tyon ve badhte aur phailte chale gaye; isliye ve
Israeliyon se atyant dar gaye.

13 Taubhi misriyon ne Israeliyon se kathorta ke saath sevkai karvai.

14 Aur unke jeevan ko gare, int aur kheti ke bhanti bhanti ke kaam ki kathin seva se dukhi kar dala;
jis kisi kaam mein ve un se seva karvate the us mein ve kathorta ka vyavhaar karte the.

15 Shipra aur pooaa naam do ibri dhaiyon ko Misr ke raja ne aagya di,

16 Ki jab tum ibri striyon ko bachcha utpann hone ke samay janmane ke pattharon par baithi
dekho, tab yadi beta ho, to use maar dalna; aur beti ho, to jeevit rahne dena.

17 Parantu ve dhaiyan Parmeshwar ka bhay manti thi, isliye Misr ke raja ki aagya na mankar ladkon
ko bhi jeevit chhod deti thi.



18 Tab Misr ke raja ne un ko bulvakar poochha, tum jo ladkon ko jeevit chhod deti ho, to aisa kyon
karti ho?

19 Dhaiyon ne Firaun ko utar diya, ki ibri striyan misri striyon ke samaan nahi hain; ve aisi
phurteeli hain ki dhaiyon ke pahunchne se pahile hi un ko bachcha utpann ho jata hai.

20 Isliye Parmeshwar ne dhaiyon ke saath bhalai ki; aur ve log badhkar bahut samarthi ho gaye.

21 Aur dhaiyan isliye ki ve Parmeshwar ka bhay manti thi usne unke ghar basaye.

22 Tab Firaun ne apni sari praja ke logon ko aagya di, ki ibriyon ke jitne bete utpann hon un sabhon
ko tum neel nadi mein daal dena, aur sab betiyon ko jeevit rakh chhodna.

1 Levi ke gharane ke ek puroosh ne ek levi vansh ki stri ko byaah liya.

2 Aur vah stri garbhavti hui aur uske ek putra utpann huaa; aur yah dekhkar ki yah balak sundar
hai, use teen maheene tak chhipa rakha.

3 Aur jab vah use aur chhipa na saki tab uske liye sarkandon ki ek tokri le kar, us par chikni mitti
aur raal lagakar, us mein balak ko rakhkar neel nadi ke teer par kanson ke beech chhod aai.

4 Us balak ki bahin door khadi rahi, ki dekhe iska kya haal hoga.

5 Tab Firaun ki beti nahane ke liye nadi ke teer aai; uski sakhiyan nadi ke teer teer tahalne lagi; tab
usne kanson ke beech tokri ko dekhkar apni dasi ko use le aane ke liye bheja.

6 Tab usne use khol kar dekha, ki ek rota huaa balak hai; tab use taras aaya aur usne kaha, yah to
kisi ibri ka balak hoga.

7 Tab balak ki bahin ne Firaun ki beti se kaha, kya main ja kar ibri striyon mein se kisi dhai ko tere
paas bula le aaun jo tere liye balak ko doodh pilaya kare?

8 Firaun ki beti ne kaha, ja. Tab ladki ja kar balak ki mata ko bula le aai.

9 Firaun ki beti ne usse kaha, tu is balak ko le ja kar mere liye doodh pilaya kar, aur main tujhe
majdoori doongi. Tab vah stri balak ko le ja kar doodh pilane lagi.

10 Jab balak kuchh bada huaa tab vah use Firaun ki beti ke paas le gai, aur vah uska beta thahra; aur
usne yah kahkar uska naam Musa rakha, ki main ne is ko jal se nikaal liya.

11 Un dinon mein aisa huaa ki jab Musa javaan huaa, aur bahar apne bhai bandhuon ke paas ja kar
unke dukhon par drishti karne laga; tab usne dekha, ki koi misri jan mere ek ibri bhai ko maar
raha hai.

12 Jab usne idhar udhar dekha ki koi nahi hai, tab us misri ko maar dala aur balu mein chhipa diya.

13 Phir doosre din bahar ja kar usne dekha ki do ibri puroosh aapas mein marpeet kar rahe hain;
usne apradhi se kaha, tu apne bhai ko kyon marta hai?

14 Usne kaha, kis ne tujhe ham logon par hakim aur nyayi thahraya? Jis bhanti tu ne misri ko ghaat
kiya kya usi bhanti tu mujhe bhi ghaat karna chahta hai? Tab Musa yah sochkar dar gaya, ki
nishchay vah baat khul gai hai.

15 Jab Firaun ne yah baat suni tab Musa ko ghaat karne ki yukti ki. Tab Musa Firaun ke samhane se
bhaga, aur midyaan desh mein ja kar rahne laga; aur vah vahan ek kuein ke paas baith gaya.

16 Midyaan ke yajak ki saat betiyan thi; aur ve vahan aakar jal bharne lagi, ki kathauton mein
bharke apne pita ki bhedbakriyon ko pilayen.



17 Tab charvahe aakar un ko hatane lage; is par Musa ne khada ho kar unki sahayta ki, aur bhed-
bakriyon ko pani pilaya.

18 Jab ve apne pita rooyel ke paas phir aai, tab usne un se poochha, kya karan hai ki aaj tum aisi
phurti se aai ho?

19 Unhonne kaha, ek misri puroosh ne ham ko charvahon ke haath se chhudaya, aur hamare liye
bahut jal bharke bhed-bakriyon ko pilaya.

20 Tab usne apni betiyon se kaha, vah puroosh kahan hai? Tum usko kyon chhod aai ho? Usko bula
le aao ki vah bhojan kare.

21 Aur Musa us puroosh ke saath rahne ko prasann huaa; usne use apni beti sippora ko byaah diya.

22 Aur uske ek putra utpann huaa, tab Musa ne yah kahkar, ki main anya desh mein pardeshi hoon,
uska naam gershom rakha.

23 Bahut dinon ke beetne par Misr ka raja mar gaya. Aur Israeli kathin seva ke karan lambi lambi
saans le kar aahein bharne lage, aur pukaar uthe, aur unki dohai jo kathin seva ke karan hui vah
Parmeshwar tak pahunchi.

24 Aur Parmeshwar ne unka karahna sunkar apni vacha ko, jo usne Ibrahim, aur Ishaq, aur Yakub
ke saath bandhi thi, smaran kiya.

25 Aur Parmeshwar ne Israeliyon par drishti karke un par chitt lagaya.

1 Musa apne sasur yitro naam midyaan ke yajak ki bhed-bakriyon ko charata tha; aur vah unhein
jangal ki parli or horeb naam Parmeshwar ke parvat ke paas le gaya.

2 Aur Parmeshwar ke doot ne ek kateeli jhadi ke beech aag ki lau mein usko darshan diya; aur us ne
drishti uthakar dekha ki jhadi jal rahi hai, par bhasm nahi hoti.

3 Tab Musa ne socha, ki main udhar phirke is bade achambhe ko dekhoonga, ki vah jhadi kyon
nahi jal jati.

4 Jab Yahowa ne dekha ki Musa dekhne ko muda chala aata hai, tab Parmeshwar ne jhadi ke beech
se usko pukara, ki he Musa, he Musa. Musa ne kaha, kya aagya.

5 Us ne kaha idhar paas mat aa, aur apne panvon se jootiyon ko utaar de, kyonki jis sthaan par tu
khada hai vah pavitra bhoomi hai.

6 Phir us ne kaha, main tere pita ka Parmeshwar, aur Ibrahim ka Parmeshwar, Ishaq ka
Parmeshwar, aur Yakub ka Parmeshwar hoon. Tab Musa ne jo Parmeshwar ki or niharne se
darta tha apna munh dhaamp liya.

7 Phir Yahowa ne kaha, main ne apni praja ke log jo Misr mein hain unke dukh ko nishchay dekha
hai, aur unki jo chillahat parishram karanevalon ke karan hoti hai usko bhi main ne suna hai,
aur unki peeda par main ne chitt lagaya hai;

8 Isliye ab main utar aaya hoon ki unhein misriyon ke vash se chhudaun, aur us desh se nikalkar ek
achchhe aur bade desh mein jis mein doodh aur madhu ki dhara bahti hai, arthaat kanani, hitti,
emori, parijji, hivvi, aur yaboosi logon ke sthaan mein pahunchaun.

9 So ab sun, Israeliyon ki chillahat mujhe sunai padi hai, aur misriyon ka un par andher karna bhi
mujhe dikhai pada hai,

10 Isliye aa, main tujhe Firaun ke paas bhejta hoon ki tu meri Israeli praja ko Misr se nikaal le aaye.

11 Tab Musa ne Parmeshwar se kaha, main kaun hoon jo Firaun ke paas jaun, aur Israeliyon ko
Misr se nikaal le aaun?

12 Us ne kaha, nishchay main tere sang rahoonga; aur is baat ka ki tera bhejnevala main hoon, tere
liye yah chinh hoga ki jab tu un logon ko Misr se nikaal chuke tab tum isi pahaad par
Parmeshwar ki upasna karoge.

13 Musa ne Parmeshwar se kaha, jab main Israeliyon ke paas jakar un se yah kahun, ki tumhare
pitron ke Parmeshwar ne mujhe tumhare paas bheja hai, tab yadi ve mujh se poochhein, ki uska
kya naam hai? Tab main unko kya bataun?

14 Parmeshwar ne Musa se kaha, main jo hoon so hoon. Phir us ne kaha, tu Israeliyon se yah
kahna, ki jiska naam main hoon hai usi ne mujhe tumhare paas bheja hai.



15 Phir Parmeshwar ne Musa se yah bhi kaha, ki tu Israeliyon se yah kahna, ki tumhare pitron ka
Parmeshwar, arthaat Ibrahim ka Parmeshwar, Ishaq ka Parmeshwar aur Yakub ka Parmeshwar,
Yahowa usi ne mujh ko tumhare paas bheja hai. Dekh sada tak mera naam yahi rahega, aur
peedhi peedhi mein mera smaran isi se huaa karega.

16 Isliye ab jakar Israeli purniyon ko ikattha kar, aur un se kah, ki tumhare pitar Ibrahim, Ishaq, aur
Yakub ke Parmeshwar, Yahowa ne mujhe darshan dekar yah kaha hai, ki main ne tum par aur
tum se jo bartaav Misr mein kiya jata hai us par bhi chitt lagaya hai;

17 Aur main ne thaan liya hai ki tum ko Misr ke dukhon mein se nikalkar kanani, hitti, emori,
parijji hivvi, aur yaboosi logon ke desh mein le chaloonga, jo aisa desh hai ki jis mein doodh aur
madhu ki dhara bahti hai.

18 Tab ve teri manenge; aur tu Israeli purniyon ko sang lekar Misr ke raja ke paas jakar us se yon
kahna, ki ibriyon ke Parmeshwar, Yahowa se ham logon ki bhent hui hai; isliye ab ham ko teen
din ke maarg par jangal mein jane de, ki apne Parmeshwar Yahowa ko balidaan chadhayen.

19 Main janta hoon ki Misr ka raja tum ko jane na dega varan bade bal se dabaye jane par bhi jane
na dega.

20 Isliye main haath badhakar un sab aashcharyakarmon se jo Misr ke beech karoonga us desh ko
maroonga; aur uske pashchaat vah tum ko jane dega.

21 Tab main misriyon se apni is praja par anugrah karvaoonga; aur jab tum nikloge tab chhoochhe
haath na nikloge.

22 Varan tumhari ek ek stri apni apni padosin, aur apne apne ghar ki pahuni se sone chandi ke
gahne, aur vastra maang legi, aur tum unhein apne beton aur betiyon ko pahirana; is prakaar
tum misriyon ko lootoge.

1 Tab Musa ne utar diya, ki ve meri prateeti na karenge aur na meri sunenge, varan kahenge, ki
Yahowa ne tujh ko darshan nahi diya.

2 Yahowa ne usse kaha, tere haath mein vah kya hai? Vah bola, lathi.

3 Usne kaha, use bhoomi par daal de; jab usne use bhoomi par dala tab vah sarp ban gai, aur Musa
uske samhane se bhaga.

4 Tab Yahowa ne Musa se kaha, haath badhakar uski poonchh pakad le ki ve log prateeti karein ki
tumhare pitron ke Parmeshwar arthaat Ibrahim ke Parmeshwar, Ishaq ke Parmeshwar, aur
Yakub ke Parmeshwar, Yahowa ne tujh ko darshan diya hai.

5 Tab usne haath badhakar usko pakda tab vah uske haath mein phir lathi ban gai.

6 Phir Yahowa ne usse yah bhi kaha, ki apna haath chhati par rakhkar dhaamp. So usne apna haath
chhati par rakhkar dhaamp liya; phir jab use nikala tab kya dekha, ki uska haath kodh ke karan
him ke samaan shwet ho gaya hai.

7 Tab usne kaha, apna haath chhati par phir rakhkar dhaamp. Aur usne apna haath chhati par
rakhkar dhaamp liya; aur jab usne usko chhati par se nikala tab kya dekhta hai, ki vah phir sari
deh ke samaan ho gaya.

8 Tab Yahowa ne kaha, yadi ve teri baat ki prateeti na karein, aur pahile chinh ko na manein, to
doosre chinh ki prateeti karenge.

9 Aur yadi ve in donon chinhon ki prateeti na karein aur teri baat ko na manein, tab tu neel nadi se
kuchh jal le kar sookhi bhoomi par dalna; aur jo jal tu nadi se nikalega vah sookhi bhoomi par
lohu ban jayega.

10 Musa ne Yahowa se kaha, he mere Prabhu, main bolne mein nipun nahi, na to pahile tha, aur na
jab se tu apne daas se batein karne laga; main to munh aur jeebh ka bhadda hoon.

11 Yahowa ne usse kaha, manushya ka munh kis ne banaya hai? Aur manushya ko goonga, va
bahira, va dekhne vala, va andha, mujh Yahowa ko chhod kaun banata hai?

12 Ab ja, main tere mukh ke sang ho kar jo tujhe kahna hoga vah tujhe sikhlata jaoonga.

13 Usne kaha, he mere Prabhu, jis ko tu chahe usi ke haath se bhej.

14 Tab Yahowa ka kop Musa par bhadka aur usne kaha, kya tera bhai leveeya haroon nahi hai?
Mujhe to nishchay hai ki vah bolne mein nipun hai, aur vah teri bhent ke liye nikla bhi aata hai,
aur tujhe dekhkar man mein aanandit hoga.

15 Isliye tu use ye batein sikhana; aur main uske mukh ke sang aur tere mukh ke sang ho kar jo
kuchh tumhein karna hoga vah tum ko sikhlata jaoonga.



16 Aur vah teri or se logon se batein kiya karega; vah tere liye munh aur tu uske liye Parmeshwar
thahrega.

17 Aur tu is lathi ko haath mein liye ja, aur isi se in chinhon ko dikhana.

18 Tab Musa apne sasur yitro ke paas lauta aur usse kaha, mujhe vida kar, ki main Misr mein rahne
vale apne bhaiyon ke paas ja kar dekhun ki ve ab tak jeevit hain va nahi. Yitro ne kaha, kushal se
ja.

19 Aur Yahowa ne midyaan desh mein Musa se kaha, Misr ko laut ja; kyonki jo manushya tere praan
ke pyase the ve sab mar gaye hain

20 Tab Musa apni patni aur beton ko gadhe par chadhakar Misr desh ki or Parmeshwar ki us lathi
ko haath mein liye hue lauta.

21 Aur Yahowa ne Musa se kaha, jab tu Misr mein pahunche tab savdhaan ho jana, aur jo
chamatkaar main ne tere vash mein kiye hain un sabhon ko Firaun ko dikhlana; parantu main
uske man ko hatheela karoonga, aur vah meri praja ko jane na dega.

22 Aur tu Firaun se kahna, ki Yahowa yon kahta hai, ki Israel mera putra varan mera jetha hai,

23 Aur main jo tujh se kah chuka hoon, ki mere putra ko jane de ki vah meri seva kare; aur tu ne ab
tak use jane nahi diya, is karan main ab tere putra varan tere jethe ko ghaat karoonga.

24 Aur aisa huaa ki maarg par saraay mein Yahowa ne Musa se bhent karke use maar dalna chaha.

25 Tab sippora ne ek tej chakmak patthar le kar apne bete ki khaldi ko kaat dala, aur Musa ke pavon
par yah kahkar phenk diya, ki nishchay tu lohu bahane vala mera pati hai.

26 Tab usne usko chhod diya. Aur usi samay khatne ke karan vah boli, tu lohu bahane vala pati hai.

27 Tab Yahowa ne haroon se kaha, Musa se bhent karne ko jangal mein ja. Aur vah gaya, aur
Parmeshwar ke parvat par usse mila aur usko chooma.

28 Tab Musa ne haroon ko yah batlaya ki Yahowa ne kya kya batein kahkar usko bheja hai, aur kaun
kaun se chinh dikhlane ki aagya use di hai.

29 Tab Musa aur haroon ne ja kar Israeliyon ke sab purniyon ko ikattha kiya.

30 Aur jitni batein Yahowa ne Musa se kahi thi vah sab haroon ne unhein sunai, aur logon ke
samhane ve chinh bhi dikhlaye.

31 Aur logon ne unki prateeti ki; aur yah sunkar, ki Yahowa ne Israeliyon ki sudhi li aur unke
dukhon par drishti ki hai, unhonne sir jhuka kar dandavat ki.

1 Iske pashchaat Musa aur haroon ne ja kar Firaun se kaha, Israel ka Parmeshwar Yahowa yon
kahta hai, ki meri praja ke logon ko jane de, ki ve jangal mein mere liye parvva karein.

2 Firaun ne kaha, Yahowa kaun hai, ki main uska vachan mankar Israeliyon ko jane dun? Main
Yahowa ko nahi janta, aur main Israeliyon ko nahi jane doonga.

3 Unhonne kaha, ibriyon ke Parmeshwar ne ham se bhent ki hai; so hamein jangal mein teen din
ke maarg par jane de, ki apne Parmeshwar Yahowa ke liye balidaan karein, aisa na ho ki vah ham
mein mari phailaye va talvaar chalvaye.

4 Misr ke raja ne un se kaha, he Musa, he haroon, tum kyon logon se kaam chhudvane chahte ho?
Tum ja kar apne apne bojh ko uthao.

5 Aur phiron ne kaha, suno, is desh mein ve log bahut ho gaye hain, phir tum un ko parishram se
vishraam dilana chahte ho!

6 Aur Firaun ne usi din un parishram karvane valon ko jo un logon ke oopar the, aur unke sardaron
ko yah aagya di,

7 Ki tum jo ab tak itein banane ke liye logon ko puaal diya karte the so aage ko na dena; ve aap hi ja
kar apne liye puaal ikattha karein.

8 Taubhi jitni intein ab tak unhein banani padti thi utni hi aage ko bhi un se banvana, inton ki ginti
kuchh bhi na ghatana; kyonki ve aalsi hain; is karan yah kahkar chillate hain, ki ham ja kar apne
Parmeshwar ke liye balidaan karein.

9 Un manushyon se aur bhi kathin seva karvai jaye ki ve us mein parishram karte rahein aur jhoothi
baton par dhyaan na lagayen.

10 Tab logon ke parishram karane valon ne aur sardaron ne bahar ja kar un se kaha, Firaun is
prakaar kahta hai, ki main tumhein puaal nahi doonga.

11 Tum hi ja kar jahan kahi puaal mile vahan se usko bator kar le aao; parantu tumhara kaam kuchh
bhi nahi ghataya jayega.

12 So ve log sare Misr desh mein tittar-bittar hue ki puaal ki santi khoonti batorein.

13 Aur parishram karne vale yah kah kahkar un se jaldi karte rahe, ki jis prakaar tum puaal pakar
kiya karte the usi prakaar apna pratidin ka kaam ab bhi poora karo.

14 Aur Israeliyon mein se jin sardaron ko Firaun ke parishram karane valon ne unka adhikari
thahraya tha, unhonne maar khai, aur un se poochha gaya, ki kya karan hai ki tum ne apni
thahrai hui inton ki ginti ke anusaar pahile ki nai kal aur aaj poori nahi karai?



15 Tab Israeliyon ke sardaron ne jakar Firaun ki dohai yah kahkar di, ki tu apne dason se aisa
bartaav kyon karta hai?

16 Tere dason ko puaal to diya hi nahi jata aur ve ham se kahte rahte hain, inte banao, intein banao,
aur tere dason ne bhi maar khai hain; parantu dosh tere hi logon ka hai.

17 Firaun ne kaha, tum aalsi ho, aalsi; isi karan kahte ho ki hame Yahowa ke liye balidaan karne ko
jane de.

18 Aur jab aakar apna kaam karo; aur puaal tum ko nahi diya jayega, parantu iton ki ginti poori
karni padegi.

19 Jab Israeliyon ke sardaron ne yah baat suni ki unki inton ki ginti na ghategi, aur pratidin utna hi
kaam poora karna padega, tab ve jaan gaye ki unke durbhagya ke din aa gaye hain.

20 Jab ve Firaun ke sammukh se bahar nikal aaye tab Musa aur haroon, jo un se bhent karne ke liye
khade the, unhein mile.

21 Aur unhonne Musa aur haroon se kaha, Yahowa tum par drishti karke nyaay kare, kyonki tum ne
ham ko Firaun aur uske karmachariyon ki drishti mein ghrinit thaharvakar hamein ghaat karne
ke liye unke haath mein talvaar de di hai.

22 Tab Musa ne Yahowa ke paas laut kar kaha, he Prabhu, tu ne is praja ke saath aisi burai kyon ki?
Aur tu ne mujhe yahan kyon bheja?

23 Jab se main tere naam se Firaun ke paas batein karne ke liye gaya tab se usne is praja ke saath
bura hi vyavhaar kiya hai, aur tu ne apni praja ka kuchh bhi chhutkara nahi kiya.

1 Tab Yahowa ne Musa se kaha, ab tu dekhega ki main Firaun ne kya karoonga; jis se vah un ko
barbas nikalega, vah to unhein apne desh se barbas nikaal dega.

2 Aur Parmeshwar ne Musa se kaha, ki main Yahowa hoon.

3 Main sarvashaktimaan ishwar ke naam se Ibrahim, Ishaq, aur Yakub ko darshan deta tha, parantu
Yahowa ke naam se main un par pragat na huaa.

4 Aur main ne unke saath apni vacha dridh ki hai, arthaat kanaan desh jis mein ve pardeshi ho kar
rahte the, use unhein de dun.

5 Aur Israeli jinhein misri log dasatva mein rakhte hain unka karahna bhi sunkar main ne apni
vacha ko smaran kiya hai.

6 Is karan tu Israeliyon se kah, ki main Yahowa hoon, aur tum ko misriyon ke bojhon ke neeche se
nikaloonga, aur unke dasatva se tum ko chhudaoonga, aur apni bhuja badhakar aur bhari dand
dekar tumhein chhuda loonga,

7 Aur main tum ko apni praja banane ke liye apna loonga, aur main tumhara Parmeshwar
thahroonga; aur tum jaan loge ki main tumhara Parmeshwar Yahowa hoon jo tumhein misriyon
ke bojhon ke neeche se nikaal le aaya.

8 Aur jis desh ke dene ki shapath main ne Ibrahim, Ishaq, aur Yakub se khai thi usi mein main
tumhein pahunchakar use tumhara bhaag kar doonga. Main to Yahowa hoon.

9 Aur ye batein Musa ne Israeliyon ko sunai; parantu unhonne man ki bechaini aur dasatva ki
kroorta ke karan uski na suni.

10 Tab Yahowa ne Musa se kaha,

11 Tu ja kar Misr ke raja Firaun se kah, ki Israeliyon ko apne desh mein se nikal jane de.

12 Aur Musa ne Yahowa se kaha, dekh, Israeliyon ne meri nahi suni; phir Firaun mujh bhadde
bolne vale ki kyonkar sunega?

13 Aur Yahowa ne Musa aur haroon ko Israeliyon aur Misr ke raja Firaun ke liye aagya is abhipraay
se di ki ve Israeliyon ko Misr desh se nikaal le jayen.

14 Unke pitron ke gharanon ke mukhya puroosh ye hain: Israel ke jetha rooben ke putra: hanok,
pallu, hesron aur karmmi the; inhi se rooben ke kul nikle.

15 Aur shimon ke putra: yamooyel, yameen, ohad, yakin, aur sohar the, aur ek kanani stri ka beta
shaul bhi tha; inhi se shimon ke kul nikle.

16 Aur levi ke putra jin se unki vanshavli chali hai, unke naam ye hain: arthaat gershon, kahaat aur
marari, aur levi ko poori avastha ek sau saintees varsh ki hui.



17 Gershon ke putra jin se unka kul chala: libni aur shimi the.

18 Aur kahaat ke putra: amraam, yishaar, hebron aur ujjeeyel the, aur kahaat ki poori avastha ek
sau saintees varsh ki hui.

19 Aur marari ke putra: mahli aur mooshi the. Leviyon ke kul jin se unki vanshavli chali ye hi hain.

20 Amraam ne apni phoophi yokebed ko byaah liya aur usse haroon aur Musa utpann hue, aur
amraam ki poori avastha ek sau saintees varsh ki hui.

21 Aur yishaar ke putra korah, nepeg aur jikri the.

22 Aur ujjeeyel ke putra: meeshayel, elsapan aur sitri the.

23 Aur haroon ne ammeenadaab ki beti, aur nahshon ki bahin eleesheba ko byaah liya; aur usse
nadaab, abeehu, ailajaar aur itamaar utpann hue.

24 Aur korah ke putra: asseer, elkana aur abeeaasaap the; aur inhi se korhiyon ke kul nikle.

25 Aur haroon ke putra elajaar ne pooteeyel ki ek beti ko byaah liya; aur usse peenhaas utpann huaa
jin se unka kul chala. Leviyon ke pitron ke gharanon ke mukhya puroosh ye hi hain.

26 Haroon aur Musa ve hi hain jin ko Yahowa ne yah aagya di, ki Israeliyon ko dal dal karke unke
jatthon ke anusaar Misr desh se nikaal le aao.

27 Ye vahi Musa aur haroon hain jinhonne Misr ke raja Firaun se kaha, ki ham Israeliyon ko Misr se
nikaal le jayenge.

28 Jab Yahowa ne Misr desh mein Musa se yah baat kahi,

29 Ki main to Yahowa hoon; isliye jo kuchh main tum se kahoonga vah sab Misr ke raja Firaun se
kahna.

30 Aur Musa ne Yahowa ko uttar diya, ki main to bolne mein bhadda hoon; aur phiron kyonkar
meri sunega?



Exodus 7Nirgaman 7

1 Tab Yahowa ne Musa se kaha, sun, main tujhe Firaun ke liye Parmeshwar sa thahrata hoon; aur
tera bhai haroon tera nabi thahrega.

2 Jo jo aagya main tujhe dun vahi tu kahna, aur haroon use Firaun se kahega jis se vah Israeliyon ko
apne desh se nikal jane de.

3 Aur main Firaun ke man ko kathor kar doonga, aur apne chinh aur chamatkaar Misr desh mein
bahut se dikhlaoonga.

4 Taubhi Firaun tumhari na sunega; aur main Misr desh par apna haath badhakar misriyon ko
bhari dand dekar apni sena arthaat apni Israeli praja ko Misr desh se nikaal loonga.

5 Aur jab main Misr par haath badha kar Israeliyon ko unke beech se nikaloonga tab misri jaan
lenge, ki main Yahowa hoon.

6 Tab Musa aur haroon ne Yahowa ki aagya ke anusaar hi kiya.

7 Aur jab Musa aur haroon Firaun se baat karne lage tab Musa to assi varsh ka tha, aur haroon
tirasi varsh ka tha.

8 Phir Yahowa ne, Musa aur haroon se is prakaar kaha,

9 Ki jab Firaun tum se kahe, ki apne pramaan ka koi chamatkaar dikhao, tab tu haroon se kahna, ki
apni lathi ko le kar Firaun ke samhane daal de, ki vah ajgar ban jaye.

10 Tab Musa aur haroon ne Firaun ke paas ja kar Yahowa ki aagya ke anusaar kiya; aur jab haroon
ne apni lathi ko Firaun aur uske karmachariyon ke samhane daal diya, tab vah ajgar ban gaya.

11 Tab Firaun ne panditon aur tonha karne valon ko bulvaya; aur Misr ke jadoogron ne aakar apne
apne tantra mantra se vaisa hi kiya.

12 Unhonne bhi apni apni lathi ko daal diya, aur ve bhi ajgar ban gaye. Par haroon ki lathi unki
lathiyon ko nigal gai.

13 Parantu Firaun ka man aur hatheela ho gaya, aur Yahowa ke vachan ke anusaar usne Musa aur
haroon ki baton ko nahi mana.

14 Tab Yahowa ne Musa se kaha, phiron ka man kathor ho gaya hai aur vah is praja ko jane nahi
deta.

15 Isliye bihaan ko Firaun ke paas ja, vah to jal ki or bahar aayega; aur jo lathi sarp ban gai thi, usko
haath mein liye hue neel nadi ke tat par usse bhent karne ke liye khada rahna.

16 Aur usse is prakaar kahna, ki ibriyon ke Parmeshwar Yahowa ne mujhe yah kahne ke liye tere
paas bheja hai, ki meri praja ke logon ko jane de ki jis se ve jangal mein meri upasna karein; aur
ab tak tu ne mera kahna nahi mana.



17 Yahowa yon kahta hai, is se tu jaan lega ki main hi Parmeshwar hoon; dekh, main apne haath ki
lathi ko neel nadi ke jal par maroonga, aur jal lohu ban jayega,

18 Aur jo machhliyan neel nadi mein hain ve mar jayengi, aur neel nadi basane lagegi, aur nadi ka
pani peene ke liye misriyon ka ji na chahega.

19 Phir Yahowa ne Musa se kaha, haroon se kah, ki apni lathi le kar Misr desh mein jitna jal hai,
arthaat uski nadiyan, nahrein, jheelein, aur pokhre, sab ke oopar apna haath badha ki unka jal
lohu ban jaye; aur sare Misr desh mein kaath aur patthar donon bhanti ke jalpatron mein lohu
hi lohu ho jayega.

20 Tab Musa aur haroon ne Yahowa ki aagya hi ke anusaar kiya, arthaat usne lathi ko utha kar
Firaun aur uske karmachariyon ke dekhte neel nadi ke jal par mara, aur nadi ka sab jal lohu ban
gaya.

21 Aur neel nadi mein jo machhliyan thi ve mar gai; aur nadi se durgandh aane lagi, aur misri log
nadi ka pani na pi sake; aur sare Misr desh mein lohu ho gaya.

22 Tab Misr ke jadoogron ne bhi apne tantra-mantron se vaisa hi kiya; taubhi Firaun ka man
hatheela ho gaya, aur Yahowa ke kahne ke anusaar usne Musa aur haroon ki na mani.

23 Firaun ne is par bhi dhyaan nahi diya, aur munh pher ke apne ghar mein chala gaya.

24 Aur sab misri log peene ke jal ke liye neel nadi ke aas paas khodne lage, kyonki ve nadi ka jal nahi
pi sakte the.

25 Aur jab Yahowa ne neel nadi ko mara tha tab se saat din ho chuke the.



Exodus 8Nirgaman 8

1 Aur tab Yahowa ne phir Musa se kaha, Firaun ke paas ja kar kah, Yahowa tujh se is prakaar kahta
hai, ki meri praja ke logon ko jane de jis se ve meri upasna karein.

2 Aur yadi unhein jane na dega to sun, main mendhak bhej kar tere sare desh ko hani pahunchane
vala hoon.

3 Aur neel nadi mendhkon se bhar jayegi, aur ve tere bhavan mein, aur tere bichhaune par, aur tere
karmachariyon ke gharon mein, aur teri praja par, varan tere tandooron aur kathautiyon mein
bhi chadh jayenge.

4 Aur tujh par, aur teri praja, aur tere karmachariyon, sabhon par mendhak chadh jayenge.

5 Phir Yahowa ne Musa ko aagya di, ki haroon se kah de, ki nadiyon, nahron, aur jheelon ke oopar
lathi ke saath apna haath badhakar mendhkon ko Misr desh par chadha le aaye.

6 Tab haroon ne Misr ke jalashyon ke oopar apna haath badhaya; aur mendhkon ne Misr desh par
chadhkar use chha liya.

7 Aur jadoogar bhi apne tantra-mantron se usi prakaar Misr desh par mendhak chadha le aaye.

8 Tak Firaun ne Musa aur haroon ko bulvakar kaha, Yahowa se binti karo ki vah mendhkon ko
mujh se aur meri praja se door kare; aur main Israeli logon ko jane doonga jis se ve Yahowa ke
liye balidaan karein.

9 Tab Musa ne Firaun se kaha, itni baat par to mujh par tera ghamand rahe, ab main tere, aur tere
karmachariyon, aur praja ke nimitt kab binti karun, ki Yahowa tere paas se aur tere gharon mein
se mendhkon ko door kare, aur ve keval neel nadi mein paye jayen?

10 Usne kaha, kal. Usne kaha, tere vachan ke anusaar hoga, jis se tujhe yah gyaat ho jaye ki hamare
Parmeshwar Yahowa ke tulya koi doosra nahi hai.

11 Aur mendhak tere paas se, aur tere gharon mein se, aur tere karmachariyon aur praja ke paas se
door ho kar keval neel nadi mein rahenge.

12 Tab Musa aur haroon Firaun ke paas se nikal gaye; aur Musa ne un mendhkon ke vishay Yahowa
ki dohai di jo usne Firaun par bheje the.

13 Aur Yahowa ne Musa ke kahne ke anusaar kiya; aur mendhak gharon, aangnon, aur kheton mein
mar gaye.

14 Aur logon ne ikatthe karke unke dher laga diye, aur sara desh durgandh se bhar gaya.

15 Parantu jab phiron ne dekha ki ab aaraam mila hai tak Yahowa ke kahne ke anusaar usne phir
apne man ko kathor kiya, aur unki na suni.



16 Phir Yahowa ne Musa se kaha, haroon ko aagya de, ki tu apni lathi badhakar bhoomi ki dhool
par maar, jis se vah Misr desh bhar mein kutkiyan ban jayen.

17 Aur unhonne vaisa hi kiya; arthaat haroon ne lathi ko le haath badhakar bhoomi ki dhool par
mara, tab manushya aur pashu donon par kutkiyan ho gai varan sare Misr desh mein bhoomi ki
dhool kutkiyan ban gai.

18 Tab jadoogron ne chaha ki apne tantra mantron ke bal se ham bhi kutkiyan le aayen, parantu
yah un se na ho saka. Aur manushyon aur pashuon donon par kutkiyan bani hi rahi.

19 Tab jadoogron ne Firaun se kaha, yah to Parmeshwar ke haath ka kaam hai. Taubhi Yahowa ke
kahne ke anusaar Firaun ka man kathor hota gaya, aur usne Musa aur haroon ki baat na mani.

20 Phir Yahowa ne Musa se kaha, bihaan ko tadke uth kar Firaun ke samhane khada hona, vah to jal
ki or aayega, aur usse kahna, ki Yahowa tujh se yah kahta hai, ki meri praja ke logon ko jane de,
ki ve meri upasna karein.

21 Yadi tu meri praja ko na jane dega to sun, main tujh par, aur tere karmachariyon aur teri praja
par, aur tere gharon mein jhund ke jhund daans bhejoonga; aur misriyon ke ghar aur unke
rahne ki bhoomi bhi danson se bhar jayegi.

22 Us din main goshen desh ko jis mein meri praja rahti hai alag karoonga, aur us mein danson ke
jhund na honge; jis se tu jaan le ki prithvi ke beech main hi Yahowa hoon.

23 Aur main apni praja aur teri praja mein antar thahraoonga. Yah chinh kal hoga.

24 Aur Yahowa ne vaisa hi kiya, aur Firaun ke bhavan, aur uske karmachariyon ke gharon mein, aur
sare Misr desh mein danson ke jhund ke jhund bhar gaye, aur danson ke mare vah desh naash
huaa.

25 Tab Firaun ne Musa aur haroon ko bulvakar kaha, tum ja kar apne Parmeshwar ke liye isi desh
mein balidaan karo.

26 Musa ne kaha, aisa karna uchit nahi; kyonki ham apne Parmeshwar Yahowa ke liye misriyon ki
ghrinit vastu balidaan karenge; aur yadi ham misriyon ke dekhte unki ghrinit vastu balidaan
karein to kya ve ham ko pattharvaah na karenge?

27 Ham jangal mein teen din ke maarg par ja kar apne Parmeshwar Yahowa ke liye jaisa vah ham se
kahega vaisa hi balidaan karenge.

28 Firaun ne kaha, main tum ko jangal mein jane doonga ki tum apne Parmeshwar Yahowa ke liye
jangal mein balidaan karo; keval bahut door na jana, aur mere liye binti karo.

29 Tab Musa ne kaha, sun, main tere paas se bahar ja kar Yahowa se binti karoonga ki danson ke
jhund tere, aur tere karmachariyon, aur praja ke paas se kal hi door hon; par Firaun aage ko
kapat karke hamein Yahowa ke liye balidaan karne ko jane dene ke liye nahi na kare.



30 So Musa ne Firaun ke paas se bahar ja kar Yahowa se binti ki.

31 Aur Yahowa ne Musa ke kahe ke anusaar danson ke jhundon ko Firaun, aur uske karmachariyon,
aur uski praja se door kiya; yahan tak ki ek bhi na raha.

32 Tak Firaun ne is baar bhi apne man ko sunn kiya, aur un logon ko jane na diya.



Exodus 9Nirgaman 9

1 Phir Yahowa ne Musa se kaha, phiron ke paas ja kar kah, ki ibriyon ka Parmeshwar Yahowa tujh
se is prakaar kahta hai, ki meri praja ke logon ko jane de, ki meri upasna karein.

2 Aur yadi tu unhein jane na de aur ab bhi pakde rahe,

3 To sun, tere jo ghode, gadhe, oont, gaay-bail, bhed-bakri aadi pashu maidaan mein hain, un par
Yahowa ka haath aisa padega ki bahut bhari mari hogi.

4 Aur Yahowa Israeliyon ke pashuon mein aur misriyon ke pashuon mein aisa antar karega, ki jo
Israeliyon ke hain un mein se koi bhi na marega.

5 Phir Yahowa ne yah kahkar ek samay thahraya, ki main yah kaam is desh mein kal karoonga.

6 Doosre din Yahowa ne aisa hi kiya; aur Misr ke to sab pashu mar gaye, parantu Israeliyon ka ek
bhi pashu na mara.

7 Aur Firaun ne logon ko bheja, par Israeliyon ke pashuon mein se ek bhi nahi mara tha. Taubhi
Firaun ka man sunn ho gaya, aur usne un logon ko jane na diya.

8 Phir Yahowa ne Musa aur haroon se kaha, ki tum donon bhatti mein se ek ek mutthi raakh le lo,
aur Musa use Firaun ke samhane aakaash ki or uda de.

9 Tab vah sookshm dhool ho kar sare Misr desh mein manushyon aur pashuon donon par
phaphole aur phode ban jayegi.

10 So ve bhatti mein ki raakh le kar Firaun ke samhane khade hue, aur Musa ne use aakaash ki or
uda diya, aur vah manushyon aur pashuon donon par phaphole aur phode ban gai.

11 Aur un phodon ke karan jadoogar Musa ke samhane khade na rah sake, kyonki ve phode jaise
sab misriyon ke vaise hi jadoogron ke bhi nikle the.

12 Tab Yahowa ne Firaun ke man ko kathor kar diya, aur jaisa Yahowa ne Musa se kaha tha, usne
uski na suni.

13 Phir Yahowa ne Musa se kaha, bihaan ko tadke uth kar Firaun ke samhane khada ho, aur usse
kah ibriyon ka Parmeshwar Yahowa is prakaar kahta hai, ki meri praja ke logon ko jane de, ki ve
meri upasna karein.

14 Nahi to ab ki baar main tujh par, aur tere karmachariyon aur teri praja par sab prakaar ki
vipattiyan daloonga, jisse tu jaan le ki sari prithvi par mere tulya koi doosra nahi hai.

15 Main ne to abhi haath badhakar tujhe aur teri praja ko mari se mara hota, aur tu prithvi par se
satyanaash ho gaya hota;

16 Parantu sachmuch main ne isi karan tujhe banaye rakha hai, ki tujhe apna samarthya dikhaun,
aur apna naam sari prithvi par prasiddh karun.



17 Kya tu ab bhi meri praja ke samhane apne aap ko bada samajhta hai, aur unhein jane nahi deta?

18 Sun, kal main isi samay aise bhari bhari ole barsaoonga, ki jin ke tulya Misr ki nev padne ke din
se le kar ab tak kabhi nahi pade.

19 So ab logon ko bhej kar apne pashuon ko apne maidaan mein jo kuchh tera hai sab ko phurti se
aad mein chhipa le; nahi to jitne manushya va pashu maidaan mein rahein aur ghar mein
ikatthe na kiye jayen un par ole girenge, aur ve mar jayenge.

20 Isliye Firaun ke karmachariyon mein se jo log Yahowa ke vachan ka bhay mante the unhonne to
apne apne sevkon aur pashuon ko ghar mein haank diya.

21 Par jinhonne Yahowa ke vachan par man na lagaya unhonne apne sevkon aur pashuon ko
maidaan mein rahne diya.

22 Tak Yahowa ne Musa se kaha, apna haath aakaash ki or badha, ki sare Misr desh ke manushyon
pashuon aur kheton ki sari upaj par ole girein.

23 Tab Musa ne apni lathi ko aakaash ki or uthaya; aur Yahowa megh garjane aur ole barsane laga,
aur aag prithvi tak aati rahi. Is prakaar Yahowa ne Misr desh par ole barsaye.

24 Jo ole girte the unke saath aag bhi mili hui thi, aur ve ole itne bhari the ki jab se Misr desh basa
tha tab se Misr bhar mein aise ole kabhi na gire the.

25 Isliye Misr bhar ke kheton mein kya manushya, kya pashu, jitne the sab olon se mare gaye, aur
olon se khet ki sari upaj nasht ho gai, aur maidaan ke sab vriksh toot gaye.

26 Keval goshen desh mein jahan Israeli baste the ole nahi gire.

27 Tab Firaun ne Musa aur haroon ko bulva bheja aur un se kaha, ki is baar main ne paap kiya hai;
Yahowa dharmi hai, aur main aur meri praja adharmi hain.

28 Meghon ka garajna aur olon ka barasna to bahut ho gaya; ab bhavishya mein Yahowa se binti
karo; tab main tum logon ko jane doonga, aur tum na roke jaoge.

29 Musa ne usse kaha, nagar se nikalte hi main Yahowa ki or haath phailaoonga, tab badal ka
garajna band ho jayega, aur ole phir na girenge, is se tu jaan lega ki prithvi Yahowa hi ki hai.

30 Taubhi main janta hoon, ki na to tu aur na tere karmachari Yahowa Parmeshwar ka bhay
manenge.

31 San aur jav to olon se mare gaye, kyonki jav ki balein nikal chuki thi aur san mein phool lage hue
the.

32 Par gehun aur kathiya gehun jo badhe na the, is karan ve mare na gaye.

33 Jab Musa ne Firaun ke paas se nagar ke bahar nikal kar Yahowa ki or haath phailaye, tab badal ka
garajna aur olon ka barasna band huaa, aur phir bahut menh bhoomi par na pada.



34 Yah dekh kar ki menh aur olon aur badal ka garajna band ho gaya Firaun ne apne karmachariyon
samet phir apne man ko kathor karke paap kiya.

35 Aur Firaun ka man hatheela hota gaya, aur usne Israeliyon ko jane na diya; jaisa ki Yahowa ne
Musa ke dwara kahalvaya tha.



Exodus 10Nirgaman 10

1 Phir Yahowa ne Musa se kaha, phiron ke paas ja; kyonki main hi ne uske aur uske karmachariyon
ke man ko isliye kathor kar diya hai, ki apne chinh unke beech mein dikhlaun.

2 Aur tum log apne beton aur poton se iska varnan karo ki Yahowa ne misriyon ko kaise thatthon
mein udaya aur apne kya kya chinh unke beech pragat kiye hain; jis se tum yah jaan loge ki main
Yahowa hoon.

3 Tab Musa aur haroon ne Firaun ke paas ja kar kaha, ki ibriyon ka Parmeshwar Yahowa tujh se is
prakaar kahta hai, ki tu kab tak mere samhane deen hone se sankoch karta rahega? Meri praja
ke logon ko jane de, ki ve meri upasna karein.

4 Yadi tu meri praja ko jane na de to sun, kal main tere desh mein tiddiyan le aaoonga.

5 Aur ve dharti ko aisa chha lengi, ki vah dekh na padegi; aur tumhara jo kuchh olon se bach raha
hai usko ve chat kar jayengi, aur tumhare jitne vriksh maidaan mein lage hain un ko bhi ve chat
kar jayengi,

6 Aur ve tere aur tere sare karmachariyon, nidaan sare misriyon ke gharon mein bhar jayengi; itni
tiddiyan tere bapdadon ne va unke purkhaon ne jab se prithvi par janme tab se aaj tak kabhi na
dekhi. Aur vah munh pherkar Firaun ke paas se bahar gaya.

7 Tab Firaun ke karmachari usse kahne lage, vah jan kab tak hamare liye phanda bana rahega? Un
manushyon ko jane de, ki ve apne Parmeshwar Yahowa ki upasna karein; kya tu ab tak nahi
janta, ki sara Misr naash ho gaya hai?

8 Tab Musa aur haroon Firaun ke paas phir bulvaye gaye, aur usne un se kaha, chale jao, apne
Parmeshwar Yahowa ki upasna karo; parantu ve jo jane vale hain, kaun kaun hain?

9 Musa ne kaha, ham to beton betiyon, bhed-bakriyon, gaay-bailon samet varan bachchon se
boodhon tak sab ke sab jayenge, kyonki hamein Yahowa ke liye parbb karna hai.

10 Usne is prakaar un se kaha, Yahowa tumhare sang rahe jab ki main tumhein bachchon samet
jane deta hoon; dekho, tumhare aage ko burai hai.

11 Nahi, aisa nahi hone payega; tum puroosh hi ja kar Yahowa ki upasna karo, tum yahi to chahte
the. Aur ve Firaun ke sammukh se nikaal diye gaye.

12 Tab Yahowa ne Musa se kaha, Misr desh ke oopar apna haath badha, ki tiddiyan Misr desh par
chadh ke bhoomi ka jitna ann aadi olon se bacha hai sab ko chat kar jayen.

13 Aur Musa ne apni latthi ko Misr desh ke oopar badhaya, tab Yahowa ne din bhar aur raat bhar
desh par purvai bahai; aur jab bhor huaa tab us purvai mein tiddiyan aai.

14 Aur tiddiyon ne chadh ke Misr desh ke sare sthanon me basera kiya, unka dal bahut bhari tha,
varan na to unse pahle aisi tiddiyan aai thi, aur na unke peechhe aisi phir aayengi.



15 Ve to sari dharti par chha gai, yahan tak ki desh andhera ho gaya, aur uska sara ann aadi aur
vrikshon ke sab phal, nidaan jo kuchh olon se bacha tha, sab ko unhonne chat kar liya; yahan
tak ki Misr desh bhar mein na to kisi vriksh par kuchh hariyali rah gai aur na khet mein anaaj
rah gaya.

16 Tab Firaun ne phurti se Musa aur haroon ko bulva ke kaha, main ne to tumhare Parmeshwar
Yahowa ka aur tumhara bhi apraadh kiya hai.

17 Isliye ab ki baar mera apraadh kshama karo, aur apne Parmeshwar Yahowa se binti karo, ki vah
keval mere oopar se is mrityu ko door kare.

18 Tab Musa ne phiron ke paas se nikal kar Yahowa se binti ki.

19 Tab Yahowa ne bahut prachand pachhuva bahakar tiddiyon ko udakar laal samundra mein daal
diya, aur Misr ke kisi sthaan mein ek bhi tiddi na rah gai.

20 Taubhi Yahowa ne Firaun ke man ko kathor kar diya, jis se usne Israeliyon ko jane na diya.

21 Phir Yahowa ne Musa se kaha, apna haath aakaash ki or badha ki Misr desh ke oopar andhakaar
chha jaye, aisa andhakaar ki tatola ja sake.

22 Tab Musa ne apna haath aakaash ki or badhaya, aur sare Misr desh mein teen din tak ghor
andhakaar chhaya raha.

23 Teen din tak na to kisi ne kisi ko dekha, aur na koi apne sthaan se utha; parantu sare Israeliyon
ke gharon mein ujiyala raha.

24 Tab Firaun ne Musa ko bulvakar kaha, tum log jao, Yahowa ki upasna karo; apne balkon ko bhi
sang le jao; keval apni bhed-bakri aur gaay-bail ko chhod jao.

25 Musa ne kaha, tujh ko hamare haath melabli aur homabli ke pashu bhi dene padenge, jinhein
ham apne Parmeshwar Yahowa ke liye chadhayen.

26 Isliye hamare pashu bhi hamare sang jayenge, unka ek khur tak na rah jayega, kyonki unhi mein
se ham ko apne Parmeshwar Yahowa ki upasna ka samaan lena hoga, aur ham jab tak vahan na
pahunchein tab tak nahi jante ki kya kya le kar Yahowa ki upasna karni hogi.

27 Par Yahowa ne Firaun ka man hatheela kar diya, jis se usne unhein jane na diya.

28 Tab Firaun ne usse kaha, mere samhane se chala ja; aur sachet rah; mujhe apna mukh phir na
dikhana; kyonki jis din tu mujhe munh dikhlaye usi din tu mara jayega.

29 Musa ne kaha, ki tu ne theek kaha hai; main tere munh ko phir kabhi na dekhoonga.



Exodus 11Nirgaman 11

1 Phir Yahowa ne Musa se kaha, ek aur vipatti main Firaun aur Misr desh par dalta hoon, uske
pashchaat vah tum logon ko vahan se jane dega; aur jab vah jane dega tab tum sabhon ko
nishchay nikaal dega.

2 Meri praja ko meri yah aagya suna, ki ek ek puroosh apne apne padosi, aur ek ek stri apni apni
padosin se sone chandi ke gahne maang le.

3 Tab Yahowa ne misriyon ko apni praja par dayalu kiya. Aur isse adhik vah puroosh Musa Misr
desh mein Firaun ke karmachariyon aur sadharan logon ki drishti mein ati mahaan tha.

4 Phir Musa ne kaha, Yahowa is prakaar kahta hai, ki aadhi raat ke lagbhag main Misr desh ke
beech mein ho kar chaloonga.

5 Tab Misr mein sinhasan par virajne vale Firaun se le kar chali peesne vali dasi tak ke pahilauthe;
varan pashuon tak ke sab pahilauthe mar jayenge.

6 Aur sare Misr desh mein bada hahakaar machega, yahan tak ki uske samaan na to kabhi huaa aur
na hoga.

7 Par Israeliyon ke viruddh, kya manushya kya pashu, kisi par koi kutta bhi na bhonkega; jis se tum
jaan lo ki misriyon aur Israeliyon mein main Yahowa antar karta hoon.

8 Tab tere ye sab karmachari mere paas aa mujhe dandavat karke yah kahenge, ki apne sab
anuchron samet nikal ja. Aur uske pashchaat main nikal jaoonga. Yah kah kar Musa bade krodh
mein Firaun ke paas se nikal gaya.

9 Yahowa ne Musa se kah diya tha, ki Firaun tumhari na sunega; kyonki meri ichchha hai ki Misr
desh mein bahut se chamatkaar karun.

10 Musa aur haroon ne Firaun ke samhane ye sab chamatkaar kiye; par Yahowa ne Firaun ka man
aur kathor kar diya, so usne Israeliyon ko apne desh se jane na diya.



Exodus 12Nirgaman 12

1 Phir Yahowa ne Misr desh mein Musa aur haroon se kaha,

2 Ki yah maheena tum logon ke liye aarambh ka thahre; arthaat varsh ka pahila maheena yahi
thahre.

3 Israel ki sari mandali se is prakaar kaho, ki isi maheene ke dasvein din ko tum apne apne pitron
ke gharanon ke anusaar, gharane peechhe ek ek memna le rakho.

4 Aur yadi kisi ke gharane mein ek memne ke khane ke liye manushya kam hon, to vah apne sab se
nikat rahne vale padosi ke saath praniyon ki ginti ke anusaar ek memna le rakhe; aur tum har ek
ke khane ke anusaar memne ka hisaab karna.

5 Tumhara memna nirdosh aur pahile varsh ka nar ho, aur use chahe bhedon mein se lena chahe
bakriyon mein se.

6 Aur is maheene ke chaudahvein din tak use rakh chhodna, aur us din godhooli ke samay Israel ki
sari mandali ke log use bali karein.

7 Tab ve uske lohu mein se kuchh le kar jin gharon mein memne ko khayenge unke dwaar ke
donon alangon aur chaukhat ke sire par lagayen.

8 Aur ve uske maans ko usi raat aag mein bhoonjkar akhmeeri roti aur kadve sagpaat ke saath
khayen.

9 Usko sir, pair, aur atdiyon samet aag mein bhoonjkar khana, kachcha va jal mein kuchh bhi
pakakar na khana.

10 Aur us mein se kuchh bihaan tak na rahne dena, aur yadi kuchh bihaan tak rah bhi jaye, to use
aag mein jala dena.

11 Aur uske khane ki yah vidhi hai; ki kamar bandhe, paanv mein jooti pahine, aur haath mein lathi
liye hue use phurti se khana; vah to Yahowa ka parbb hoga.

12 Kyonki us raat ko main Misr desh ke beech mein se ho kar jaoonga, aur Misr desh ke kya
manushya kya pashu, sab ke pahilauthon ko maroonga; aur Misr ke sare devtaon ko bhi main
dand doonga; main to Yahowa hoon.

13 Aur jin gharon mein tum rahoge un par vah lohu tumhare nimitt chinh thahrega; arthaat main
us lohu ko dekhkar tum ko chhod jaoonga, aur jab main Misr desh ke logon ko maroonga, tab
vah vipatti tum par na padegi aur tum naash na hoge.

14 Aur vah din tum ko smaran dilane vala thahrega, aur tum usko Yahowa ke liye parbb karke
manna; vah din tumhari peedhiyon mein sada ki vidhi jankar parbb mana jaye.



15 Saat din tak akhmeeri roti khaya karna, un mein se pahile hi din apne apne ghar mein se
khameer utha dalna, varan jo pahile din se le kar satvein din tak koi khameeri vastu khaye, vah
prani Israeliyon mein se naash kiya jaye.

16 Aur pahile din ek pavitra sabha, aur satvein din bhi ek pavitra sabha karna; un donon dinon me
koi kaam na kiya jaye; keval jis prani ka jo khana ho uske kaam karne ki aagya hai.

17 Isliye tum bina khameer ki roti ka parbb manna, kyonki usi din mano main ne tum ko dal dal
karke Misr desh se nikala hai; is karan vah din tumhari peedhiyon mein sada ki vidhi jaan kar
mana jaye.

18 Pahile maheene ke chaudahvein din ki saanjh se le kar ikkeesvein din ki saanjh tak tum
akhmeeri roti khaya karna.

19 Saat din tak tumhare gharon mein kuchh bhi khameer na rahe, varan jo koi kisi khameeri vastu
ko khaye, chahe vah deshi ho chahe pardeshi, vah prani Israeliyon ki mandali se naash kiya jaye.

20 Koi khameeri vastu na khana; apne sab gharon mein bina khameer ki roti khaya karna.

21 Tab Musa ne Israel ke sab purniyon ko bulakar kaha, tum apne apne kul ke anusaar ek ek
memna alag kar rakho, aur phasah ka pashu bali karna.

22 Aur uska lohu jo tasle mein hoga us mein joopha ka ek guchchha dubakar usi tasle mein ke lohu
se dwaar ke chaukhat ke sire aur donon alangon par kuchh lagana; aur bhor tak tum mein se koi
ghar se bahar na nikle.

23 Kyonki Yahowa desh ke beech ho kar misriyon ko marta jayega; isliye jahan jahan vah chaukhat
ke sire, aur donon alangon par us lohu ko dekhega, vahan vahan vah us dwaar ko chhod jayega,
aur naash karne vale ko tumhare gharon mein marne ke liye na jane dega.

24 Phir tum is vidhi ko apne aur apne vansh ke liye sada ki vidhi jankar mana karo.

25 Jab tum us desh mein jise Yahowa apne kahne ke anusaar tum ko dega pravesh karo, tab vah
kaam kiya karna.

26 Aur jab tumhare ladkebale tum se poochhein, ki is kaam se tumhara kya matlab hai?

27 Tab tum un ko yah uttar dena, ki Yahowa ne jo misriyon ke marne ke samay Misr mein rahne
vale ham Israeliyon ke gharon ko chhodkar hamare gharon ko bachaya, isi karan uske phasah ka
yah balidaan kiya jata hai. Tab logon ne sir jhuka kar dandavat ki.

28 Aur Israeliyon ne ja kar, jo aagya Yahowa ne Musa aur haroon ko di thi, usi ke anusaar kiya.

29 Aur aisa huaa ki aadhi raat ko Yahowa ne Misr desh mein sinhasan par virajne vale Firaun se le
kar gadhe mein pade hue bandhue tak sab ke pahilauthon ko, varan pashuon tak ke sab
pahilauthon ko maar dala.



30 Aur Firaun raat hi ko uth baitha, aur uske sab karmachari, varan sare misri uthe; aur Misr mein
bada hahakaar macha, kyonki ek bhi aisa ghar na tha jismein koi mara na ho.

31 Tab Firaun ne raat hi raat mein Musa aur haroon ko bulvakar kaha, tum Israeliyon samet meri
praja ke beech se nikal jao; aur apne kahne ke anusaar ja kar Yahowa ki upasna karo.

32 Apne kahne ke anusaar apni bhed-bakriyon aur gaay-bailon ko saath le jao; aur mujhe
aasheervaad de jao.

33 Aur misri jo kahte the, ki ham to sab mar mite hain, unhonne Israeli logon par dabaav dalkar
kaha, ki desh se jhatpat nikal jao.

34 Tab unhonne apne goondhe gundhaye aate ko bina khameer diye hi kathautiyon samet kapdon
mein baandh ke apne apne kandhe par daal liya.

35 Aur Israeliyon ne Musa ke kahne ke anusaar misriyon se sone chandi ke gahne aur vastra maang
liye.

36 Aur Yahowa ne misriyon ko apni praja ke logon par aisa dayalu kiya, ki unhonne jo jo manga vah
sab un ko diya. Is prakaar Israeliyon ne misriyon ko loot liya.

37 Tab Israeli ramses se kooch karke sukkot ko chale, aur balbachchon ko chhod ve koi chha: laakh
puroosh pyade the.

38 Aur unke saath mili juli hui ek bheed gai, aur bhed-bakri, gaay-bail, bahut se pashu bhi saath
gaye.

39 Aur jo goondha aata ve Misr se saath le gaye uski unhonne bina khameer diye rotiyan banai;
kyonki ve Misr se aise barbas nikale gaye, ki unhein avsar bhi na mila ki maarg mein khane ke
liye kuchh paka sakein, isi karan vah goondha huaa aata bina khameer ka tha.

40 Misr mein base hue Israeliyon ko chaar sau tees varsh beet gaye the.

41 Aur un chaar sau tees varshon ke beetne par, theek usi din, Yahowa ki sari sena Misr desh se
nikal gai.

42 Yahowa Israeliyon ko Misr desh se nikaal laya, is karan vah raat uske nimitt manne ke ati yogya
hai; yah Yahowa ki vahi raat hai jiska peedhi peedhi mein manna Israeliyon ke liye ati avashya
hai.

43 Phir Yahowa ne Musa aur haroon se kaha, parbb ki vidhi yah hai; ki koi pardeshi us mein se na
khaye;

44 Par jo kisi ka mol liya huaa daas ho, aur tum logon ne uska khatna kiya ho, vah to us mein se kha
sakega.

45 Par pardeshi aur majdoor us mein se na khayen.



46 Uska khana ek hi ghar mein ho; arthaat tum uske maans mein se kuchh ghar se bahar na le jana;
aur balipshu ki koi haddi na todna.

47 Parbb ko manna Israel ki sari mandali ka kartavya karm hai.

48 Aur yadi koi pardeshi tum logon ke sang rahkar Yahowa ke liye parbb ko manna chahe, to vah
apne yahan ke sab purooshon ka khatna karaye, tab vah sameep aakar usko mane; aur vah deshi
manushya ke tulya thahrega. Par koi khatnarhit puroosh us mein se na khane paye.

49 Uski vyavastha deshi aur tumhare beech mein rahne vale pardeshi donon ke liye ek hi ho.

50 Yah aagya jo Yahowa ne Musa aur haroon ko di uske anusaar sare Israeliyon ne kiya.

51 Aur theek usi din Yahowa Israeliyon ko Misr desh se dal dal karke nikaal le gaya.



Exodus 13Nirgaman 13

1 Phir Yahowa ne Musa se kaha,

2 Ki kya manushya ke kya pashu ke, Israeliyon mein jitne apni apni maa ke jethe hon, unhein mere
liye pavitra manna; vah to mera hi hai.

3 Phir Musa ne logon se kaha, is din ko smaran rakho, jis mein tum log dasatva ke ghar, arthaat
Misr se nikal aaye ho; Yahowa to tum ko vahan se apne haath ke bal se nikaal laya; is mein
khameeri roti na khai jaye.

4 Aabeeb ke maheene mein aaj ke din tum nikle ho.

5 Isliye jab Yahowa tum ko kanani, hitti, emori, hibbi, aur yaboosi logon ke desh mein
pahunchayega, jise dene ki usne tumhare purkhaon se shapath khai thi, aur jis mein doodh aur
madhu ki dhara bahti hai, tab tum isi maheene mein parbb karna.

6 Saat din tak akhmeeri roti khaya karna, aur satvein din Yahowa ke liye parbb manna.

7 In saton dinon mein akhmeeri roti khai jaye; varan tumhare desh bhar mein na khameeri roti, na
khameer tumhare paas dekhne mein aaye.

8 Aur us din tum apne apne putron ko yah kahke samjha dena, ki yah to ham usi kaam ke karan
karte hain, jo Yahowa ne hamare Misr se nikal aane ke samay hamare liye kiya tha.

9 Phir yah tumhare liye tumhare haath mein ek chinh hoga, aur tumhari aankhon ke samhane
smaran karane vali vastu thahre; jis se Yahowa ki vyavastha tumhare munh par rahe: kyonki
Yahowa ne tumhein apne balvant hathon se Misr se nikala hai.

10 Is karan tum is vidhi ko prati varsh niyat samay par mana karna.

11 Phir jab Yahowa us shapath ke anusaar, jo usne tumhare purkhaon se aur tum se bhi khai hai,
tumhe kananiyon ke desh mein pahunchakar usko tumhein de dega,

12 Tab tum mein se jitne apni apni maa ke jethe hon un ko, aur tumhare pashuon mein jo aise hon
un ko bhi Yahowa ke liye arpan karna; sab nar bachche to Yahowa ke hain.

13 Aur gadhi ke har ek pahilauthe ki santi memna dekar usko chhuda lena, aur yadi tum use
chhudana na chaho to uska gala tod dena. Par apne sab pahilauthe putron ko badla dekar
chhuda lena.

14 Aur aage ke dinon mein jab tumhare putra tum se poochhein, ki yah kya hai? To un se kahna, ki
Yahowa ham logon ko dasatva ke ghar se, arthaat Misr desh se apne hathon ke bal se nikaal laya
hai.

15 Us samay jab Firaun ne kathor ho kar ham ko jane dena na chaha, tab Yahowa ne Misr desh
mein manushya se le kar pashu tak sab ke pahilauthon ko maar dala. Isi karan pashuon mein se



to jitne apni apni maa ke pahilauthe nar hain, unhein ham Yahowa ke liye bali karte hain; par
apne sab jethe putron ko ham badla dekar chhuda lete hain.

16 Aur yah tumhare hathon par ek chinh sa aur tumhari bhauhon ke beech teeka sa thahre; kyonki
Yahowa ham logon ko Misr se apne hathon ke bal se nikaal laya hai.

17 Jab Firaun ne logon ko jane ki aagya de di, tab yadyapi palishtiyon ke desh mein ho kar jo maarg
jata hai vah chhota tha; taubhi Parmeshwar yah soch kar un ko us maarg se nahi le gaya, ki kahi
aisa na ho ki jab ye log ladai dekhein tab pachhtakar Misr ko laut aayen.

18 Isliye Parmeshwar un ko chakkar khilakar laal samudra ke jangal ke maarg se le chala. Aur Israeli
panti bandhe hue Misr se nikal gaye.

19 Aur Musa Yusuf ki haddiyon ko saath leta gaya; kyonki Yusuf ne Israeliyon se yah kahke, ki
Parmeshwar nishchay tumhari sudhi lega, un ko is vishay ki dridh shapath khilai thi, ki ve uski
haddiyon ko apne saath yahan se le jayenge.

20 Phir unhonne sukkot se kooch karke jangal ki chhor par etaam mein dera kiya.

21 Aur Yahowa unhein din ko maarg dikhane ke liye megh ke khambhe mein, aur raat ko ujiyala
dene ke liye aag ke khambhe mein ho kar unke aage aage chala karta tha, jisse ve raat aur din
donon mein chal sakein.

22 Usne na to badal ke khambhe ko din mein aur na aag ke khambhe ko raat mein logon ke aage se
hataya.



Exodus 14Nirgaman 14

1 Yahowa ne Musa se kaha,

2 Israeliyon ko aagya de, ki ve lautkar migdol aur samudra ke beech peehheerot ke sammukh,
balaspon ke samhane apne dere khade karein, usi ke samhane samudra ke tat par dere khade
karein.

3 Tab Firaun Israeliyon ke vishay mein sochega, ki ve desh ke ulajhnon mein bajhe hain aur jangal
mein ghir gaye hain.

4 Tab main Firaun ke man ko kathor kar doonga, aur vah unka peechha karega, tab Firaun aur uski
sari sena ke dwara meri mahima hogi; aur misri jaan lenge ki main Yahowa hoon. Aur unhonne
vaisa hi kiya.

5 Jab Misr ke raja ko yah samachaar mila ki ve log bhaag gaye, tab Firaun aur uske karmachariyon
ka man unke viruddh palat gaya, aur ve kahne lage, ham ne yah kya kiya, ki Israeliyon ko apni
sevkai se chhutkara dekar jane diya?

6 Tab usne apna rath jutvaya aur apni sena ko sang liya.

7 Usne chha: sau achchhe se achchhe rath varan Misr ke sab rath liye aur un sabhon par sardaar
baithaye.

8 Aur Yahowa ne Misr ke raja Firaun ke man ko kathor kar diya. So usne Israeliyon ka peechha kiya;
parantu Israeli to bekhatke nikle chale jate the.

9 Par Firaun ke sab ghodon, aur rathon, aur savaron samet misri sena ne unka peechha karke
unhein, jo peehheerot ke paas, balaspon ke samhane, samudra ke teer par dere dale pade the, ja
liya.

10 Jab Firaun nikat aaya, tab Israeliyon ne aankhe utha kar kya dekha, ki misri hamara peechha kiye
chale aa rahe hain; aur Israeli atyant dar gaye, aur chillakar Yahowa ki dohai di.

11 Aur ve Musa se kahne lage, kya Misr mein kabrein na thi jo tu ham ko vahan se marne ke liye
jangal mein le aaya hai? Tu ne ham se yah kya kiya, ki ham ko Misr se nikaal laya?

12 Kya ham tujh se Misr mein yahi baat na kahte rahe, ki hamein rahne de ki ham misriyon ki seva
karein? Hamare liye jangal mein marne se misriyon ki seva karni achchhi thi.

13 Musa ne logon se kaha, daro mat, khade khade vah uddhaar ka kaam dekho, jo Yahowa aaj
tumhare liye karega; kyonki jin misriyon ko tum aaj dekhte ho, un ko phir kabhi na dekhoge.

14 Yahowa aap hi tumhare liye ladega, isliye tum chupchaap raho.

15 Tab Yahowa ne Musa se kaha, tu kyon meri dohai de raha hai? Israeliyon ko aagya de ki yahan se
kooch karein.



16 Aur tu apni lathi utha kar apna haath samudra ke oopar badha, aur vah do bhaag ho jayega; tab
Israeli samudra ke beech ho kar sthal hi sthal par chale jayenge.

17 Aur sun, main aap misriyon ke man ko kathor karta hoon, aur ve unka peechha karke samudra
mein ghus padenge, tab Firaun aur uski sena, aur rathon, aur savaron ke dwara meri mahima
hogi, tab misri jaan lenge ki main Yahowa hoon.

18 Aur jab Firaun, aur uske rathon, aur savaron ke dwara meri mahima hogi, tab misri jaan lenge ki
main Yahowa hoon.

19 Tab Parmeshwar ka doot jo Israeli sena ke aage aage chala karta tha ja kar unke peechhe ho gaya;
aur badal ka khambha unke aage se hatkar unke peechhe ja thahra.

20 Is prakaar vah misriyon ki sena aur Israeliyon ki sena ke beech mein aa gaya; aur badal aur
andhakaar to huaa, taubhi usse raat ko unhein prakaash milta raha; aur ve raat bhar ek doosre
ke paas na aaye.

21 Aur Musa ne apna haath samudra ke oopar badhaya; aur Yahowa ne raat bhar prachand purvai
chalai, aur samudra ko do bhaag karke jal aisa hata diya, jisse ki uske beech sookhi bhoomi ho
gai.

22 Tab Israeli samudra ke beech sthal hi sthal par ho kar chale, aur jal unki dahini aur bai or
deevaar ka kaam deta tha.

23 Tab misri, arthaat Firaun ke sab ghode, rath, aur savaar unka peechha kiye hue samudra ke
beech mein chale gaye.

24 Aur raat ke pichhle pahar mein Yahowa ne badal aur aag ke khambhe mein se misriyon ki sena
par drishti karke unhein ghabra diya.

25 Aur usne unke rathon ke pahiyon ko nikaal dala, jisse unka chalna kathin ho gaya; tab misri
aapas mein kahne lage, aao, ham Israeliyon ke samhane se bhagein; kyonki Yahowa unki or se
misriyon ke viruddh yuddh kar raha hai.

26 Phir Yahowa ne Musa se kaha, apna haath samudra ke oopar badha, ki jal misriyon, aur unke
rathon, aur savaron par phir bahne lage.

27 Tab Musa ne apna haath samudra ke oopar badhaya, aur bhor hote hote kya huaa, ki samudra
phir jyon ka tyon apne bal par aa gaya; aur misri ulte bhagne lage, parantu Yahowa ne un ko
samudra ke beech hi mein jhatak diya.

28 Aur jal ke palatne se, jitne rath aur savaar Israeliyon ke peechhe samudra mein aaye the, so sab
varan Firaun ki sari sena us mein doob gai, aur us mein se ek bhi na bacha.

29 Parantu Israeli samudra ke beech sthal hi sthal par ho kar chale gaye, aur jal unki dahini aur bai
donon or deevaar ka kaam deta tha.



30 Aur Yahowa ne us din Israeliyon ko misriyon ke vash se is prakaar chhudaya; aur Israeliyon ne
misriyon ko samudra ke tat par mare pade hue dekha.

31 Aur Yahowa ne misriyon par jo apna parakram dikhlata tha, usko dekhkar Israeliyon ne Yahowa
ka bhay mana aur Yahowa ki aur uske daas Musa ki bhi prateeti ki.



Exodus 15Nirgaman 15

1 Tab Musa aur Israeliyon ne Yahowa ke liye yah geet gaya. Unhonne kaha, main Yahowa ka geet
gaoonga, kyonki vah mahapratapi thahra hai; ghodon samet savaron ko usne samudra mein
daal diya hai.

2 Yahowa mera bal aur bhajan ka vishay hai, aur vahi mera uddhaar bhi thahra hai; mera ishwar
vahi hai, main usi ki stuti karoonga, (main uske liye nivasasthaan banaoonga ), mere poorvajon
ka Parmeshwar vahi hai, main usko sarahoonga.

3 Yahowa yoddha hai; uska naam Yahowa hai.

4 Firaun ke rathon aur sena ko usne samudra mein daal diya; aur uske uttam se uttam rathi laal
samudra mein doob gaye.

5 Gahire jal ne unhein dhaamp liya; ve patthar ki nai gahire sthanon mein doob gaye.

6 He Yahowa, tera dahina haath shakti mein mahapratapi huaa he Yahowa, tera dahina haath
shatru ko chaknachoor kar deta hai.

7 Aur tu apne virodhiyon ko apne mahaprataap se gira deta hai; tu apna kop bhadkata, aur ve
bhoose ki nai bhasm ho jate hain.

8 Aur tere naynon ki saans se jal ekatra ho gaya, dharayen dher ki nai tham gai; samudra ke madhya
mein gahira jal jam gaya.

9 Shatru ne kaha tha, main peechha karoonga, main ja pakdoonga, main loot ke maal ko baant
loonga, un se mera ji bhar jayega. Main apni talvaar kheenchte hi apne haath se un ko naash kar
daloonga.

10 Tu ne apne shwaas ka pavan chalaya, tab samudra ne un ko dhaamp liya; ve mahajalrashi mein
seese ki nai doob gaye.

11 He Yahowa, devtaon mein tere tulya kaun hai? Tu to pavitrata ke karan mahapratapi, aur apni
stuti karne valon ke bhay ke yogya, aur aashcharya karm ka kartta hai.

12 Tu ne apna dahina haath badhaya, aur prithvi ne un ko nigal liya hai.

13 Apni karoona se tu ne apni chhudai hui praja ki aguvai ki hai, apne bal se tu use apne pavitra
nivasasthaan ko le chala hai.

14 Desh desh ke log sunkar kaamp uthenge; palishtiyon ke praan ke lale pad jayenge.

15 Edom ke adhipti vyakul honge; moaab ke pahalvaan tharathra uthenge; sab kanaan nivasiyon ke
man pighal jayenge.

16 Un mein dar aur ghabrahat sama jayega; teri baanh ke prataap se ve patthar ki nai abol honge,
jab tak, he Yahowa, teri praja ke log nikal na jayen, jab tak teri praja ke log jin ko tu ne mol liya



hai paar na nikal jayen.

17 Tu unhein pahuchakar apne nij bhaag vale pahaad par basayega, yah vahi sthaan hai, he Yahowa
jise tu ne apne nivaas ke liye banaya, aur vahi pavitrasthaan hai jise, he Prabhu, tu ne aap sthir
kiya hai.

18 Yahowa sada sarvada rajya karta rahega.

19 Yah geet gane ka karan yah hai, ki Firaun ke ghode rathon aur savaron samet samudra ke beech
mein chale gaye, aur Yahowa unke oopar samudra ka jal lauta le aaya; parantu Israeli samudra
ke beech sthal hi sthal par ho kar chale gaye.

20 Aur haroon ki bahin Mariyam naam nabiya ne haath mein daph liya; aur sab striyan daph liye
nachti hui uske peechhe ho li.

21 Aur Mariyam unke saath yah tek gati gai ki:- Yahowa ka geet gao, kyonki vah mahapratapi thahra
hai; ghodon samet savaron ko usne samudra mein daal diya hai.

22 Tab Musa Israeliyon ko laal samudra se aage le gaya, aur ve shoor naam jangal mein aaye; aur
jangal mein jate hue teen din tak pani ka sota na mila.

23 Phir mara naam ek sthaan par pahunche, vahan ka pani khara tha, use ve na pi sake; is karan us
sthaan ka naam mara pada.

24 Tab ve yah kahkar Musa ke viruddh bakjhak karne lage, ki ham kya peeyen?

25 Tab Musa ne Yahowa ki dohai di, aur Yahowa ne use ek paudha batla diya, jise jab usne pani
mein dala, tab vah pani meetha ho gaya. Vahi Yahowa ne unke liye ek vidhi aur niyam banaya,
aur vahi usne yah kahkar unki pareeksha ki,

26 Ki yadi tu apne Parmeshwar Yahowa ka vachan tan man se sune, aur jo uski drishti mein theek
hai vahi kare, aur uski aagyaon par kaan lagaye, aur uski sab vidhiyon ko mane, to jitne rog
main ne misriyon par bheja hai un mein se ek bhi tujh par na bhejoonga; kyonki main tumhara
changa karne vala Yahowa hoon.

27 Tab ve eleem ko aaye, jahan pani ke barah sote aur sattar khajoor ke ped the; aur vahan unhonne
jal ke paas dere khade kiye.

1 Phir eleem se kooch karke Israeliyon ki sari mandali, Misr desh se nikalne ke maheene ke doosre
maheene ke pandrahve din ko, seen naam jangal mein, jo eleem aur seenai parvat ke beech
mein hai, aa pahunchi.

2 Jangal mein Israeliyon ki sari mandali Musa aur haroon ke viruddh bakjhak karne lagi.

3 Aur Israeli un se kahne lage, ki jab ham Misr desh mein maans ki handiyon ke paas baithkar
manmana bhojan khate the, tab yadi ham Yahowa ke haath se maar dale bhi jate to uttam vahi
tha; par tum ham ko is jangal mein isliye nikaal le aaye ho ki is sare samaaj ko bhookhon maar
dalo.

4 Tab Yahowa ne Musa se kaha, dekho, main tum logon ke liye aakaash se bhojan vastu
barsaoonga; aur ye log pratidin bahar ja kar pratidin ka bhojan ikattha karenge, is se main unki
pareeksha karoonga, ki ye meri vyavastha par chalenge ki nahi.

5 Aur aisa hoga ki chhathvein din vah bhojan aur dinon se doona hoga, isliye jo kuchh ve us din
batorein use taiyaar kar rakhein.

6 Tab Musa aur haroon ne sare Israeliyon se kaha, saanjh ko tum jaan loge ki jo tum ko Misr desh
se nikaal le aaya hai vah Yahowa hai.

7 Aur bhor ko tumhein Yahowa ka tej dekh padega, kyonki tum jo Yahowa par budbudate ho use
vah sunta hai. Aur ham kya hain, ki tum ham par budbudate ho?

8 Phir Musa ne kaha, yah tab hoga jab Yahowa saanjh ko tumhein khane ke liye maans aur bhor ko
roti manmane dega; kyonki tum jo us par budbudate ho use vah sunta hai. Aur ham kya hain?
Tumhara budbudana ham par nahi Yahowa hi par hota hai.

9 Phir Musa ne haroon se kaha, Israeliyon ki sari mandali ko aagya de, ki Yahowa ke samhane varan
uske sameep aave, kyonki usne unka budbudana suna hai.

10 Aur aisa huaa ki jab haroon Israeliyon ki sari mandali se aisi hi batein kar raha tha, ki unhonne
jangal ki or drishti karke dekha, aur un ko Yahowa ka tej badal mein dikhlai diya.

11 Tab Yahowa ne Musa se kaha,

12 Israeliyon ka budbudana main ne suna hai; un se kah de, ki godhooli ke samay tum maans
khaoge aur bhor ko tum roti se tript ho jaoge; aur tum yah jaan loge ki main tumhara
Parmeshwar Yahowa hoon.

13 Aur aisa huaa ki saanjh ko baterein aakar sari chhavni par baith gai; aur bhor ko chhavni ke
charon or os padi.

14 Aur jab os sookh gai to ve kya dekhte hain, ki jangal ki bhoomi par chhote chhote chhilke
chhotai mein pale ke kinkon ke samaan pade hain.



15 Yah dekhkar Israeli, jo na jante the ki yah kya vastu hai, so aapas mein kahne lage yah to manna
hai. Tab Musa ne un se kaha, yah to vahi bhojan vastu hai jise Yahowa tumhein khane ke liye
deta hai.

16 Jo aagya Yahowa ne di hai vah yah hai, ki tum us mein se apne apne khane ke yogya batora karna,
arthaat apne apne praniyon ki ginti ke anusaar, prati manushya ke peechhe ek ek omer batorna;
jiske dere mein jitne hon vah unhi bhar ke liye batora kare.

17 Aur Israeliyon ne vaisa hi kiya; aur kisi ne adhik, aur kisi ne thoda bator liya.

18 Aur jab unhonne usko omer se napa, tab jiske paas adhik tha uske kuchh adhik na rah gaya, or
jiske paas thoda tha usko kuchh ghati na hui; kyonki ek ek manushya ne apne khane ke yogya hi
bator liya tha.

19 Phir Musa ne un se kaha, koi is mein se kuchh bihaan tak na rakh chhode.

20 Taubhi unhonne Musa ki baat na mani; isliye jab kisi kisi manushya ne us mein se kuchh bihaan
tak rakh chhoda, to us mein keede pad gaye aur vah basane laga; tab Musa un par krodhit huaa.

21 Aur ve bhor ko pratidin apne apne khane ke yogya bator lete the, or jab dhoop kadi hoti thi, tab
vah gal jata tha.

22 Aur aisa huaa ki chhathvein din unhonne doona, arthaat prati manushya ke peechhe do do omer
bator liya, aur mandali ke sab pradhanon ne aakar Musa ko bata diya.

23 Usne un se kaha, yah to vahi baat hai jo Yahowa ne kahi, kyonki kal paramvishraam, arthaat
Yahowa ke liye pavitra vishraam hoga; isliye tumhein jo tandoor mein pakana ho use pakao, aur
jo sijhana ho use sijhao, aur is mein se jitna bache use bihaan ke liye rakh chhodo.

24 Jab unhonne usko Musa ki is aagya ke anusaar bihaan tak rakh chhoda, tab na to vah basaya, aur
na us mein keede pade.

25 Tab Musa ne kaha, aaj usi ko khao, kyonki aaj Yahowa ka vishramdin hai; isliye aaj tum ko
maidaan mein na milega.

26 Chha: din to tum use batora karoge; parantu satvan din to vishraam ka din hai, us mein vah na
milega.

27 Taubhi logon mein se koi koi satvein din bhi batorne ke liye bahar gaye, parantu un ko kuchh na
mila.

28 Tab Yahowa ne Musa se kaha, tum log meri aagyaon aur vyavastha ko kab tak nahi manoge?

29 Dekho, Yahowa ne jo tum ko vishraam ka din diya hai, isi karan vah chhathvein din ko do din ka
bhojan tumhein deta hai; isliye tum apne apne yahan baithe rahna, satvein din koi apne sthaan
se bahar na jana.

30 Logon ne satvein din vishraam kiya.



31 Aur Israel ke gharane valon ne us vastu ka naam manna rakha; aur vah dhaniya ke samaan shwet
tha, aur uska swaad madhu ke bane hue pue ka sa tha.

32 Phir Musa ne kaha, Yahowa ne jo aagya di vah yah hai, ki is mein se omer bhar apne vansh ki
peedhi peedhi ke liye rakh chhodo, jisse ve janein ki Yahowa ham ko Misr desh se nikaal kar
jangal mein kaisi roti khilata tha.

33 Tab Musa ne haroon se kaha, ek patra le kar us mein omer bhar le kar use Yahowa ke aage dhar
de, ki vah tumhari peedhiyon ke liye rakha rahe.

34 Jaisi aagya Yahowa ne Musa ko di thi, usi ke anusaar haroon ne usko sakshi ke sandook ke aage
dhar diya, ki vah vahi rakha rahe.

35 Israeli jab tak base hue desh mein na pahunche tab tak, arthaat chalees varsh tak manna ko
khate rahe; ve jab tak kanaan desh ke sivane par nahi pahunche tab tak manna ko khate rahe.

36 Ek omer to epa ka dasvan bhaag hai.

1 Phir Israeliyon ki sari mandali seen naam jangal se nikal chali, aur Yahowa ke aagyanusaar kooch
karke rapeedeem mein apne dere khade kiye; aur vahan un logon ko peene ka pani na mila.

2 Isliye ve Musa se vadvivaad karke kahne lage, ki hamein peene ka pani de. Musa ne un se kaha,
tum mujh se kyon vadvivaad karte ho? Aur Yahowa ki pareeksha kyon karte ho?

3 Phir vahan logon ko pani ki pyaas lagi tab ve yah kahkar Musa par budbudane lage, ki tu hamein
ladke balon aur pashuon samet pyason maar dalne ke liye Misr se kyon le aaya hai?

4 Tab Musa ne Yahowa ki dohai di, aur kaha, in logon se main kya karun? Ye sab mujhe pattharvaah
karne ko taiyaar hain.

5 Yahowa ne Musa se kaha, Israel ke vriddh logon mein se kuchh ko apne saath le le; aur jis lathi se
tu ne neel nadi par mara tha, use apne haath mein le kar logon ke aage badh chal.

6 Dekh main tere aage chalkar horeb pahaad ki ek chattaan par khada rahoonga; aur tu us chattaan
par marna, tab us mein se pani niklega jisse ye log peeyen. Tab Musa ne Israel ke vriddh logon
ke dekhte vaisa hi kiya.

7 Aur Musa ne us sthaan ka naam massa aur mareeba rakha, kyonki Israeliyon ne vahan vadvivaad
kiya tha, aur Yahowa ki pareeksha yah kahkar ki, ki kya Yahowa hamare beech hai va nahi?

8 Tab amaleki aakar rapeedeem mein Israeliyon se ladne lage.

9 Tab Musa ne yahoshu se kaha, hamare liye kai ek purooshon ko chunkar chhaant le, or bahar ja
kar amalekiyon se lad; aur main kal Parmeshwar ki lathi haath mein liye hue pahadi ki choti par
khada rahoonga.

10 Musa ki is aagya ke anusaar yahoshu amalekiyon se ladne laga; aur Musa, haroon, aur hoor
pahadi ki choti par chadh gaye.

11 Aur jab tak Musa apna haath uthaye rahta tha tab tak to Israel prabal hota tha; parantu jab jab
vah use neeche karta tab tab amalek prabal hota tha.

12 Aur jab Musa ke haath bhar gaye, tab unhonne ek patthar le kar Musa ke neeche rakh diya, aur
vah us par baith gaya, aur haroon aur hoor ek ek alang mein uske hathon ko sambhale rahein;
aur uske haath sooryaast tak sthir rahe.

13 Aur yahoshu ne anuchron samet amalekiyon ko talvaar ke bal se hara diya.

14 Tab Yahowa ne Musa se kaha, smarnaarth is baat ko pustak mein likh le aur yahoshu ko suna de,
ki main aakaash ke neeche se amalek ka smaran bhi poori reeti se mita daloonga.

15 Tab Musa ne ek vedi banakar uska naam yahovanissi rakha;



16 Aur kaha, Yahowa ne shapath khai hai, ki Yahowa amalekiyon se peedhiyon tak ladai karta
rahega.

1 Aur Musa ke sasur midyaan ke yajak yitro ne yah suna, ki Parmeshwar ne Musa aur apni praja
istrayel ke liye kya kya kiya hai, arthaat yah ki kis reeti se Yahowa istrayeliyon ko Misr se nikaal
le aaya.

2 Tab Musa ke sasur yitro Musa ki patni sippora ko, jo pahile naihar bhej di gai thi,

3 Aur uske donon beton ko bhi le aaya; in mein se ek ka naam Musa ne yah kahkar gershom rakha
tha, ki main anya desh mein pardeshi huaa hoon.

4 Aur doosre ka naam usne yah kahkar eleeyejer rakha, ki mere pita ke Parmeshwar ne mera
sahayak ho kar mujhe Firaun ki talvaar se bachaya.

5 Musa ki patni aur putron ko uska sasur yitro sang liye Musa ke paas jangal ke us sthaan mein
aaya, jahan Parmeshwar ke parvat ke paas uska dera pada tha.

6 Aur aakar usne Musa ke paas yah kahla bheja, ki main tera sasur yitro hoon, aur dono beton
samet teri patni ko tere paas le aaya hoon.

7 Tab Musa apne sasur se bhent karne ke liye nikla, aur usko dandavat karke chooma; aur ve
paraspar kushal kshem poochhte hue dere par aa gaye.

8 Vahan Musa ne apne sasur se varnan kiya, ki Yahowa ne istrayeliyon ke nimitt Firaun aur
misriyon se kya kya kiya, aur istrayeliyon ne maarg mein kya kya kasht uthaya, phir Yahowa
unhein kaise kaise chhudata aaya hai.

9 Tab yitro ne us samast bhalai ke karan jo Yahowa ne istrayeliyon ke saath ki thi, ki unhein
misriyon ke vash se chhudaya tha, magn ho kar kaha,

10 Dhanya hai Yahowa, jisne tum ko Firaun aur misriyon ke vash se chhudaya, jisne tum logon ko
misriyon ki mutthi mein se chhudaya hai.

11 Ab main ne jaan liya hai ki Yahowa sab devtaon se bada hai; varan us vishay mein bhi jis mein
unhonne istrayeliyon se abhimaan kiya tha.

12 Tab Musa ke sasur yitro ne Parmeshwar ke liye homabli aur melabli chadhaye, aur haroon
istrayeliyon ke sab purniyon samet Musa ke sasur yitro ke sang Parmeshwar ke aage bhojan
karne ko aaya.

13 Doosre din Musa logon ka nyaay karne ko baitha, aur bhor se saanjh tak log Musa ke aaspaas
khade rahe.

14 Yah dekhkar ki Musa logon ke liye kya kya karta hai, uske sasur ne kaha, yah kya kaam hai jo tu
logon ke liye karta hai? Kya karan hai ki tu akela baitha rahta hai, aur log bhor se saanjh tak tere
aaspaas khade rahte hain?



15 Musa ne apne sasur se kaha, iska karan yah hai ki log mere paas Parmeshwar se poochhne aate
hai.

16 Jab jab unka koi mukaddama hota hai tab tab ve mere paas aate hain aur main unke beech nyaay
karta, aur Parmeshwar ki vidhi aur vyavastha unhein jatata hoon.

17 Musa ke sasur ne usse kaha, jo kaam tu karta hai vah achchha nahi.

18 Aur is se tu kya, varan ye log bhi jo tere sang hain nishchay haar jayenge, kyonki yah kaam tere
liye bahut bhari hai; tu ise akela nahi kar sakta.

19 Isliye ab meri sun le, main tujh ko sammati deta hoon, aur Parmeshwar tere sang rahe. Tu to in
logon ke liye Parmeshwar ke sammukh jaya kar, aur inke mukaddamon ko Parmeshwar ke paas
tu pahuncha diya kar.

20 Inhein vidhi aur vyavastha pragat kar karke, jis maarg par inhein chalna, aur jo jo kaam inhein
karna ho, vah in ko jata diya kar.

21 Phir tu in sab logon mein se aise purooshon ko chhaant le, jo guni, aur Parmeshwar ka bhay
manne vale, sachche, aur anyaay ke laabh se ghrina karne vale hon; aur un ko hazaar-hazaar,
sau-sau, pachaas-pachaas, aur das-das manushyon par pradhaan niyukt kar de.

22 Aur ve sab samay in logon ka nyaay kiya karein; aur sab bade bade mukaddamon ko to tere paas
le aaya karein, aur chhote chhote mukaddamon ka nyaay aap hi kiya karein; tab tera bojh halka
hoga, kyonki is bojh ko ve bhi tere saath uthayenge.

23 Yadi tu yah upaay kare, aur Parmeshwar tujh ko aisi aagya de, to tu thahar sakega, aur ye sab log
apne sthaan ko kushal se pahunch sakenge.

24 Apne sasur ki yah baat maan kar Musa ne uske sab vachnon ke anusaar kiya.

25 So usne sab istrayeliyon mein se guni-guni puroosh chunkar unhein hazaar-hazaar, sau-sau,
pachaas-pachaas, das-das, logon ke oopar pradhaan thahraya.

26 Aur ve sab logon ka nyaay karne lage; jo mukaddama kathin hota use to ve Musa ke paas le aate
the, aur sab chhote mukaddamon ka nyaay ve aap hi kiya karte the.

27 Aur Musa ne apne sasur ko vida kiya, aur usne apne desh ka maarg liya.

1 Istrayeliyon ko Misr desh se nikle hue jis din teen maheene beet chuke, usi din ve seenai ke jangal
mein aaye.

2 Aur jab ve rapeedeem se kooch karke seenai ke jangal mein aaye, tab unhonne jangal mein dere
khade kiye; aur vahi parvat ke aage istrayeliyon ne chhavni dali.

3 Tab Musa parvat par Parmeshwar ke paas chadh gaya, aur Yahowa ne parvat par se usko pukaar
kar kaha, Yakub ke gharane se aisa kah, aur istrayeliyon ko mera yah vachan suna,

4 Ki tum ne dekha hai ki main ne misriyon se kya kya kiya; tum ko mano ukaab pakshi ke pankhon
par chadhakar apne paas le aaya hoon.

5 Isliye ab yadi tum nishchay meri manoge, aur meri vacha ka palan karoge, to sab logon mein se
tum hi mera nij dhan thahroge; samast prithvi to meri hai.

6 Aur tum meri drishti mein yajkon ka rajya aur pavitra jati thahroge. Jo batein tujhe istrayeliyon se
kahni hain ve ye hi hain.

7 Tab Musa ne aakar logon ke purniyon ko bulvaya, aur ye sab batein, jinke kahne ki aagya Yahowa
ne use di thi, un ko samjha di.

8 Aur sab log milkar bol uthe, jo kuchh Yahowa ne kaha hai vah sab ham nit karenge. Logon ki yah
batein Musa ne Yahowa ko sunai.

9 Tab Yahowa ne Musa se kaha, sun, main badal ke andhiyare mein ho kar tere paas aata hoon,
isliye ki jab main tujh se batein karun tab ve log sunein, aur sada teri prateeti karein. Aur Musa
ne Yahowa se logon ki baton ka varnan kiya.

10 Tab Yahowa ne Musa se kaha, logon ke paas ja aur unhein aaj aur kal pavitra karna, aur ve apne
vastra dho lein,

11 Aur ve teesre din tak taiyaar ho rahein; kyonki teesre din Yahowa sab logon ke dekhte seenai
parvat par utar aayega.

12 Aur tu logon ke liye charon or bada baandh dena, aur un se kahna, ki tum sachet raho ki parvat
par na chadho aur uske sivane ko bhi na chhooo; aur jo koi pahaad ko chhooye vah nishchay
maar dala jaye.

13 Usko koi haath se to na chhooye, parantu vah nishchay pattharvaah kiya jaye, va teer se chheda
jaye; chahe pashu ho chahe manushya, vah jeevit na bache. Jab mahashabd vale narsinge ka
shabd der tak sunai de, tab log parvat ke paas aayen.

14 Tab Musa ne parvat par se utar kar logon ke paas aakar un ko pavitra karaya; aur unhonne apne
vastra dho liye.



15 Aur usne logon se kaha, teesre din tak taiyaar ho raho; stri ke paas na jana.

16 Jab teesra din aaya tab bhor hote badal garajne aur bijli chamakne lagi, aur parvat par kali ghata
chha gai, phir narsinge ka shabd bada bhari huaa, aur chhavni mein jitne log the sab kaamp
uthe.

17 Tab Musa logon ko Parmeshwar se bhent karne ke liye chhavni se nikaal le gaya; aur ve parvat ke
neeche khade hue.

18 Aur Yahowa jo aag mein ho kar seenai parvat par utra tha, is karan samast parvat dhuein se bhar
gaya; aur uska dhuaan bhatte ka sa uth raha tha, aur samast parvat bahut kaamp raha tha

19 Phir jab narsinge ka shabd badhta aur bahut bhari hota gaya, tab Musa bola, aur Parmeshwar ne
vani sunakar usko uttar diya.

20 Aur Yahowa seenai parvat ki choti par utra; aur Musa ko parvat ki choti par bulaya aur Musa
oopar chadh gaya.

21 Tab Yahowa ne Musa se kaha, neeche utar ke logon ko chitavni de, kahi aisa na ho ki ve bada tod
ke Yahowa ke paas dekhne ko ghusein, aur un mein se bahut naash ho jayen.

22 Aur yajak jo Yahowa ke sameep aaya karte hain ve bhi apne ko pavitra karein, kahi aisa na ho ki
Yahowa un par toot pade.

23 Musa ne Yahowa se kaha, ve log seenai parvat par nahi chadh sakte; tu ne to aap ham ko yah
kahkar chitaya, ki parvat ke charon aur bada bandhakar use pavitra rakho.

24 Yahowa ne usse kaha, utar to ja, aur haroon samet oopar aa; parantu yajak aur sadharan log kahi
Yahowa ke paas bada tod ke na chadh aayen, kahi aisa na ho ki vah un par toot pade.

25 The hi batein Musa ne logon ke paas utar ke un ko sunai.

1 Tab Parmeshwar ne ye sab vachan kahe,

2 Ki main tera Parmeshwar Yahowa hoon, jo tujhe dasatva ke ghar arthaat Misr desh se nikaal laya
hai.

3 Tu mujhe chhod doosron ko ishwar karke na manna.

4 Tu apne liye koi moorti khodkar na banana, na kisi ki pratima banana, jo aakaash mein, va
prithvi par, va prithvi ke jal mein hai.

5 Tu un ko dandavat na karna, aur na unki upasna karna; kyonki main tera Parmeshwar Yahowa
jalan rakhne vala ishwar hoon, aur jo mujh se bair rakhte hai, unke beton, poton, aur parpoton
ko bhi pitron ka dand diya karta hoon,

6 Aur jo mujh se prem rakhte aur meri aagyaon ko mante hain, un hajaron par karoona kiya karta
hoon.

7 Tu apne Parmeshwar ka naam vyarth na lena; kyonki jo Yahowa ka naam vyarth le vah usko
nirdosh na thahrayega.

8 Tu vishramdin ko pavitra manne ke liye smaran rakhna.

9 Chha: din to tu parishram karke apna sab kaam kaaj karna;

10 Parantu satvan din tere Parmeshwar Yahowa ke liye vishramdin hai. Us mein na to tu kisi bhanti
ka kaam kaaj karna, aur na tera beta, na teri beti, na tera daas, na teri dasi, na tere pashu, na koi
pardeshi jo tere phatkon ke bheetar ho.

11 Kyonki chha: din mein Yahowa ne aakaash, aur prithvi, aur samudra, aur jo kuchh un mein hai,
sab ko banaya, aur satvein din vishraam kiya; is karan Yahowa ne vishramdin ko aasheesh di aur
usko pavitra thahraya.

12 Tu apne pita aur apni mata ka aadar karna, jis se jo desh tera Parmeshwar Yahowa tujhe deta hai
us mein tu bahut din tak rahne paye.

13 Tu khoon na karna.

14 Tu vyabhichaar na karna.

15 Tu chori na karna.

16 Tu kisi ke viruddh jhoothi sakshi na dena.

17 Tu kisi ke ghar ka lalach na karna; na to kisi ki stri ka lalach karna, aur na kisi ke daas-dasi, va
bail gadhe ka, na kisi ki kisi vastu ka lalach karna.



18 Aur sab log garajne aur bijli aur narsinge ke shabd sunte, aur dhuaan uthte hue parvat ko dekhte
rahe, aur dekh ke, kampkar door khade ho gaye;

19 Aur ve Musa se kahne lage, tu hi ham se batein kar, tab to ham sun sakenge; parantu
Parmeshwar ham se batein na kare, aisa na ho ki ham mar jayen.

20 Musa ne logon se kaha, daro mat; kyonki Parmeshwar is nimitt aaya hai ki tumhari pareeksha
kare, aur uska bhay tumhare man mein bana rahe, ki tum paap na karo.

21 Aur ve log to door hi khade rahe, parantu Musa us ghor andhakaar ke sameep gaya jahan
Parmeshwar tha.

22 Tab Yahowa ne Musa se kaha, tu istrayeliyon ko mere ye vachan suna, ki tum logon ne to aap hi
dekha hai ki main ne tumhare saath aakaash se batein ki hain.

23 Tum mere saath kisi ko sammilit na karna, arthaat apne liye chandi va sone se devtaon ko na
gadh lena.

24 Mere liye mitti ki ek vedi banana, aur apni bhed-bakriyon aur gaay-bailon ke homabli aur
melabli ko us par chadhana; jahan jahan main apne naam ka smaran karaun vahan vahan main
aakar tumhein aasheesh doonga.

25 Aur yadi tum mere liye pattharon ki vedi banao, to tarashe hue pattharon se na banana; kyonki
jahan tum ne us par apna hathiyaar lagaya vahan tu use ashuddh kar dega.

26 Aur meri vedi par seedhi se kabhi na chadhna, kahi aisa na ho ki tera tan us par nanga dekh
pade.

1 Phir jo niyam tujhe un ko samjhane hain ve ye hain.

2 Jab tum koi ibri daas mol lo, tab vah chha: varsh tak seva karta rahe, aur satvein varsh swatantra
ho kar sentment chala jaye.

3 Yadi vah akela aaya ho, to akela hi chala jaye; aur yadi patni sahit aaya ho, to uske saath uski patni
bhi chali jaye.

4 Yadi uske swami ne usko patni di ho aur usse uske bete va betiyan utpann hui hon, to uski patni
aur balak uske swami ke hi rahein, aur vah akela chala jaye.

5 Parantu yadi vah daas dridhta se kahe, ki main apne swami, aur apni patni, aur balkon se prem
rakhta hoon; isliye main swatantra ho kar na chala jaoonga;

6 To uska swami usko Parmeshwar ke paas le chale; phir usko dwaar ke kivaad va baju ke paas le ja
kar uske kaan mein sutari se chhed karein; tab vah sada uski seva karta rahe.

7 Yadi koi apni beti ko dasi hone ke liye bech dale, to vah dasi ki nai bahar na jaye.

8 Yadi uska swami usko apni patni banaye, aur phir usse prasann na rahe, to vah use daam se
chhudai jane de; uska vishwasghaat karne ke baad use oopri logon ke haath bechne ka usko
adhikaar na hoga.

9 Aur yadi usne use apne bete ko byaah diya ho, to usse beti ka sa vyavhaar kare.

10 Chahe vah doosri patni kar le, taubhi vah uska bhojan, vastra, aur sangti na ghataye.

11 Aur yadi vah in teen baton mein ghati kare, to vah stri sentment bina daam chukaye hi chali jaye.

12 Jo kisi manushya ko aisa mare ki vah mar jaye, to vah bhi nishchay maar dala jaye.

13 Yadi vah uski ghaat mein na baitha ho, aur Parmeshwar ki ichchha hi se vah uske haath mein pad
gaya ho, to aise marne vale ke bhagne ke nimitt main ek sthaan thahraoonga jahan vah bhaag
jaye.

14 Parantu yadi koi dhithai se kisi par chadhai karke use chhal se ghaat kare, to usko maar dalne ke
liye meri vedi ke paas se bhi alag le jana.

15 Jo apne pita va mata ko mare-peete vah nishchay maar dala jaye.

16 Jo kisi manushya ko churaye, chahe use le ja kar bech dale, chahe vah uske paas paya jaye, to vah
bhi nishchay maar dala jaye.

17 Jo apne pita va mata ko shraap de vah bhi nishchay maar dala jaye.

18 Yadi manushya jhagadte hon, aur ek doosre ko patthar va mukke se aisa mare ki vah mare nahi
parantu bichhaune par pada rahe,



19 To jab vah uth kar lathi ke sahare se bahar chalne phirne lage, tab vah marne vala nirdosh
thahre; us dasha mein vah uske pade rahne ke samay ki hani to bhar de, or usko bhala changa
bhi kara de.

20 Yadi koi apne daas va dasi ko sonte se aisa mare ki vah uske marne se mar jaye, tab to usko
nishchay dand diya jaye.

21 Parantu yadi vah do ek din jeevit rahe, to uske swami ko dand na diya jaye; kyonki vah daas uska
dhan hai.

22 Yadi manushya aapas mein marpeet karke kisi garbhini stri ko aisi chot pahunchaye, ki uska
garbh gir jaye, parantu aur kuchh hani na ho, to marne vale se utna dand liya jaye jitna us stri ka
pati panch ki sammati se thahraye.

23 Parantu yadi usko aur kuchh hani pahunche, to praan ki santi praan ka,

24 Aur aankh ki santi aankh ka, aur daant ki santi daant ka, aur haath ki santi haath ka, aur paanv ki
santi paanv ka,

25 Aur daag ki santi daag ka, aur ghaav ki santi ghaav ka, aur maar ki santi maar ka dand ho.

26 Jab koi apne daas va dasi ki aankh par aisa mare ki phoot jaye, to vah uski aankh ki santi use
swatantra karke jane de.

27 Aur yadi vah apne daas va dasi ko marke uska daant tod dale, to vah uske daant ki santi use
swatantra karke jane de.

28 Yadi bail kisi puroosh va stri ko aisa seeng mare ki vah mar jaye, to vah bail to nishchay
pattharvaah karke maar dala jaye, aur uska maans khaya na jaye; parantu bail ka swami nirdosh
thahre.

29 Parantu yadi us bail ki pahile se seeng marne ki baan padi ho, aur uske swami ne jataye jane par
bhi usko na baandh rakha ho, aur vah kisi puroosh va stri ko maar dale, tab to vah bail
pattharvaah kiya jaye, aur uska swami bhi maar dala jaye.

30 Yadi us par chhudauti thahrai jaye, to praan chhudane ko jo kuchh uske liye thahraya jaye use
utna hi dena padega.

31 Chahe bail ne kisi bete ko, chahe beti ko mara ho, taubhi isi niyam ke anusaar uske swami ke
saath vyavhaar kiya jaye.

32 Yadi bail ne kisi daas va dasi ko seeng mara ho, to bail ka swami us daas ke swami ko tees shekel
roopa de, aur vah bail pattharvaah kiya jaye.

33 Yadi koi manushya gadha kholkar va khodkar usko na dhampe, aur us mein kisi ka bail va gadha
gir pade



34 To jiska vah gadha ho vah us hani ko bhar de; vah pashu ke swami ko uska mol de, aur loth
gadhe vale ki thahre.

35 Yadi kisi ka bail kisi doosre ke bail ko aisi chot lagaye, ki vah mar jaye, to ve dono manushya jeete
bail ko bechkar uska mol aapas mein aadha aadha baant le; aur loth ko bhi vaisa hi bantein.

36 Yadi yah pragat ho ki us bail ki pahile se seeng marne ki baan padi thi, par uske swami ne use
baandh nahi rakha, to nishchay yah bail ki santi bail bhar de, par loth usi ki thahre.



Exodus 22Nirgaman 22

1 Yadi koi manushya bail, va bhed, va bakri churakar uska ghaat kare va bech dale, to vah bail ki
santi paanch bail, aur bhed-bakri ki santi chaar bhed-bakri bhar de.

2 Yadi chor sendh lagate hue pakda jaye, aur us par aisi maar pade ki vah mar jaye, to uske khoon
ka dosh na lage;

3 Yadi soorya nikal chuke, to uske khoon ka dosh lage; avashya hai ki vah hani ko bhar de, aur yadi
uske paas kuchh na ho, to vah chori ke karan bech diya jaye.

4 Yadi churaya huaa bail, va gadha, va bhed va bakri uske haath mein jeevit pai jaye, to vah uska
doona bhar de.

5 Yadi koi apne pashu se kisi ka khet va daakh ki bari charaye, arthaat apne pashu ko aisa chhod de
ki vah paraye khet ko char le, to vah apne khet ki aur apni daakh ki bari ki uttam se uttam upaj
mein se us hani ko bhar de.

6 Yadi koi aag jalaye, aur vah kanton mein lag jaye aur phoolon ke dher va anaaj va khada khet jal
jaye, to jisne aag jalai ho vah hani ko nishchay bhar de.

7 Yadi koi doosre ko roopaye va samagri ki dharohar dhare, aur vah uske ghar se churai jaye, to yadi
chor pakda jaye, to doona usi ko bhar dena padega.

8 Aur yadi chor na pakda jaye, to ghar ka swami Parmeshwar ke paas laya jaye, ki nishchay ho jaay
ki usne apne bhai bandhu ki sampatti par haath lagaya hai va nahi.

9 Chahe bail, chahe gadhe, chahe bhed va bakri, chahe vastra, chahe kisi prakaar ki aisi khoi hui
vastu ke vishay apraadh kyon na lagaya jaay, jise do jan apni apni kahte hon, to donon ka
mukaddama Parmeshwar ke paas aaye; aur jis ko Parmeshwar doshi thahraye vah doosre ko
doona bhar de.

10 Yadi koi doosre ko gadha va bail va bhed-bakri va koi aur pashu rakhne ke liye saupein, aur kisi
ke bina dekhe vah mar jaye, va chot khaye, va haank diya jaye,

11 To un dono ke beech Yahowa ki shapath khilai jaye ki main ne iski sampatti par haath nahi
lagaya; tab sampatti ka swami is ko sach mane, aur doosre ko use kuchh bhi bhar dena na hoga.

12 Yadi vah sachmuch uske yahan se churaya gaya ho, to vah uske swami ko use bhar de.

13 Aur yadi vah phaad dala gaya ho, to vah phade hue ko pramaan ke liye le aaye, tab use usko bhi
bhar dena na padega.

14 Phir yadi koi doosre se pashu maang laye, aur uske swami ke sang na rahte usko chot lage va vah
mar jaye, to vah nishchay uski hani bhar de.



15 Yadi uska swami sang ho, to doosre ko uski hani bharna na pade; aur yadi vah bhade ka ho to
uski hani uske bhade mein aa gai.

16 Yadi koi puroosh kisi kanya ko jiske byaah ki baat na lagi ho phuslakar uske sang kukarm kare, to
vah nishchay uska mol deke use byaah le.

17 Parantu yadi uska pita use dene ko bilkul inkaar kare, to kukarm karne vala kanyaon ke mol ki
reeti ke anusaar roopye taul de.

18 Tu dain ko jeevit rahne na dena.

19 Jo koi pashugman kare vah nishchay maar dala jaye.

20 Jo koi Yahowa ko chhod kisi aur devta ke liye bali kare vah satyanaash kiya jaye.

21 Aur pardeshi ko na satana aur na us par andher karna kyonki Misr desh mein tum bhi pardeshi
the.

22 Kisi vidhva va anaath balak ko dukh na dena.

23 Yadi tum aison ko kisi prakaar ka dukh do, aur ve kuchh bhi meri dohai dein, to main nishchay
unki dohai sunoonga;

24 Tab mera krodh bhadkega, aur main tum ko talvaar se marvaoonga, aur tumhari patniyan
vidhva aur tumhare balak anaath ho jayenge.

25 Yadi tu meri praja mein se kisi deen ko jo tere paas rahta ho roopaye ka rin de, to usse mahajan
ki nai byaaj na lena.

26 Yadi tu kabhi apne bhaibandhu ke vastra ko bandhak karke rakh bhi le, to soorya ke ast hone tak
usko lauta dena;

27 Kyonki vah uska ek hi odhna hai, uski deh ka vahi akela vastra hoga phir vah kise odhkar soyega?
Tobhi jab vah meri dohai dega tab main uski sunoonga, kyonki main to karoonamay hoon.

28 Parmeshwar ko shraap na dena, aur na apne logon ke pradhaan ko shraap dena.

29 Apne kheton ki upaj aur phalon ke ras mein se kuchh mujhe dene mein vilamb na karna. Apne
beton mein se pahilauthe ko mujhe dena.

30 Vaise hi apni gayon aur bhed-bakriyon ke pahilauthe bhi dena; saat din tak to bachcha apni mata
ke sang rahe, aur aathvein din tu use mujhe de dena.

31 Aur tum mere liye pavitra manushya banna; is karan jo pashu maidaan mein phada huaa pada
mile uska maans na khana, usko kutton ke aage phenk dena.

1 Jhoothi baat na phailana. Anyayi sakshi ho kar dusht ka saath na dena.

2 Burai karne ke liye na to bahuton ke peechhe ho lena; aur na unke peechhe phirke mukaddamein
mein nyaay bigadne ko sakshi dena;

3 Aur kangaal ke mukaddamein mein uska bhi paksh na karna.

4 Yadi tere shatru ka bail va gadha bhatakta huaa tujhe mile, to use uske paas avashya pher le aana.

5 Phir yadi tu apne bairi ke gadhe ko bojh ke mare daba huaa dekhe, to chahe usko uske swami ke
liye chhudane ke liye tera man na chahe, taubhi avashya swami ka saath dekar use chhuda lena.

6 Tere logon mein se jo daridra hon uske mukaddame mein nyaay na bigadna.

7 Jhoothe mukaddame se door rahna, aur nirdosh aur dharmi ko ghaat na karna, kyonki main
dusht ko nirdosh na thahraoonga.

8 Ghoos na lena, kyonki ghoos dekhne valon ko bhi andha kar deta, aur dharmiyon ki batein palat
deta hai.

9 Pardeshi par andher na karna; tum to pardeshi ke man ki batein jante ho, kyonki tum bhi Misr
desh mein pardeshi the.

10 Chha: varsh to apni bhoomi mein bona aur uski upaj ikatthi karna;

11 Parantu satvein varsh mein usko padti rahne dena aur vaisa hi chhod dena, to tere bhai
bandhuon mein ke daridra log usse khane payen, aur jo kuchh un se bhi bache vah banaile
pashuon ke khane ke kaam mein aaye. Aur apni daakh aur jalpai ki bariyon ko bhi aise hi karna.

12 Chha: din tak to apna kaam kaaj karna, aur satvein din vishraam karna; ki tere bail aur gadhe
sustayen, aur teri dasiyon ke bete aur pardeshi bhi apna ji thanda kar sakein.

13 Aur jo kuchh main ne tum se kaha hai us mein savdhaan rahna; aur doosre devtaon ke naam ki
charcha na karna, varan ve tumhare munh se sunai bhi na dein.

14 Prati varsh teen baar mere liye parbb manna.

15 Akhmeeri roti ka parbb manna; us mein meri aagya ke anusaar abeeb maheene ke niyat samay
par saat din tak akhmeeri roti khaya karna, kyonki usi maheene mein tum Misr se nikal aaye.
Aur mujh ko koi chhoochhe haath apna munh na dikhaye.

16 Aur jab teri boi hui kheti ki pahili upaj taiyaar ho, tab katni ka parbb manna. Aur varsh ke ant
mein jab tu parishram ke phal bator ke dher lagaye, tab batoran ka parbb manna.

17 Prati varsh teenon baar tere sab puroosh Prabhu Yahowa ko apna munh dikhayen.



18 Mere balipshu ka lohu khameeri roti ke sang na chadhana, aur na mere parbb ke uttam balidaan
mein se kuchh bihaan tak rahne dena.

19 Apni bhoomi ki pahili upaj ka pahila bhaag apne Parmeshwar Yahowa ke bhavan mein le aana.
Bakri ka bachcha uski mata ke doodh mein na pakana.

20 Sun, main ek doot tere aage aage bhejta hoon jo maarg mein teri raksha karega, aur jis sthaan ko
main ne taiyaar kiya hai us mein tujhe pahunchayega.

21 Uske samhane savdhaan rahna, aur uski manna, uska virodh na karna, kyonki vah tumhara
apraadh kshama na karega; isliye ki us mein mera naam rahta hai.

22 Aur yadi tu sachmuch uski mane aur jo kuchh main kahun vah kare, to main tere shatruon ka
shatru aur tere drohiyon ka drohi banoonga.

23 Is reeti mera doot tere aage aage chalkar tujhe emori, hitti, parajji, kanani, hibbi, aur yaboosi
logon ke yahan pahunchayega, aur main un ko satyanaash kar daloonga.

24 Unke devtaon ko dandavat na karna, aur na unki upasna karna, aur na unke se kaam karna,
varan un moorton ko poori reeti se satyanaash kar dalna, aur un logon ki laton ke tukde tukde
kar dena.

25 Aur tum apne Parmeshwar Yahowa ki upasna karna, tab vah tere ann jal par aasheesh dega, aur
tere beech mein se rog door karega.

26 Tere desh mein na to kisi ka garbh girega aur na koi baanjh hogi; aur teri aayu main poori
karoonga.

27 Jitne logon ke beech tu jayega un sabhon ke man mein main apna bhay pahile se aisa samva
doonga ki un ko vyakul kar doonga, aur main tujhe sab shatruon ki peeth dikhaoonga.

28 Aur main tujh se pahile barron ko bhejoonga jo hibbi, kanani, aur hitti logon ko tere samhane se
bhaga ke door kar dengi.

29 Main un ko tere aage se ek hi varsh mein to na nikaal doonga, aisa na ho ki desh ujaad ho jaye,
aur banaile pashu badhkar tujhe dukh dene lagein.

30 Jab tak tu phool phalkar desh ko apne adhikaar mein na kar le tab tak main unhein tere aage se
thoda thoda karke nikalta rahoonga.

31 Main laal samudra se le kar palishtiyon ke samudra tak aur jangal se le kar mahanad tak ke desh
ko tere vash mein kar doonga; main us desh ke nivasiyon bhi tere vash mein kar doonga, aur tu
unhein apne samhane se barbas nikalega.

32 Tu na to un se vacha bandhana aur na unke devtaon se.

33 Ve tere desh mein rahne na payen, aisa na ho ki ve tujh se mere viruddh paap karayen; kyonki
yadi tu unke devtaon ki upasna kare, to yah tere liye phanda banega.

1 Phir usne Musa se kaha, tu, haroon, nadaab, abeehu, aur istrayeliyon ke sattar purniyon samet
Yahowa ke paas oopar aakar door se dandavat karna.

2 Aur keval Musa Yahowa ke sameep aaye; parantu ve sameep na aayen, aur doosre log uske sang
oopar na aayen.

3 Tab Musa ne logon ke paas ja kar Yahowa ki sab batein aur sab niyam suna diye; tab sab log ek
swar se bol uthe, ki jitni batein Yahowa ne kahi hain un sab baton ko ham manenge.

4 Tab Musa ne Yahowa ke sab vachan likh diye. Aur bihaan ko savere uth kar parvat ke neeche ek
vedi aur istrayel ke barhon gotron ke anusaar barah khambhe bhi banvaye.

5 Tab usne kai istrayeli javanon ko bheja, jinhonne Yahowa ke liye homabli aur bailon ke melabli
chadhaye.

6 Aur Musa ne aadha lohu to le kar kataron mein rakha, aur aadha vedi par chhidak diya.

7 Tab vacha ki pustak ko le kar logon ko padh sunaya; use sunkar unhonne kaha, jo kuchh Yahowa
ne kaha hai us sab ko ham karenge, aur uski aagya manenge.

8 Tab Musa ne lohu ko le kar logon par chhidak diya, aur un se kaha, dekho, yah us vacha ka lohu
hai jise Yahowa ne in sab vachnon par tumhare saath bandhi hai.

9 Tab Musa, haroon, nadaab, abeehu aur istrayeliyon ke sattar purniye oopar gaye,

10 Aur istrayel ke Parmeshwar ka darshan kiya; aur uske charnon ke tale neelamni ka chabootra sa
kuchh tha, jo aakaash ke tulya hi swachchh tha.

11 Aur usne istrayeliyon ke pradhanon par haath na badhaya; tab unhonne Parmeshwar ka darshan
kiya, aur khaya piya.

12 Tab Yahowa ne Musa se kaha, pahaad par mere paas chadh, aur vahan rah; aur main tujhe
patthar ki patiyayen, aur apni likhi hui vyavastha aur aagya doonga, ki tu un ko sikhaye.

13 Tab Musa yahoshu naam apne tahlue samet Parmeshwar ke parvat par chadh gaya.

14 Ki jab tak ham tumhare paas phir na aayen tab tak tum yahi hamari baat johte raho; aur suno,
haroon aur hoor tumhare sang hain; to yadi kisi ka mukaddama ho to unhi ke paas jaye.

15 Tab Musa parvat par chadh gaya, aur badal ne parvat ko chha liya.

16 Tab Yahowa ke tej ne seenai parvat par nivaas kiya, aur vah badal us par chha: din tak chhaya
raha; aur satvein din usne Musa ko badal ke beech mein se pukara.

17 Aur istrayeliyon ki drishti mein Yahowa ka tej parvat ki choti par prachand aag sa dekh padta
tha.



18 Tab Musa badal ke beech mein pravesh karke parvat par chadh gaya. Aur Musa parvat par
chalees din aur chalees raat raha.

1 Yahowa ne Musa se kaha,

2 Istrayeliyon se yah kahna, ki mere liye bhent layen; jitne apni ichchha se dena chahein unhi
sabhon se meri bhent lena.

3 Aur jin vastuon ki bhent un se leni hain ve ye hain; arthaat sona, chandi, peetal,

4 Neele, bainjni aur laal rang ka kapda, sookshm sani ka kapda, bakri ka baal,

5 Laal rang se rangi hui medhon ki khalein, suison ki khalein, babool ki lakdi,

6 Ujiyale ke liye tel, abhishek ke tel ke liye aur sugandhit dhoop ke liye sugandh dravya,

7 Epod aur chapraas ke liye sulaimani patthar, aur jadne ke liye mani.

8 Aur ve mere liye ek pavitrasthaan banaye, ki main unke beech nivaas karun.

9 Jo kuchh main tujhe dikhata hoon, arthaat nivasasthaan aur uske sab samaan ka namoona, usi ke
anusaar tum log use banana.

10 Babool ki lakdi ka ek sandook banaya jaye; uski lambai adhai haath, aur chaudai aur oonchai
dedh dedh haath ki hon.

11 Aur usko chokhe sone se bheetar aur bahar madhvana, aur sandook ke oopar charon or sone ki
baad banvana.

12 Aur sone ke chaar kade dhalvakar uske charompayon par, ek alang do kade aur doosri alang bhi
do kade lagvana.

13 Phir babool ki lakdi ke dande banvana, aur unhe bhi sone se madhvana.

14 Aur dandon ko sandook ki donon alangon ke kadon mein dalna jis se unke bal sandook uthaya
jaye.

15 Ve dande sandook ke kadon mein lage rahein; aur usse alag na kiye jayen.

16 Aur jo saksheepatra main tujhe doonga use usi sandook mein rakhna.

17 Phir chokhe sone ka ek prayashchitt ka dhakna banvana; uski lambai adhai haath, aur chaudai
dedh haath ki ho.

18 Aur sona dhalkar do karoob banvakar prayashchitt ke dhakne ke donon siron par lagvana.

19 Ek karoob to ek sire par aur doosra karoob doosre sire par lagvana; aur karoobon ko aur
prayashchitt ke dhakne ko uske hi tukde se banakar uske dono siron par lagvana.

20 Aur un karoobon ke pankh oopar se aise phaile hue banein ki prayashchitt ka dhakna un se
dhampa rahe, aur unke mukh aamhane-samhane aur prayashchitt ke dhakne ki or rahein.



21 Aur prayashchitt ke dhakne ko sandook ke oopar lagvana; aur jo saksheepatra main tujhe
doonga use sandook ke bheetar rakhna.

22 Aur main uske oopar rahkar tujh se mila karoonga; aur istrayeliyon ke liye jitni aagyayen mujh
ko tujhe deni hongi, un sabhon ke vishay main prayashchitt ke dhakne ke oopar se aur un
karoobon ke beech mein se, jo saksheepatra ke sandook par honge, tujh se vartalaap kiya
karoonga.

23 Phir babool ki lakdi ki ek mej banvana; uski lambai do haath, chaudai ek haath, aur oonchai
dedh haath ki ho.

24 Use chokhe sone se madhvana, aur uske charon or sone ki ek baad banvana.

25 Aur uske charon or chaar angul chaudi ek patri banvana, aur is patri ke charon or sone ki ek
baad banvana.

26 Aur sone ke chaar kade banvakar mej ke un charon konon mein lagvana jo uske charon payon
mein honge.

27 Ve kade patri ke paas hi hon, aur dandon ke gharon ka kaam dein ki mez unhi ke bal uthai jaye.

28 Aur dandon ko babool ki lakdi ke banvakar sone se madhvana, aur mez unhi se uthai jaye.

29 Aur uske paraat aur dhoopdaan, aur chamche aur undelne ke katore, sab chokhe sone ke
banvana.

30 Aur mez par mere aage bhent ki rotiyan nitya rakha karna.

31 Phir chokhe sone ki ek deevat banvana. Sona dhalvakar vah deevat, paye aur dandi sahit banaya
jaye; uske pushpakosh, gaanth aur phool, sab ek hi tukde ke banein;

32 Aur uski alangon se chha: daliyan niklein, teen daliyan to deevat ki ek alang se aur teen daliyan
uski doosri alang se nikli hui hon;

33 Ek ek dali mein badaam ke phool ke samaan teen teen pushpakosh, ek ek gaanth, aur ek ek
phool hon; deevat se nikli hui chhahon daliyon ka yahi aakaar ya roop ho;

34 Aur deevat ki dandi mein badaam ke phool ke samaan chaar pushpakosh apni apni gaanth aur
phool samet hon;

35 Aur deevat se nikli hui chhahon daliyon mein se do do daliyon ke neeche ek ek gaanth ho, ve
deevat samet ek hi tukde ke bane hue hon.

36 Unki ganthe aur daliyan, sab deevat samet ek hi tukde ki hon, chokha sona dhalvakar poora
deevat ek hi tukde ka banvana.

37 Aur saat deepak banvana; aur deepak jalaye jayen ki ve deevat ke samhane prakaash dein.

38 Aur uske gulatraash aur guldaan sab chokhe sone ke hon.



39 Vah sab in samast samaan samet kikkaar bhar chokhe sone ka bane.

40 Aur savdhaan rahkar in sab vastuon ko us namoone ke samaan banvana, jo tujhe is parvat par
dikhaya gaya hai.



Exodus 26Nirgaman 26

1 Phir nivasasthaan ke liye das parde banvana; in ko bati hui sani vale aur neele, bainjni aur laal
rang ke kapde ka kadhai ke kaam kiye hue karoobon ke saath banvana.

2 Ek ek parde ki lambai atthais haath aur chaudai chaar haath ki ho; sab parde ek hi naap ke hon.

3 Paanch parde ek doosre se jude hue hon; aur phir jo paanch parde rahenge ve bhi ek doosre se
jude hue hon.

4 Aur jahan ye donon par de jode jayen vahan ki donon chhoron par neeli neeli phaliyan lagvana.

5 Donon chhoron mein pachaas pachaas phaliyan aise lagvana ki ve aamhane samhane hon.

6 Aur sone ke pachaas ankde banvana; aur pardon ke pancho ko ankdon ke dwara ek doosre se aisa
judvana ki nivasasthaan milkar ek hi ho jaye.

7 Phir nivaas ke oopar tambu ka kaam dene ke liye bakri ke baal ke gyarah parde banvana.

8 Ek ek parde ki lambai tees haath aur chaudai chaar haath ki ho; gyarhon parde ek hi naap ke hon.

9 Aur paanch parde alag aur phir chha: parde alag judvana, aur chhathvein parde ko tambu ke
samhane mod kar duhra kar dena.

10 Aur tu pachaas ankde us parde ki chhor mein jo bahar se milaya jayega aur pachaas hi ankde
doosri or ke parde ki chhor mein jo bahar se milaya jayega banvana.

11 Aur peetal ke pachaas ankde banana, aur ankdon ko phaliyon mein lagakar tambu ko aisa
judvana ki vah milkar ek hi ho jaye.

12 Aur tambu ke pardon ka latka huaa bhaag, arthaat jo aadha pat rahega, vah nivaas ki pichhli or
latka rahe.

13 Aur tambu ke pardon ki lambai mein se haath bhar idhar, aur haath bhar udhar nivaas ke
dhankne ke liye uski donon alangon par latka huaa rahe.

14 Phir tambu ke liye laal rang se rangi hui medhon ki khalon ka ek odhna aur uske oopar sooison
ki khalon ka bhi ek odhna banvana.

15 Phir nivaas ko khada karne ke liye babool ki lakdi ke takhte banvana.

16 Ek ek takhte ki lambai das haath aur chaudai dedh haath ki ho.

17 Ek ek takhte mein ek doosre se jodi hui do do choolein hon; nivaas ke sab takhton ko isi bhanti
se banvana.

18 Aur nivaas ke liye jo takhte tu banvayega un mein se bees takhte to dakkhin ki or ke liye hon;

19 Aur beeson takhton ke neeche chandi ki chalees kursiyan banvana, arthaat ek ek takhte ke
neeche uske choolon ke liye do do kursiyan.



20 Aur nivaas ki doosri alang, arthaat uttar ki or bees takhte banvana.

21 Aur unke liye chandi ki chalees kursiyan banvana, arthaat ek ek takhte ke neeche do do kursiyan
hon.

22 Aur nivaas ki pichhli alang, arthaat pashchim ki or ke liye chhah takhte banvana.

23 Aur pichhle alang mein nivaas ke konon ke liye do takhte banvana;

24 Aur ye neeche se do do bhaag ke hon aur donon bhaag oopar ke sire tak ek ek kade mein milaye
jayen; donon takhton ka yahi roop ho; ye to donon konon ke liye hon.

25 Aur aath takhte hon, aur unki chandi ki solah kursiyan hon; arthaat ek ek takhte ke neeche do
do kursiyan hon.

26 Phir babool ki lakdi ke bende banvana, arthaat nivaas ki ek alang ke takhton ke liye paanch,

27 Aur nivaas ki doosri alang ke takhton ke liye paanch bende, aur nivaas ki jo alang pashchim ki or
pichhle bhaag mein hogi, uske liye paanch bende banvana.

28 Aur beechvala benda jo takhton ke madhya mein hoga vah tambu ke ek sire se doosre sire tak
pahunche.

29 Phir takhton ko sone se madhvana, aur unke kade jo bendon ke gharon ka kaam denge unhein
bhi sone ke banvana; aur bedon ko bhi sone se madhvana.

30 Aur nivaas ko is reeti khada karna jaisa is parvat par tujhe dikhaya gaya hai.

31 Phir neele, baijni aur laal rang ke aur bati hui sookshm sani vale kapde ka ek beechvala parda
banvana; vah kadhai ke kaam kiye hue karoobon ke saath bane.

32 Aur usko sone se madhe hue babool ke chaar khambhon par latkana, inki ankdiyan sone ki hon,
aur ye chandi ki chaar kursiyon par khadi rahein.

33 Aur beech vale parde ko ankdiyon ke neeche latkakar, uski aad mein saksheepatra ka sandook
bheetar liva le jana; so vah beechvala parda tumhare liye pavitrasthaan ko parmapvitrasthaan se
alag kiye rahe.

34 Phir parmapvitra sthaan mein saksheepatra ke sandook ke oopar prayashchitt ke dhakne ko
rakhna.

35 Aur us parde ke bahar nivaas ki uttar alang mez rakhna; aur uski dakkhin alang mez ke samhane
deevat ko rakhna.

36 Phir tambu ke dwaar ke liye neele, bainjni aur laal rang ke aur bati hui sookshm sani vale kapde
ka kadhai ka kaam kiya huaa ek parda banvana.

37 Aur is parde ke liye babool ke paanch khambhe banvana, aur un ko sone se madhvana; unki
kadiyan sone ki ho, aur unke liye peetal ki paanch kursiyan dhalva kar banvana.



Exodus 27Nirgaman 27

1 Phir vedi ko babool ki lakdi ki, paanch haath lambi aur paanch haath chaudi banvana; vedi
chaukor ho, aur uski oonchai teen haath ki ho.

2 Aur uske charon konon par chaar seeng banvana; ve us samet ek hi tukde ke hon, aur use peetal
se madhvana.

3 Aur uski raakh uthane ke patra, aur phavdiyan, aur katore, aur kante, aur angeethiyan banvana;
uska kul samaan peetal ka banvana.

4 Aur uske peetal ki jali ek jhanjhri banvana; aur uske charon siron mein peetal ke chaar kade
lagvana.

5 Aur us jhanjhri ko vedi ke charon or ki kangni ke neeche aise lagvana, ki vah vedi ki oonchai ke
madhya tak pahunche.

6 Aur vedi ke liye babool ki lakdi ke dande banvana, aur unhein peetal se madhvana.

7 Aur dande kadon mein dale jayen, ki jab jab vedi uthai jaye tab ve uski donon alangon par rahein.

8 Vedi ko takhton se khokhli banvana; jaisi vah is parvat par tujhe dikhai gai hai vaisi hi banai jaye.

9 Phir nivaas ke aangan ko banvana. Uski dakkhin alang ke liye to bati hui sookshm sani ke kapde
ke sab pardon ko milaye ki uski lambai sau haath ki ho; ek alang par to itna hi ho.

10 Aur unke bees khambhe banein, aur inke liye peetal ki bees kursiyan banein, aur khambhon ke
kunde aur unki pattiyan chandi ki hon.

11 Aur usi bhanti aangan ki uttar alang ki lambai mein bhi sau haath lambe parde hon, aur unke bhi
bees khambhe aur inke liye bhi peetal ke bees khane hon; aur un khambhon ke kunde aur
pattiyan chandi ki hon.

12 Phir aangan ki chaudai mein pachchhim ki or pachaas haath ke parde hon, unke khambhe das
aur khane bhi das hon.

13 Aur poorab alang par aangan ki chaudai pachaas haath ki ho.

14 Aur aangan ke dwaar ki ek or pandrah haath ke parde hon, aur unke khambhe teen aur khane
teen hon.

15 Aur doosri or bhi pandrah haath ke parde hon, unke bhi khambhe teen aur khane teen hon.

16 Aur aangan ke dwaar ke liye ek parda banvana, jo neele, bainjni aur laal rang ke kapde aur bati
hui sookshm sani ke kapde ka kamdaar bana huaa bees haath ka ho, uske khambhe chaar aur
khane bhi chaar hon.

17 Aangan ki charon or ke sab khambhe chandi ki pattiyon se jude hue hon, unke kunde chandi ke
aur khane peetal ke hon.



18 Aangan ki lambai sau haath ki, aur uski chaudai barabar pachaas haath ki aur uski kanaat ki
oonchai paanch haath ki ho, uski kanaat bati hui sookshm sani ke kapde ki bane, aur
khambhon ke khane peetal ke hon.

19 Nivaas ke bhanti bhanti ke bartan aur sab samaan aur uske sab khoontein aur aangan ke bhi sab
khoonte peetal hi ke hon.

20 Phir tu istrayeliyon ko aagya dena, ki mere paas deevat ke liye koot ke nikala huaa jalpai ka
nirmal tel le aana, jis se deepak nitya jalta rahe.

21 Milaap ke tambu mein, us beech vale parde se bahar jo saksheepatra ke aage hoga, haroon aur
uske putra deevat saanjh se bhor tak Yahowa ke samhane saja kar rakhein. Yah vidhi istrayeliyon
ki peedhiyon ke liye sadaiv bani rahegi.

1 Phir tu istrayeliyon mein se apne bhai haroon, aur nadaab, abeehu, eleeaazaar aur itamaar naam
uske putron ko apne sameep le aana ki ve mere liye yajak ka kaam karein.

2 Aur tu apne bhai haroon ke liye vaibhav aur shobha ke nimitt pavitra vastra banvana.

3 Aur jitnon ke hriday mein buddhi hai, jin ko main ne buddhi denevali aatma se paripoorn kiya
hai, un ko tu haroon ke vastra banane ki aagya de ki vah mere nimitt yajak ka kaam karne ke liye
pavitra banein.

4 Aur jo vastra unhein banane honge ve ye hain, arthaat seenaband; aur epod, aur jama, chaar
khane ka angarkha, purohit ka top, aur kamarband; ye hi pavitra vastra tere bhai haroon aur
uske putron ke liye banaye jayen ki ve mere liye yajak ka kaam karein.

5 Aur ve sone aur neele aur bainjni aur laal rang ka aur sookshm sani ka kapda lein.

6 Aur ve epod ko sone, aur neele, bainjni aur laal rang ke kapde ka aur bati hui sookshm sani ke
kapde ka banayen, jo ki nipun kadhai ke kaam karne vale ke haath ka kaam ho.

7 Aur vah is tarah se joda jaye ki uske dono kandhon ke sire aapas mein mile rahein.

8 Aur epod par jo kadha huaa patuka hoga uski banavat usi ke samaan ho, aur ve donon bina jod ke
hon, aur sone aur neele, bainjni aur laal rang vale aur bati hui sookshm sani vale kapde ke hon.

9 Phir do sulaimani mani le kar un par istrayel ke putron ke naam khudvana,

10 Unke namon mein se chha: to ek mani par, aur shesh chha: naam doosre mani par, istrayel ke
putron ki utpatti ke anusaar khudvana.

11 Mani khodne vale ke kaam se jaise chhapa khoda jata hai, vaise hi un do maniyon par istrayel ke
putron ke naam khudvana; aur un ko sone ke khanon mein jadva dena.

12 Aur donon maniyon ko epod ke kandhon par lagvana, ve istrayeliyon ke nimitt smaran dilvane
vale mani thahrenge; arthaat haroon unke naam Yahowa ke aage apne donon kandhon par
smaran ke liye lagaye rahe.

13 Phir sone ke khane banvana,

14 Aur doriyon ki nai goonthe hue do janjeer chokhe sone ke banvana; aur goonthe hue janjeeron
ko un khanon mein jadvana.

15 Phir nyaay ki chapraas ko bhi kadhai ke kaam ka banvana; epod ki nai sone, aur neele, bainjni
aur laal rang ke aur bati hui sookshm sani ke kapde ki use banvana.

16 Vah chaukor aur dohri ho, aur uski lambai aur chaudai ek ek bitte ki hon.

17 Aur us mein chaar panti mani jadana. Pahili panti mein to manikya, padmaraag aur laldi hon;



18 Doosri panti mein markat, neelamni aur heera;

19 Teesri panti mein lasham, sooryakaant aur neelam;

20 Aur chauthi panti mein pheeroja, sulaimani mani aur yashab hon; ye sab sone ke khanon mein
jade jayen.

21 Aur istrayel ke putron ke jitne naam hain utne mani hon, arthaat unke namon ki ginti ke anusaar
barah naam khudein, barhon gotron mein se ek ek ka naam ek ek mani par aise khude jese
chhapa khoda jata hai.

22 Phir chapraas par doriyon ki nai. Goonthe hue chokhe sone ki janjeer lagvana;

23 Aur chapraas mein sone ki do kadiyan lagvana, aur donon kadiyon ko chapraas ke dono siron
par lagvana.

24 Aur sone ke donon goonthe janjeeron ko un donon kadiyon mein jo chapraas ke siron par hongi
lagvana;

25 Aur goonthe hue dono janjeeron ke donon baki siron ko donon khanon mein jadva ke epod ke
donon kandhon ke bandhnon par uske samhane lagvana.

26 Phir sone ki do aur kadiyan banvakar chapraas ke donon siron par, uski us kor par jo epod ki
bheetar ki or hogi lagvana.

27 Phir unke sivaay sone ki do aur kadiyan banvakar epod ke donon kandhon ke bandhnon par,
neeche se unke samhane aur uske jod ke paas epod ke kadhe hue patuke ke oopar lagvana.

28 Aur chapraas apni kadiyon ke dwara epod ki kadiyon mein neele pheete se bandhi jaye, is reeti
vah epod ke kadhe hue patuke par bani rahe, aur chapraas epod par se alag na hone paye.

29 Aur jab jab haroon pavitrasthaan mein pravesh kare, tab tab vah nyaay ki chapraas par apne
hriday ke oopar istrayeliyon ke namon ko lagaye rahe, jis se Yahowa ke samhane unka smaran
nitya rahe.

30 Aur tu nyaay ki chapraas mein ooreem aur tummeem ko rakhna, aur jab jab haroon Yahowa ke
samhane pravesh kare, tab tab ve uske hriday ke oopar hon; is prakaar haroon istrayeliyon ke
nyaay padaarth ko apne hriday ke oopar Yahowa ke samhane nitya lagaye rahe.

31 Phir epod ke bage ko sampoorn neele rang ka banvana.

32 Aur uski banavat aisi ho ki uske beech mein sir dalne ke liye chhed ho, aur us chhed ki charon or
bakhtar ke chhed ki si ek buni hui kor ho, ki vah phatne na paye.

33 Aur uske neeche vale ghere mein charon or neele, bainjni aur laal rang ke kapde ke anaar
banvana, aur unke beech beech charon or sone ki ghanteeyan lagvana,

34 Arthaat ek sone ki ghanti aur ek anaar, phir ek sone ki ghanti aur ek anaar, isi reeti bage ke
neeche vale ghere mein charon or aisa hi ho.



35 Aur haroon ek bage ko seva tahal karne ke samay pahina kare, ki jab jab vah pavitrasthaan ke
bheetar Yahowa ke samhane jaye, va bahar nikle, tab tab uska shabd sunai de, nahi to vah mar
jayega.

36 Phir chokhe sone ka ek teeka banvana, aur jaise chhape mein vaise hi us mein ye akshar khode
jayen, arthaat Yahowa ke liye pavitra.

37 Aur use neele pheete se bandhna; aur vah pagdi ke samhane ke hisse par rahe.

38 Aur haroon ke mathe par rahe, isliye ki istrayeli jo kuchh pavitra thahrayen, arthaat jitni pavitra
vastuein bhent mein chadhavein un pavitra vastuon ka dosh haroon uthaye rahe, aur vah nitya
uske mathe par rahe, jis se Yahowa un se prasann rahe.

39 Aur angarkhe ko sookshm sani ke kapde ka charkhana bunvana, aur ek pagdi bhi sookshm sani
ke kapde ki banvana, aur karchobi kaam kiya huaa ek kamarband bhi banvana.

40 Phir haroon ke putron ke liye bhi angarkhe aur kamarband aur topiyan banvana; ye vastra bhi
vaibhav aur shobha ke liye banein.

41 Apne bhai haroon aur uske putron ko ye hi sab vastra pahinakar unka abhishek aur sanskaar
karna, aur unhein pavitra karna, ki ve mere liye yajak ka kaam karein.

42 Aur unke liye sani ke kapde ki janghiya banvana jin se unka tan dhapa rahe; ve kamar se jaangh
tak ki hon;

43 Aur jab jab haroon va uske putra milaap vale tambu mein pravesh karein, va pavitra sthaan mein
seva tahal karne ko vedi ke paas jayen tab tab ve un janghiyon ko pahine rahein, na ho ki ve papi
thahrein aur mar jayen. Yah haroon ke liye aur uske baad uske vansh ke liye bhi sada ki vidhi
thahrein.

1 Aur unhein pavitra karne ko jo kaam tujhe un se karna hai, ki ve mere liye yajak ka kaam karein
vah yah hai. Ek nirdosh bachhda aur do nirdosh mendhe lena,

2 Aur akhmeeri roti, aur tel se sane hue maide ke akhmeeri phulke, aur tel se chupdi hui akhmeeri
papdiyan bhi lena. Ye sab gehun ke maide ke banvana.

3 In ko ek tokri mein rakhkar us tokri ko us bachhde aur un donon mendho samet sameep le aana.

4 Phir haroon aur uske putron ko milaap vale tambu ke dwaar ke sameep le aakar jal se nahlana.

5 Tab un vastron ko le kar haroon ko angarkha or epod ka baga pahinana, aur epod aur chapraas
bandhana, aur epod ka kadha huaa patuka bhi bandhana;

6 Aur uske sir par pagdi ko rakhna, aur pagdi par pavitra mukut ko rakhna.

7 Tab abhishek ka tel le uske sir par dalkar uska abhishek karna.

8 Phir uske putron ko sameep le aakar un ko angarkhe pahinana,

9 Aur uske arthaat haroon aur uske putron ke kamar bandhana aur unke sir par topiyan rakhna; jis
se yajak ke pad par sada unka hak rahe. Isi prakaar haroon aur uske putron ka sanskaar karna.

10 Aur bachhde ko milaap vale tambu ke samhane sameep le aana. Aur haroon aur uske putra
bachhde ke sir par apne apne haath rakhein,

11 Tab us bachhde ko Yahowa ke sammukh milaap vale tambu ke dwaar par balidaan karna,

12 Aur bachhde ke lohu mein se kuchh le kar apni ungli se vedi ke seengon par lagana, aur shesh
sab lohu ko vedi ke paye par undel dena

13 Aur jis charbi se antdiyan dhapi rahti hain, aur jo jhilli kaleje ke oopar hoti hai, un ko aur dono
gurdon ko unke oopar ki charbi samet le kar sab ko vedi par jalana.

14 Aur bachhde ka maans, aur khaal, aur gobar, chhavni se bahar aag mein jala dena; kyonki yah
papabli hoga.

15 Phir ek medha lena, aur haroon aur uske putra uske sir par apne apne haath rakhein,

16 Tab us medhe ko bali karna, aur uska lohu le kar vedi par charon or chhidakna.

17 Aur us medhe ko tukde tukde katna, aur uski antdiyon aur pairon ko dhokar uske tukdon aur sir
ke oopar rakhna,

18 Tab us poore medhe ko vedi par jalana; vah to Yahowa ke liye homabli hoga; vah sukhdayak
sugandh aur Yahowa ke liye havan hoga.

19 Phir doosre medhe ko lena; aur haroon aur uske putra uske sir par apne apne haath rakhein,



20 Tab us medhe ko bali karna, aur uske lohu mein se kuchh le kar haroon aur uske putron ke
dahine kaan ke sire par, aur unke dahine haath aur dahine paanv ke angoothon par lagana, aur
lohu ko vedi par charon or chhidak dena.

21 Phir vedi par ke lohu, aur abhishek ke tel, in dono mein se kuchh kuchh le kar haroon aur uske
vastron par, aur uske putron aur unke vastron par bhi chhidak dena; tab vah apne vastron samet
aur uske putra bhi apne apne vastron samet pavitra ho jayenge.

22 Tab medhe ko sanskarvala jankar us mein se charbi aur moti poonchh ko, aur jis charbi se
antdiyan dhapi rahti hain usko, aur kaleje par ki jhilli ko, aur charbi samet donon gurdon ko,
aur dahine putthe ko lena,

23 Aur akhmeeri roti ki tokri jo Yahowa ke aage dhari hogi us mein se bhi ek roti, aur tel se sane hue
maide ka ek phulka, aur ek papdi le kar,

24 In sab ko haroon aur uske putron ke hathon mein rakhkar hilaye jane ki bhent thahrake Yahowa
ke aage hilaya jaye.

25 Tab un vastuon ko unke hathon se le kar homabli ki vedi par jala dena, jis se vah Yahowa ke
samhane sukhdayak sugandh thahre; vah to Yahowa ke liye havan hoga.

26 Phir haroon ke sanskaar ka jo medha hoga uski chhati ko le kar hilaye jane ki bhent ke liye
Yahowa ke aage hilana; aur vah tera bhaag thahrega.

27 Aur haroon aur uske putron ke sanskaar ka jo medha hoga, us mein se hilaye jane ki bhentvali
chhati jo hilai jayegi, aur uthaye jane ka bhentvala puttha jo uthaya jayega, in donon ko pavitra
thahrana.

28 Aur ye sada ki vidhi ki reeti par istrayeliyon ki or se uska aur uske putron ka bhaag thahre,
kyonki ye uthaye jane ki bhentein thahri hain; aur yah istrayeliyon ki or se unke melabliyon
mein se Yahowa ke liye uthaye jane ki bhent hogi.

29 Aur haroon ke jo pavitra vastra honge vah uske baad uske bete pote aadi ko milte rahein, jis se
unhi ko pahine hue unka abhishek aur sanskaar kiya jaye.

30 Uske putron ke jo uske sthaan par yajak hoga, vah jab pavitrasthaan mein seva tahal karne ko
milaap vale tambu mein pahile aaye, tab un vastron ko saat din tak pahine rahein.

31 Phir yajak ke sanskaar ka jo medha hoga use le kar uska maans kisi pavitra sthaan mein pakana;

32 Tab haroon apne putron samet us medhe ka maans aur tokri ki roti, donon ko milaap vale
tambu ke dwaar par khaye.

33 Aur jin padarthon se unka sanskaar aur unhein pavitra karne ke liye prayashchitt kiya jayega un
ko to ve khayen, parantu paraye kul ka koi unhein na khane paye, kyonki ve pavitra honge.



34 Aur yadi sanskaar vale maans va roti mein se kuchh bihaan tak bacha rahe, to us bache hue ko
aag mein jalana, vah khaya na jaye; kyonki vah pavitra hoga.

35 Aur main ne tujhe jo jo aagya di hain, un sabhon ke anusaar tu haroon aur uske putron se karna;
aur saat din tak unka sanskaar karte rahna,

36 Arthaat papabli ka ek bachhda prayashchitt ke liye pratidin chadhana. Aur vedi ko bhi
prayashchitt karne ke samay shuddh karna, aur use pavitra karne ke liye uska abhishek karna.

37 Saat din tak vedi ke liye prayashchitt karke use pavitra karna, aur vedi parmapvitra thahregi; aur
jo kuchh usse chhu jayega vah bhi pavitra ho jayega.

38 Jo tujhe vedi par nitya chadhana hoga vah yah hai; arthaat pratidin ek ek varsh ke do bhedi ke
bachche.

39 Ek bhed ke bachche ko to bhor ke samay, aur doosre bhed ke bachche ko godhooli ke samay
chadhana.

40 Aur ek bhed ke bachche ke sang heen ki chauthai kootke nikale hue tel se sana huaa epa ka
dasvan bhaag maida, aur argh ke liye hi ki chauthai dakhamdhu dena.

41 Aur doosre bhed ke bachche ko godhooli ke samay chadhana, aur uske saath bhor ki reeti
anusaar annabli aur argh donon dena, jis se vah sukhdayak sugandh aur Yahowa ke liye havan
thahre.

42 Tumhari peedhi peedhi mein Yahowa ke aage milaap vale tambu ke dwaar par nitya aisa hi
homabli huaa kare; yah vah sthaan hai jis mein main tum logon se isliye mila karoonga, ki tujh
se batein karun.

43 Aur main istrayeliyon se vahi mila karoonga, aur vah tambu mere tej se pavitra kiya jayega.

44 Aur main milaap vale tambu aur vedi ko pavitra karoonga, aur haroon aur uske putron ko bhi
pavitra karoonga, ki ve mere liye yajak ka kaam karein.

45 Aur main istrayeliyon ke madhya nivaas karoonga, aur unka Parmeshwar thahroonga.

46 Tab ve jaan lenge ki main Yahowa unka Parmeshwar hoon, jo un ko Misr desh se isliye nikaal le
aaya, ki unke madhya nivaas karun; main hi unka Parmeshwar Yahowa hoon.



Exodus 30Nirgaman 30

1 Phir dhoop jalane ke liye babool ki lakdi ki vedi banana.

2 Uski lambai ek haath aur chaudai ek haath ki ho, vah chaukor ho, aur uski oonchai do haath ki
ho, aur uske seeng usi tukde se banaye jayen.

3 Aur vedi ke oopar vale palle aur charon or ki alangon aur seengon ko chokhe sone se madhna, aur
iski charon or sone ki ek baad banana.

4 Aur iski baad ke neeche iske danon palle par sone ke do do kade banakar iske donon or lagana, ve
iske uthane ke dandon ke khanon ka kaam denge.

5 Aur dandon ko babool ki lakdi ke banakar un ko sone se madhna.

6 Aur tu usko us parde ke aage rakhna jo saksheepatra ke sandook ke samhane hai, arthaat
prayashchitt vale dhakne ke aage jo saksheepatra ke oopar hai, vahi main tujh se mila karoonga.

7 Aur usi vedi par haroon sugandhit dhoop jalaya kare; pratidin bhor ko jab vah deepak ko theek
kare tab vah dhoop ko jalaye,

8 Tab godhooli ke samay jab haroon deepkon ko jalaye tab dhoop jalaya kare, yah dhoop Yahowa ke
samhane tumhari peedhi peedhi mein nitya jalaya jaye.

9 Aur us vedi par tum aur prakaar ka dhoop na jalana, aur na us par homabli aur na annabli
chadhana; aur na is par argh dena.

10 Aur haroon varsh mein ek baar iske seengon par prayashchitt kare; aur tumhari peedhi peedhi
mein varsh mein ek baar prayashchitt liya jaye; yah Yahowa ke liye parmapvitra hai.

11 Aur tab Yahowa ne Musa se kaha,

12 Jab tu istrayeliyon ki ginti lene lage, tab ve ginne ke samay jinki ginti hui ho apne apne pranon
ke liye Yahowa ko prayashchitt dein, jis se jab tu unki ginti kar raha ho us samay koi vipatti un
par na aa pade.

13 Jitne log gine jayen ve pavitrasthaan ke shekel ke liye aadha shekel dein, yah shekel bees gera ka
hota hai, Yahowa ki bhent aadha shekel ho.

14 Bees varsh ke va usse adhik avastha ke jitne gine jayen un mein se ek ek jan Yahowa ki bhent de.

15 Jab tumhare pranon ke prayashchitt ke nimitt Yahowa ki bhent di jaye, tab na to dhani log aadhe
shekel se adhik dein, aur na kangaal log usse kam dein.

16 Aur tu istrayeliyon se prayashchitt ka roopya le kar milaap vale tambu ke kaam mein lagana; jis
se vah Yahowa ke sammukh istrayeliyon ke smarnaarth chinh thahre, aur unke pranon ka
prayashchitt bhi ho.

17 Aur Yahowa ne Musa se kaha,



18 Dhone ke liye peetal ki ek haudi aur uska paya peetal ka banana. Aur use milaap vale tambu aur
vedi ke beech mein rakhkar us mein jal bhar dena;

19 Aur us mein haroon aur uske putra apne apne haath paanv dhoya karein.

20 Jab jab ve milaap vale tambu mein pravesh karein tab tab ve haath paanv jal se dhoyen, nahi to
mar jayenge; aur jab jab ve vedi ke paas seva tahal karne, arthaat Yahowa ke liye havya jalane ko
aayen tab tab ve haath paanv dhoyen, na ho ki mar jayen.

21 Yah haroon aur uske peedhi peedhi ke vansh ke liye sada ki vidhi thahre.

22 Phir Yahowa ne Musa se kaha,

23 Tu mukhya mukhya sugandh dravya, arthaat pavitrasthaan ke shekel ke anusaar paanch sau
shekel apne aap nikla huaa gandharas, aur uska aadha, arthaat adhai sau shekel sugandhit agar,

24 Aur paanch sau shekel taj, aur ek heen jalpai ka tel le kar

25 Un se abhishek ka pavitra tel, arthaat gandhi ki reeti se taiyaar kiya huaa sugandhit tel banvana;
yah abhishek ka pavitra tel thahre.

26 Aur usse milaap vale tambu ka, aur saksheepatra ke sandook ka,

27 Aur sare samaan samet mez ka, aur samaan samet deevat ka, aur dhoopvedi ka,

28 Aur sare samaan samet homvedi ka, aur paye samet haudi ka abhishek karna.

29 Aur un ko pavitra karna, jis se ve parmapvitra thahrein; aur jo kuchh un se chhu jayega vah
pavitra ho jayega.

30 Phir haroon ka uske putron ke saath abhishek karna, aur is prakaar unhein mere liye yajak ka
kaam karne ke liye pavitra karna.

31 Aur istrayeliyon ko meri yah aagya sunana, ki vah tel tumhari peedhi peedhi mein mere liye
pavitra abhishek ka tel hoga.

32 Vah kisi manushya ki deh par na dala jaye, aur milavat mein uske samaan aur kuchh na banana;
vah to pavitra hoga, vah tumhare liye pavitra hoga.

33 Jo koi uske samaan kuchh banaye, va jo koi us mein se kuchh paraye kul vale par lagaye, vah apne
logon mein se naash kiya jaye.

34 Phir Yahowa ne Musa se kaha, bol, nakhi aur kundaru, ye sugandh dravya nirmal lobaan samet
le lena, ye sab ek taul ke hon,

35 Aur inka dhoop arthaat lon milakar gandhi ki reeti ke anusaar chokha aur pavitra sugandh
dravya banvana;

36 Phir us mein se kuchh peeskar bukni kar dalna, tab us mein se kuchh milaap vale tambu mein
saksheepatra ke aage, jahan par main tujh se mila karoonga vahan rakhna; vah tumhare liye



parmapvitra hoga.

37 Aur jo dhoop tu banvayega, milavat mein uske samaan tum log apne liye aur kuchh na banvana;
vah tumhare aage Yahowa ke liye pavitra hoga.

38 Jo koi soonghne ke liye uske samaan kuchh banaye vah apne logon mein se naash kiya jaye.

1 Phir Yahowa ne Musa se kaha,

2 Sun, main oori ke putra baslel ko, jo hoor ka pota aur Yahuda ke gotra ka hai, naam le kar bulata
hoon.

3 Aur main usko Parmeshwar ki aatma se jo buddhi, praveenta, gyaan, aur sab prakaar ke karyon ki
samajh denevali aatma hai paripoorn karta hoon,

4 Jis se vah kareegri ke karya buddhi se nikaal nikaal kar sab bhanti ki banavat mein, arthaat sone,
chandi, aur peetal mein,

5 Aur jadne ke liye mani katne mein, aur lakdi ke khodne mein kaam kare.

6 Aur sun, main daan ke gotra vale aheesamaak ke putra oholeeaab ko uske sang kar deta hoon;
varan jitne buddhimaan hai un sabhon ke hriday mein main buddhi deta hoon, jis se jitni
vastuon ki aagya main ne tujhe di hai un sabhon ko ve banayen;

7 Arthaat milapvala tambu, aur saksheepatra ka sandook, aur us par ka prayashchittavala dhakna,
aur tambu ka sara samaan,

8 Aur samaan sahit mez, aur sare samaan samet chokhe sone ki deevat, aur dhoopvedi,

9 Aur sare samaan sahit homvedi, aur paye samet haudi,

10 Aur kadhe hue vastra, aur haroon yajak ke yajak vale kaam ke pavitra vastra, aur uske putron ke
vastra,

11 Aur abhishek ka tel, aur pavitra sthaan ke liye sugandhit dhoop, in sabhon ko ve un sab aagyaon
ke anusaar banayen jo main ne tujhe di hain.

12 Phir Yahowa ne Musa se kaha,

13 Tu istrayeliyon se yah bhi kahna, ki nishchay tum mere vishramdinon ko manna, kyonki
tumhari peedhi peedhi mein mere aur tum logon ke beech yah ek chinh thahra hai, jis se tum
yah baat jaan rakho ki Yahowa hamara pavitra karnehara hai.

14 Is karan tum vishramdin ko manna, kyonki vah tumhare liye pavitra thahra hai; jo usko apvitra
kare vah nishchay maar dala jaye; jo koi us din mein se kuchh kamkaaj kare vah prani apne
logon ke beech se naash kiya jaye.

15 Chha: din to kaam kaaj kiya jaye, par satvan din paramvishraam ka din aur Yahowa ke liye
pavitra hai; isliye jo koi vishraam ke din mein kuchh kaam kaaj kare vah nishchay maar dala
jaye.

16 So istrayeli vishramdin ko mana karein, varan peedhi peedhi mein usko sada ki vacha ka vishay
jankar mana karein.



17 Vah mere aur istrayeliyon ke beech sada ek chinh rahega, kyonki chha: din mein Yahowa ne
aakaash aur prithvi ko banaya, aur satvein din vishraam karke apna ji thanda kiya.

18 Jab Parmeshwar Musa se seenai parvat par aisi batein kar chuka, tab usne usko apni ungli se
likhi hui sakshi denevali patthar ki donon takhtiyan di.

1 Jab logon ne dekha ki Musa ko parvat se utarne mein vilamb ho raha hai, tab ve haroon ke paas
ikatthe ho kar kahne lage, ab hamare liye devta bana, jo hamare aage aage chale; kyonki us
puroosh Musa ko jo hamein Misr desh se nikaal le aaya hai, ham nahi jante ki use kya huaa?

2 Haroon ne un se kaha, tumhari striyon aur bete betiyon ke kanon mein sone ki jo baliyan hai
unhein todkar utaro, aur mere paas le aao.

3 Tab sab logon ne unke kanon se sone ki baliyon ko todkar utara, aur haroon ke paas le aaye.

4 Aur haroon ne unhein unke haath se liya, aur ek bachhda dhalkar banaya, aur tanki se gadha; tab
ve kahne lage, ki he istrayel tera Parmeshwar jo tujhe Misr desh se chhuda laya hai vah yahi hai.

5 Yah dekhke haroon ne uske aage ek vedi banvai; aur yah prachaar kiya, ki kal Yahowa ke liye
parbb hoga.

6 Aur doosre din logon ne tadke uth kar homabli chadhaye, aur melabli le aaye; phir baithkar
khaya piya, aur uth kar khelne lage.

7 Tab Yahowa ne Musa se kaha, neeche utar ja, kyonki teri praja ke log, jinhein tu Misr desh se
nikaal le aaya hai, so bigad gaye hain;

8 Aur jis maarg par chalne ki aagya main ne un ko di thi usko jhatpat chhodkar unhonne ek
bachhda dhalkar bana liya, phir usko dandavat kiya, aur uske liye balidaan bhi chadhaya, aur
yah kaha hai, ki he istrayeliyon tumhara Parmeshwar jo tumhein Misr desh se chhuda le aaya
hai vah yahi hai.

9 Phir Yahowa ne Musa se kaha, main ne in logon ko dekha, aur sun, ve hatheele hain.

10 Ab mujhe mat rok, mera kop un par bhadak utha hai jis se main unhein bhasm karun; parantu
tujh se ek badi jati upjaoonga.

11 Tab Musa apne Parmeshwar Yahowa ko yah kahke manane laga, ki he Yahowa, tera kop apni
praja par kyon bhadka hai, jise tu bade samarthya aur balvant haath ke dwara Misr desh se
nikaal laya hai?

12 Misri log yah kyon kahne paye, ki vah un ko bure abhipraay se, arthaat pahadon mein ghaat
karke dharti par se mita dalne ki mansa se nikaal le gaya? Tu apne bhadke hue kop ko shaant
kar, aur apni praja ko aisi hani pahuchane se phir ja.

13 Apne daas Ibrahim, Ishaq, aur Yakub ko smaran kar, jin se tu ne apni hi kiriya khakar yah kaha
tha, ki main tumhare vansh ko aakaash ke taron ke tulya bahut karoonga, aur yah sara desh jiski
main ne charcha ki hai tumhare vansh ko doonga, ki vah uske adhikari sadaiv bane rahein.

14 Tab Yahowa apni praja ki hani karne se jo us ne kaha tha pachhtaya.



15 Tab Musa phirkar sakshi ki danon takhtiyon ko haath mein liye hue pahaad se utar gaya, un
takhtiyon ke to idhar aur udhar donon alangon par kuchh likha huaa tha.

16 Aur ve takhtiyan Parmeshwar ki banai hui thi, aur un par jo khodkar likha huaa tha vah
Parmeshwar ka likha huaa tha.

17 Jab yahoshu ko logon ke kolahal ka shabd sunai pada, tab usne Musa se kaha, chhavni se ladai ka
sa shabd sunai deta hai.

18 Usne kaha, vah jo shabd hai vah na to jeetne valon ka hai, aur na harne valon ka, mujhe to gane
ka shabd sun padta hai.

19 Chhavni ke paas aate hi Musa ko vah bachhda aur nachna dekh pada, tab Musa ka kop bhadak
utha, aur usne takhtiyon ko apne hathon se parvat ke neeche patakkar tod dala.

20 Tab usne unke banaye hue bachhde ko le kar aag mein dalke phoonk diya. Aur peeskar choor
choor kar dala, aur jal ke oopar phenk diya, aur istrayeliyon ko use pilva diya.

21 Tab Musa haroon se kahne laga, un logon ne tujh se kya kiya ki tu ne un ko itne bade paap mein
phansaya?

22 Haroon ne uttar diya, mere Prabhu ka kop na bhadke; tu to un logon ko janta hi hai ki ve burai
mein man lagaye rahte hain.

23 Aur unhonne mujh se kaha, ki hamare liye devta banva jo hamare aage aage chale; kyonki us
puroosh Musa ko, jo hamein Misr desh se chhuda laya hai, ham nahi jante ki use kya huaa?

24 Tab main ne un se kaha, jis jiske paas sone ke gahne hon, ve un ko todkar utaar layen; aur jab
unhonne mujh ko diya, main ne unhein aag mein daal diya, tab yah bachhda nikal pada

25 Haroon ne un logon ko aisa nirankush kar diya tha ki ve apne virodhiyon ke beech uphaas ke
yogya hue,

26 Un ko nirankush dekhkar Musa ne chhavni ke nikaas par khade ho kar kaha, jo koi Yahowa ki or
ka ho vah mere paas aaye; tab sare leveeya us ke paas ikatthe hue.

27 Usne un se kaha, istrayel ka Parmeshwar Yahowa yon kahta hai, ki apni apni jaangh par talvaar
latka kar chhavni se ek nikaas se doosre nikaas tak ghoom ghoomkar apne apne bhaiyon,
sangiyon, aur padosiyon ghaat karo.

28 Musa ke is vachan ke anusaar leviyon ne kiya aur us din teen hajaar ke atkal log mare gaye.

29 Phir Musa ne kaha, aaj ke din Yahowa ke liye apna yajakpad ka sanskaar karo, varan apne apne
beton aur bhaiyon ke bhi viruddh ho kar aisa karo jis se vah aaj tum ko aasheesh de.

30 Doosre din Musa ne logon se kaha, tum ne bada hi paap kiya hai. Ab main Yahowa ke paas chadh
jaoonga; sambhav hai ki main tumhare paap ka prayashchitt kar sakun.



31 Tab Musa Yahowa ke paas ja kar kahne laga, ki haay, haay, un logon ne sone ka devta banvakar
bada hi paap kiya hai.

32 Taubhi ab tu unka paap kshama kar nahi to apni likhi hui pustak mein se mere naam ko kaat de.

33 Yahowa ne Musa se kaha, jisne mere viruddh paap kiya hai usi ka naam main apni pustak mein
se kaat doonga.

34 Ab to tu ja kar un logon ko us sthaan mein le chal jiski charcha main ne tujh se ki thi; dekh mera
doot tere aage aage chalega. Parantu jis din main dand dene lagoonga us din un ko is paap ka
bhi dand doonga.

35 Aur Yahowa ne un logon par vipatti dali, kyonki haroon ke banaye hue bachhde ko unhi ne
banvaya tha.

1 Phir Yahowa ne Musa se kaha, tu un logon ko jinhein Misr desh se chhuda laya hai sang le kar us
desh ko ja, jiske vishay main ne Ibrahim, Ishaq, aur Yakub se shapath khakar kaha tha, ki main
use tumhare vansh ko doonga.

2 Aur main tere aage aage ek doot ko bhejoonga, aur kanani, emori, hitti, parijji, hibbi, aur yaboosi
logon ko barbas nikaal doonga.

3 Tum log us desh ko jao jis mein doodh aur madhu ki dhara bahti hai; parantu tum hatheele ho, is
karan main tumhare beech mein hoke na chaloonga, aisa na ho ki main maarg mein tumhara
ant kar dalun.

4 Yah bura samachaar sunkar ve log vilaap karne lage; aur koi apne gahne pahine hue na raha.

5 Kyonki Yahowa ne Musa se kah diya tha, ki istrayeliyon ko mera yah vachan suna, ki tum log to
hatheele ho; jo main pal bhar ke liye tumhare beech ho kar chalun, to tumhara ant kar
daloonga. Isliye ab apne apne gahne apne angon se utaar do, ki main janun ki tumhare saath
kya karna chahiye.

6 Tab istrayeli horeb parvat se le kar aage ko apne gahne utare rahe.

7 Musa tambu ko chhavni se bahar varan door khada karaya karta tha, aur usko milapvala tambu
kahta tha. Aur jo koi Yahowa ko dhoondhta vah us milaap vale tambu ke paas jo chhavni ke
bahar tha nikal jata tha.

8 Aur jab jab Musa tambu ke paas jata, tab tab sab log uth kar apne apne dere ke dwaar par khade
ho jate, aur jab tak Musa us tambu mein pravesh na karta tha tab tak uski or takte rahte the.

9 Aur jab Musa us tambu mein pravesh karta tha, tab badal ka khambha utar ke tambu ke dwaar
par thahar jata tha, aur Yahowa Musa se batein karne lagta tha.

10 Aur sab log jab badal ke khambhe ko tambu ke dwaar par thahra dekhte the, tab uth kar apne
apne dere ke dwaar par se dandavat karte the.

11 Aur Yahowa Musa se is prakaar aamhane-samhane batein karta tha, jis prakaar koi apne bhai se
batein kare. Aur Musa to chhavni mein phir aata tha, par yahoshu naam ek javaan, jo noon ka
putra aur Musa ka tahluaa tha, vah tambu mein se na nikalta tha.

12 Aur Musa ne Yahowa se kaha, sun tu mujh se kahta hai, ki in logon ko le chal; parantu yah nahi
bataya ki tu mere sang kis ko bhejega. Taubhi tu ne kaha hai, ki tera naam mere chitt mein basa
hai, aur tujh par mere anugrah ki drishti hai.

13 Aur ab yadi mujh par tere anugrah ki drishti ho, to mujhe apni gati samjha de, jis se jab main
tera gyaan paun tab tere anugrah ki drishti mujh par bani rahe. Phir iski bhi sudhi kar ki yah jati
teri praja hai.



14 Yahowa ne kaha, main aap chaloonga aur tujhe vishraam doonga.

15 Usne usse kaha, yadi tu aap na chale, to hamein yahan se aage na le ja.

16 Yah kaise jana jaye ki tere anugrah ki drishti mujh par aur apni praja par hai? Kya is se nahi ki tu
hamare sang sang chale, jis se main aur teri praja ke log prithvi bhar ke sab logon se alag
thahrein?

17 Yahowa ne Musa se kaha, main yah kaam bhi jiski charcha tu ne ki hai karoonga; kyonki mere
anugrah ki drishti tujh par hai, aur tera naam mere chitt mein basa hai.

18 Usne kaha mujhe apna tej dikha de.

19 Usne kaha, main tere sammukh ho kar chalte hue tujhe apni sari bhalai dikhaoonga, aur tere
sammukh Yahowa naam ka prachaar karoonga, aur jis par main anugrah karna chahun usi par
anugrah karoonga, aur jis par daya karna chanhu usi par daya karoonga.

20 Phir usne kaha, tu mere mukh ka darshan nahi kar sakta; kyonki manushya mere mukh ka
darshan karke jeevit nahi rah sakta.

21 Phir Yahowa ne kaha, sun, mere paas ek sthaan hai, tu us chattaan par khada ho;

22 Aur jab tak mera tej tere samhane hoke chalta rahe tab tak main tujhe chattaan ke daraar mein
rakhoonga, aur jab tak main tere samhane ho kar na nikal jaun tab tak apne haath se tujhe
dhampe rahoonga;

23 Phir main apna haath utha loonga, tab tu meri peeth ka to darshan payega, parantu mere mukh
ka darshan nahi milega.

1 Phir Yahowa ne Musa se kaha, pahili takhtiyon ke samaan patthar ki do aur takhtiyan gadh le; tab
jo vachan un pahili takhtiyon par likhe the, jinhein tu ne tod dala, ve hi vachan main un
takhtiyon par bhi likhoonga.

2 Aur bihaan ko taiyaar rahna, aur bhor ko seenai parvat par chadhkar uski choti par mere
samhane khada hona.

3 Aur tere sang koi na chadh paye, varan parvat bhar par koi manushya kahi dikhai na de; aur na
bhed-bakri aur gaay-bail bhi parvat ke aage charte payen.

4 Tab Musa ne pahili takhtiyon ke samaan do aur takhtiyan gadhi; aur bihaan ko savere uth kar
apne haath mein patthar ki ve donon takhtiyan le kar Yahowa ki aagya ke anusaar parvat par
chadh gaya.

5 Tab Yahowa ne badal mein utar ke uske sang vahan khada ho kar Yahowa naam ka prachaar kiya.

6 Aur Yahowa uske samhane ho kar yon prachaar karta huaa chala, ki Yahowa, Yahowa, ishwar
dayalu aur anugrahkari, kop karne mein dheerajvant, aur ati karoonamay aur satya,

7 Hajaron peedhiyon tak nirantar karoona karne vala, adharm aur apraadh aur paap ka kshama
karne vala hai, parantu doshi ko vah kisi prakaar nirdosh na thahrayega, vah pitron ke adharm
ka dand unke beton varan poton aur parpoton ko bhi dene vala hai.

8 Tab Musa ne phurti kar prithvi ki or jhukkar dandavat ki.

9 Aur usne kaha, he Prabhu, yadi tere anugrah ki drishti mujh par ho to Prabhu, ham logon ke
beech mein ho kar chale, ye log hatheele to hain, taubhi hamare adharm aur paap ko kshama
kar, aur hamein apna nij bhaag manke grahan kar.

10 Usne kaha, sun, main ek vacha bandhata hoon. Tere sab logon ke samhane main aise aashcharya
karm karoonga jaisa prithvi par aur sab jatiyon mein kabhi nahi hue; aur ve sare log jinke beech
tu rahta hai Yahowa ke karya ko dekhenge; kyonki jo main tum logon se karne par hoon vah
bhay yogya kaam hai.

11 Jo aagya main aaj tumhein deta hoon use tum log manna. Dekho, main tumhare aage se emori,
kanani, hitti, parijji, hibbi, aur yaboosi logon ko nikalta hoon.

12 Isliye savdhaan rahna ki jis desh mein tu jane vala hai uske nivasiyon se vacha na bandhana; kahi
aisa na ho ki vah tere liye phanda thahre.

13 Varan unki vediyon ko gira dena, unki lathon ko tod dalna, aur unki ashera naam moortiyon ko
kaat dalna;

14 Kyonki tumhein kisi doosre ko ishwar karke dandavat karne ki aagya nahi, kyonki Yahowa jiska
naam jalansheel hai, vah jal uthne vala ishwar hai hi,



15 Aisa na ho ki tu us desh ke nivasiyon vacha bandhe, aur ve apne devtaon ke peechhe hone ka
vyabhichaar karein, aur unke liye balidaan bhi karein, aur koi tujhe nevta de aur tu bhi uske
balipshu ka prasaad khaye,

16 Aur tu unki betiyon ko apne beton ke liye lave, aur unki betiyan jo aap apne devtaon ke peechhe
hone ka vyabhichaar karti hai tere beton se bhi apne devtaon ke peechhe hone ko vyabhichaar
karvayen.

17 Tum devtaon ki moottiyan dhalkar na bana lena.

18 Akhmeeri roti ka parbb manna. Us mein meri aagya ke anusaar aabeeb maheene ke niyat samay
par saat din tak akhmeeri roti khaya karna; kyonki tu Misr se aabeeb maheene mein nikal aaya.

19 Har ek pahilautha mera hai; aur kya bachhda, kya memna, tere pashuon mein se jo nar
pahilauthe honve sab mere hi hain.

20 Aur gadhi ke pahilauthe ki santi memna dekar usko chhudana, yadi tu use chhudana na chahe to
uski gardan tod dena. Parantu apne sab pahilauthe beton ko badla dekar chhudana. Mujhe koi
chhoochhe haath apna munh na dikhaye.

21 Chha: din to parishram karna, parantu satvein din vishraam karna; varan hal jotne aur lavne ke
samay mein bhi vishraam karna.

22 Aur tu athvaron ka parbb manna jo pahile lave hue gehun ka parbb kahlata hai, aur varsh ke ant
mein batoran ka bhi parbb manna.

23 Varsh mein teen baar tere sab puroosh istrayel ke Parmeshwar Prabhu Yahowa ko apne munh
dikhayen.

24 Main to anyajatiyon ko tere aage se nikaal kar tere sivanon ko badhaoonga; aur jab tu apne
Parmeshwar Yahowa ko apna munh dikhane ke liye varsh mein teen baar aaya kare, tab koi teri
bhoomi ka lalach na karega.

25 Mere balidaan ke lohu ko khameer sahit na chadhana, aur na phasah ke parbb ke balidaan mein
se kuchh bihaan tak rahne dena.

26 Apni bhoomi ki pahili upaj ka pahila bhaag apne Parmeshwar Yahowa ke bhavan mein le aana.
Bakri ke bachche ko uski maa ke doodh mein ne sijhana.

27 Aur Yahowa ne Musa se kaha, ye vachan likh le; kyonki inhi vachnon ke anusaar main tere aur
istrayel ke saath vacha bandhata hoon.

28 Musa to vahan Yahowa ke sang chalees din aur raat raha; aur tab tak na to usne roti khai aur na
pani piya. Aur usne un takhtiyon par vacha ke vachan arthaat das aagyayen likh di.

29 Jab Musa sakshi ki donon takhtiyan haath mein liye hue seenai parvat se utra aata tha tab
Yahowa ke saath batein karne ke karan uske chehre se kirnein nikal rahi thi., parantu vah yah



nahi janta tha ki uske chehre se kirnein nikal rahi hain.

30 Jab haroon aur sab istrayeliyon ne Musa ko dekha ki uske chehre se kirnein nikalti hain, tab ve
uske paas jane se dar gaye.

31 Tab Musa ne un ko bulaya; aur haroon mandali ke sare pradhanon samet uske paas aaya, aur
Musa un se batein karne laga.

32 Iske baad sab istrayeli paas aaye, aur jitni aagyayen Yahowa ne seenai parvat par uske saath baat
karne ke samay di thi, ve sab usne unhein batai.

33 Jab tak Musa un se baat na kar chuka tab tak apne munh par odhna dale raha.

34 Aur jab jab Musa bheetar Yahowa se baat karne ko uske samhane jata tab tab vah us odhni ko
nikalte samay tak utare hue rahta tha; phir bahar aakar jo jo aagya use milti unhein istrayeliyon
se kah deta tha.

35 So istrayeli Musa ka chehra dekhte the ki usse kirnein nikalti hain; aur jab tak vah Yahowa se
baat karne ko bheetar na jata tab tak vah us odhni ko dale rahta tha.



Exodus 35Nirgaman 35

1 Musa ne istrayeliyon ki sari mandali ikatthi karke un se kaha, jin kamon ke karne ki aagya
Yahowa ne di hai ve ye hain.

2 Chha: din to kaam kaaj kiya jaye, parantu satvan din tumhare liye pavitra aur Yahowa ke liye
paramvishraam ka din thahre; us mein jo koi kaam kaaj kare vah maar dala jaye;

3 Varan vishraam ke din tum apne apne gharon mein aag tak na jalana.

4 Phir Musa ne istrayeliyon ki sari mandali se kaha, jis baat ki aagya Yahowa ne di hai vah yah hai.

5 Tumhare paas se Yahowa ke liye bhent li jaye, arthaat jitne apni ichchha se dena chahein ve
Yahowa ki bhent karke ye vastuein le aayen; arthaat sona, roopa, peetal;

6 Neele, bainjni aur laal rang ka kapda, sookshm sani ka kapda; bakri ka baal,

7 Laal rang se rangi hui medhon ki khalein, suison ki khalein; babool ki lakdi,

8 Ujiyala dene ke liye tel, abhishek ka tel, aur dhoop ke liye sugandhadravya,

9 Phir epod aur chapraas ke liye sulaimani mani aur jadne ke liye mani.

10 Aur tum mein se jitnon ke hriday mein buddhi ka prakaash hai ve sab aakar jis jis vastu ki aagya
Yahowa ne di hai ve sab banayen.

11 Arthaat tambu, aur ohaar samet nivaas, aur uski ghundi, takhte, bende, khambhe aur kursiyan;

12 Phir dandon samet sandook, aur prayashchitt ka dhakna, aur beechvala parda;

13 Dandon aur sab samaan samet mez, aur bhent ki rotiyan;

14 Samaan aur deepkon samet ujiyala denevala deevat, aur ujiyala dene ke liye tel;

15 Dandon samet dhoopvedi, abhishek ka tel, sugandhit dhoop, aur nivaas ke dwaar ka parda;

16 Peetal ki jhanjhri, dandon aadi sare samaan samet homvedi, paye samet haudi;

17 Khambhon aur unki kursiyon samet aangan ke parde, aur aangan ke dwaar ke parde;

18 Nivaas aur aangan donon ke khoonte, aur doriyan;

19 Pavitrasthaan mein seva tahal karne ke liye kadhe hue vastra, aur yajak ka kaam karne ke liye
haroon yajak ke pavitra vastra, aur uske putron ke vastra bhi.

20 Tab istrayeliyon ki sari mandali Musa ke samhane se laut gai.

21 Aur jitnon ko utsaah huaa, aur jitnon ke man mein aisi ichchha utpann hui thi, ve milaap vale
tambu ke kaam karne aur uski sari sevkai aur pavitra vastron ke banane ke liye Yahowa ki bhent
le aane lage.



22 Kya stri, kya puroosh, jitnon ke man mein aisi ichchha utpann hui bhi ve sab jugnu, nathuni,
mundri, aur kangan aadi sone ke gahne le aane lage, is bhanti jitne manushya Yahowa ke liye
sone ki bhent ke dene vale the ve sab un ko le aaye.

23 Aur jis jis puroosh ke paas neele, bainjni va laal rang ka kapda va sookshm sani ka kapda, va
bakri ka baal, va laal rang se rangi hui medhon ki khalein, va sooison ki khalein thi ve unhein le
aaye.

24 Phir jitne chandi, va peetal ki bhent ke dene vale the ve Yahowa ke liye vaisi bhent le aaye; aur jis
jiske paas sevkai ke kisi kaam ke liye babool ki lakdi thi ve use le aaye.

25 Aur jitni striyon ke hriday mein buddhi ka prakaash tha ve apne hathon se soot kaat katkar
neele, bainjni aur laal rang ke, aur sookshm sani ke kate hue soot ko le aai.

26 Aur jitni striyon ke man mein aisi buddhi ka prakaash tha unho ne bakri ke baal bhi kate.

27 Aur pradhaan log epod aur chapraas ke liye sulaimani mani, aur jadne ke liye mani,

28 Aur ujiyala dene aur abhishek aur dhoop ke sugandhadravya aur tel le aaye.

29 Jis jis vastu ke banane ki aagya Yahowa ne Musa ke dwara di thi uske liye jo kuchh aavashyak tha,
use ve sab puroosh aur striyan le aai, jinke hriday mein aisi ichchha utpann hui thi. Is prakaar
istrayeli Yahowa ke liye apni hi ichchha se bhent le aaye.

30 Tab Musa ne istrayeliyon se kaha suno, Yahowa ne Yahuda ke gotra vale baslel ko, jo oori ka
putra aur hoor ka pota hai, naam le kar bulaya hai.

31 Aur usne usko Parmeshwar ke aatma se aisa paripoorn kiya he ki sab prakaar ki banavat ke liye
usko aisi buddhi, samajh, aur gyaan mila hai,

32 Ki vah kareegri ki yuktiyan nikaal kar sone, chandi, aur peetal mein,

33 Aur jadne ke liye mani katne mein aur lakdi ke khodne mein, varan buddhi se sab bhanti ki
nikali hui banavat mein kaam kar sake.

34 Phir Yahowa ne uske man mein aur daan ke gotra vale aheesamaak ke putra oholeeaab ke man
mein bhi shiksha dene ki shakti di hai.

35 In donon ke hriday ko Yahowa ne aisi buddhi se paripoorn kiya hai, ki ve khodne aur gadhne aur
neele, baijni aur laal rang ke kapde, aur sookshm sani ke kapde mein kadhne aur bunne, varan
sab prakaar ki banavat mein, aur buddhi se kaam nikalne mein sab bhanti ke kaam karein.

1 Aur baslel aur oholeeaab aur sab buddhimaan jin ko Yahowa ne aisi buddhi aur samajh di ho, ki
ve Yahowa ki sari aagyaon ke anusaar pavitrasthaan ki sevkai ke liye sab prakaar ka kaam karna
janein, ve sab yah kaam karein.

2 Tab Musa ne baslel aur oholeeaab aur sab buddhimanon ko jinke hriday mein Yahowa ne buddhi
ka prakaash diya tha, arthaat jis jis ko paas aakar kaam karne ka utsaah huaa tha un sabhon ko
bulvaya.

3 Aur istrayeli jo jo bhent pavitrasthaan ki sevkai ke kaam aur uske banane ke liye le aaye the,
unhein un purooshon ne Musa ke haath se le liya. Tab bhi log prati bhor ko uske paas bhent
apni ichchha se late rahein;

4 Aur jitne buddhimaan pavitrasthaan ka kaam karte the ve sab apna apna kaam chhodkar Musa ke
paas aaye,

5 Aur kahne lage, jis kaam ke karne ki aagya Yahowa ne di hai uske liye jitna chahiye usse adhik ve
le aaye hain.

6 Tab Musa ne sari chhavni mein is aagya ka prachaar karvaya, ki kya puroosh, kya stri, koi
pavitrasthaan ke liye aur bhent na laye, is prakaar log aur bhent lane se roke gaye.

7 Kyonki sab kaam banane ke liye jitna samaan aavashyak tha utna varan usse adhik banane valon
ke paas aa chuka tha.

8 Aur kaam karne vale jitne buddhimaan the unhonne nivaas ke liye bati hui sookshm sani ke
kapde ke, aur neele, bainjni aur laal rang ke kapde ke das paton ko kadhe hue karoobon sahit
banaya.

9 Ek ek pat ki lambai atthais haath aur chaudai chaar haath ki hui; sab pat ek hi naap ke bane.

10 Usne paanch pat ek doosre se jod diye, aur phir doosre paanch pat bhi ek doosre se jod diye.

11 Aur jahan ye pat jode gaye vahan ki donon chhoron par usne peeli neeli phaliyan lagai.

12 Usne donon chhoron mein pachaas pachaas phaliyan is prakaar lagai ki ve aamhane-samhane
hui.

13 Aur usne sone ki pachaas ghundiyan banai, aur unke dwara paton ko ek doosre se aisa joda ki
nivaas milkar ek ho gaya.

14 Phir nivaas ke oopar ke tambu ke liye usne bakri ke baal ke gyarah pat banaye.

15 Ek ek pat ki lambai tees haath aur chaudai chaar haath ki hui; aur gyarhon pat ek hi naap ke the.

16 In mein se usne paanch pat alag aur chha: pat alag jod diye.

17 Aur jahan donon jode gaye vahan ki chhoron mein usne pachaas pachaas phaliyan lagai.



18 Aur usne tambu ke jodne ke liye peetal ki pachaas ghundiyan bhi banai jis se vah ek ho jaye.

19 Aur usne tambu ke liye laal rang se rangi hui medhon ki khalon ka ek odhna aur uske oopar ke
liye sooison ki khalon ka bhi ek odhna banaya.

20 Phir usne nivaas ke liye babool ki lakdi ke takhton ko khade rahne ke liye banaya.

21 Ek ek takhte ki lambai das haath aur chaudai dedh haath ki hui.

22 Ek ek takhte mein ek doosri se jodi hui do do choolein bani, nivaas ke sab takhton ke liye usne
isi bhanti banai.

23 Aur usne nivaas ke liye takhton ko is reeti se banaya, ki dakkhin ki or bees takhte lage.

24 Aur in beeson takhton ke neeche chandi ki chalees kursiyan, arthaat ek ek takhte ke neeche uski
do choolon ke liye usne do kursiyan banai.

25 Aur nivaas ki doosri alang, arthaat uttar ki or ke liye bhi usne bees takhte banaye.

26 Aur inke liye bhi usne chandi ki chalees kursiyan, arthaat ek ek takhte ke neeche do do kursiyan
banai.

27 Aur nivaas ki pichhli alang, arthaat pashchim or ke liye usne chha: takhte banaye.

28 Aur pichhli alang mein nivaas ke konon ke liye usne do takhte banaye.

29 Aur ve neeche se do do bhaag ke bane, aur donon bhaag oopar se sire tak un donon takhton ka
dhab aisa hi banaya.

30 Is prakaar aath takhte hue, aur unki chandi ki solah kursiyan hui, arthaat ek ek takhte ke neeche
do do kursiyan hui.

31 Phir usne babool ki lakdi ke bende banaye, arthaat nivaas ki ek alang ke takhton ke liye paanch
bende,

32 Aur nivaas ki doosri alang ke takhton ke liye paanch bende, aur nivaas ki jo alang pashchim or
pichhle bhaag mein thi uske liye bhi paanch bende, banaye.

33 Aur usne beech vale bende ko takhton ke madhya mein tambu ke ek sire se doosre sire tak
pahunchne ke liye banaya.

34 Aur takhton ko usne sone se madha, aur bendon ke ghar ko kaam dene vale kadon ko sone ke
banaya, aur bendon ko bhi sone se madha.

35 Phir usne neele, bainjni aur laal rang ke kapde ka, aur bati hui sookshm sani vale kapde ka
beechvala parda banaya; vah kadhai ke kaam kiye hue karoobon ke saath bana.

36 Aur usne uske liye babool ke chaar khambhe banaye, aur un ko sone se madha; unki ghundiyan
sone ki bani, aur usne unke liye chandi ki chaar kursiyan dhali.



37 Aur usne tambu ke dwaar ke liye neele, bainjni aur laal rang ke kapde ka, aur bati hui sookshm
sani ke kapde ka kadhai ka kaam kiya huaa parda banaya.

38 Aur usne ghundiyon samet uske paanch khambhe bhi banaye, aur unke siron aur jodne ki
chhadon ko sone se madha, aur unki paanch kursiyan peetal ki banai.

1 Phir baslel ne babool ki lakdi ka sandook banaya; uski lambai adhai haath, chaudai dedh haath,
aur oonchai dedh haath ki thi.

2 Aur usne usko bheetar bahar chokhe sone se madha, aur uske charon or sone ki baad banai.

3 Aur uske charon payon par lagane ko usne sone ke chaar kade dhale, do kade ek alang aur do
kade doosri alang par lage.

4 Phir usne babool ke dande banaye, aur unhein sone se madha,

5 Aur un ko sandook ki dono alangon ke kadon mein dala ki unke bal sandook uthaya jaye.

6 Phir usne chokhe sone ke prayashchitt vale dhakne ko banaya; uski lambai adhai haath aur
chaudai dedh haath ki thi.

7 Aur usne sona gadhkar do karoob prayashchitt ke dhakne ke danon siron par banaye;

8 Ek karoob to ek sire par, aur doosra karoob doosre sire par bana; usne un ko prayashchitt ke
dhakne ke saath ek hi tukde ke donon siron par banaya.

9 Aur karoobon ke pankh oopar se phaile hue bane, aur un pankhon se prayashchitt ka dhakna
dhapa huaa bana, aur unke mukh aamhane-samhane aur prayashchitt ke dhakne ki or kiye hue
bane.

10 Phir usne babool ki lakdi ki mez ko banaya; uski lambai do haath, chaudai ek haath, aur oonchai
dedh haath ki thi;

11 Aur usne usko chokhe sone se madha, aur us mein charon or sone ki ek baad banai.

12 Aur usne uske liye chaar angul chaudi ek patri, aur is patri ke liye charon or sone ki ek baad
banai.

13 Aur usne mez ke liye sone ke chaar kade dhalkar un charon konon mein lagaya, jo uske charon
payon par the.

14 Ve kade patri ke paas mez uthane ke dandon ke khanon ka kaam dene ko bane.

15 Aur usne mez uthane ke liye dandon ko babool ki lakdi ke banaya, aur sone se madha.

16 Aur usne mez par ka samaan arthaat paraat, dhoopdaan, katore, aur undelne ke bartan sab
chokhe sone ke banaye.

17 Phir usne chokha sona gadh ke paye aur dandi samet deevat ko banaya; uske pushp kosh,
gaanth, aur phool sab ek hi tukde ke bane.

18 Aur deevat se nikli hui chha: daliyan bani; teen daliyan to uski ek alang se aur teen daliyan uski
doosri alang se nikli hui bani.



19 Ek ek dali mein badaam ke phool ke sareekhe teen teen pushp kosh, ek ek gaanth, aur ek ek
phool bana; deevat se nikli hui, un chhahon daliyon ka yahi dhab huaa.

20 Aur deevat ki dandi mein badaam ke phool ke samaan apni apni gaanth aur phool samet chaar
pushp kosh bane.

21 Aur deevat se nikli hui chhahon daliyon mein se do do daliyon ke neeche ek ek gaanth deevat ke
saath ek hi tukde ki bani.

22 Ganthe aur daliyan sab deevat ke saath ek hi tukde ki bani; sara deevat gadhe hue chokhe sone
ka aur ek hi tukde ka bana.

23 Aur usne deevat ke saton deepak, aur gulatraash, aur guldaan, chokhe sone ke banaye.

24 Usne sare samaan samet deevat ko kikkaar bhar sone ka banaya.

25 Phir usne babool ki lakdi ki dhoopvedi bhi banai; uski lambai ek haath aur chaudai ek haath hi
thi; vah chaukor bani, aur uski oonchai do haath ki thi; aur uske seeng uske saath bina jod ke
bane the

26 Aur oopar vale pallon, aur charon or ki alangon, aur seengo samet usne us vedi ko chokhe sone
se madha; aur uski charon or sone ki ek baad banai,

27 Aur us baad ke neeche uske donon pallon par usne sone ke do kade banaye, jo uske uthane ke
dandon ke khanon ka kaam dein.

28 Aur dandon ko usne babool ki lakdi ka banaya, aur sone se madha.

29 Aur usne abhishek ka pavitra tel, aur sugandhadravya ka dhoop, gandhi ki reeti ke anusaar
banaya.

1 Phir usne babool ki lakdi ki homvedi bhi banai; uski lambai paanch haath aur chaudai paanch
haath ki thi; is prakaar se vah chaukor bani, aur oonchai teen haath ki thi.

2 Aur usne uske charon konon par uske chaar seeng banaye, ve uske saath bina jod ke bane; aur
usne usko peetal se madha.

3 Aur usne vedi ka sara samaan, arthaat uski handiyon, phavdiyon, katoron, kanton, aur karchhon
ko banaya. Uska sara samaan usne peetal ka banaya.

4 Aur vedi ke liye uske charon or ki kangni ke tale usne peetal ki jali ki ek jhanjhri banai, vah
neeche se vedi ki oonchai ke madhya tak pahunchi.

5 Aur usne peetal ki jhanjhri ke charon konon ke liye chaar kade dhale, jo dandon ke khanon ka
kaam dein.

6 Phir usne dandon ko babool ki lakdi ka banaya, aur peetal se madha.

7 Tab usne dandon ko vedi ki alangon ke kadon mein vedi ke uthane ke liye daal diya. Vedi ko usne
takhton se khokhli banaya.

8 Aur use ne haudi aur uska paya donon peetal ke banaye, yah milaap vale tambu ke dwaar par seva
karne vali mahilaon ke darpanon ke liye peetal ke banaye gaye.

9 Phir usne aangan banaya; aur dakkhin alang ke liye aangan ke parde bati hui sookshm sani ke
kapde ke the, aur sab milakar sau haath lambe the;

10 Unke liye bees khambhe, aur inki peetal ki bees kursiyan bani; aur khambhon ki ghundiyan aur
jodne ki chhadein chandi ki bani.

11 Aur uttar alang ke liye bees khambhe, aur inki peetal ki bees hi kursiyan bani, aur khambhon ki
ghundiyan aur jodne ki chhadein chandi ki bani.

12 Aur pashchim alang ke liye sab parde milakar pachaas haath ke the; unke liye das khambhe, aur
das hi unki kursiyan thi, aur khambhon ki ghundiyan aur jodne ki chhadein chandi ki thi.

13 Aur poorab alang mein bhi vah pachaas haath ke the.

14 Aangan ke dwaar ke ek or ke liye pandrah haath ke parde bane; aur unke liye teen khambhe aur
teen kursiyan thi.

15 Aur aangan ke dwaar ki doosri or bhi vaisa hi bana tha; aur aangan ke darvaje ke idhar aur udhar
pandrah pandrah haath ke parde bane the; aur unke liye teen hi khambhe, aur teen hi teen inki
kursiyan bhi thi.

16 Aangan ki charon or sab parde sookshm bati hui sani ke kapde ke bane hue the.



17 Aur khambhon ki kursiyan peetal ki, aur ghundiyan aur chhade chandi ki bani, aur unke sire
chandi se madhe gaye, aur aangan ke sab khambhe chandi ke chhadon se jode gaye the.

18 Aangan ke dwaar ke parde par bel boote ka kaam kiya huaa tha, aur vah neele, bainjni aur laal
rang ke kapde ka; aur sookshm bati hui sani ke kapde ke bane the; aur uski lambai bees haath ki
thi, aur uski oonchai aangan ki kanaat ki chaudai ke samaan paanch haath ki bani.

19 Aur unke liye chaar khambhe, aur khambhon ki chaar hi kursiyan peetal ki bani, unki ghundiyan
chandi ki bani, aur unke sire chandi se madhe gaye, aur unki chhadein chandi ki bani.

20 Aur nivaas aur aangan ki charon or ke sab khoonte peetal ke bane the.

21 Saksheepatra ke nivaas ka samaan jo leviyon ki sevkai ke liye bana; aur jiski ginti haroon yajak ke
putra itamaar ke dwara Musa ke kahne se hui thi, uska varnan yah hai.

22 Jis jis vastu ke banane ki aagya Yahowa ne Musa ko di thi usko Yahuda ke gotra vale baslel ne, jo
hoor ka pota aur oori ka putra tha, bana diya.

23 Aur uske sang daan ke gotra vale, aheesamaak ke putra, oholeeaab tha, jo khodne aur kadhne
vala aur neele, bainjni aur laal rang ke aur sookshm sani ke kapde mein karchob karne vala
nipun kareegar tha.

24 Pavitrasthaan ke sare kaam mein jo bhent ka sona laga vah untees kikkaar, aur pavitrasthaan ke
shekel ke hisaab se saat sau teen shekel tha.

25 Aur mandali ke gine hue logon ki bhent ki chandi sau kikkaar, aur pavitrasthaan ke shekel ke
hisaab se sattarah sau pachhattar shekel thi.

26 Arthaat jitne bees baras ke aur usse adhik avastha ke gine gaye the, ve chha: laakh teen hazaar
sadhe paanch sau puroosh the, aur ek ek jan ki or se pavitrasthaan ke shekel ke anusaar aadha
shekel, jo ek beka hota hai mila.

27 Aur vah sau kikkaar chandi pavitrasthaan aur beech vale parde donon ki kursiyon ke dhalne
mein lag gai; sau kikkaar se sau kursiyan bani, ek ek kursi ek kikkaar ki bani.

28 Aur sattarah sau pachhattar shekel jo bach gaye un se khambhon ki chotiyan madhi gai, aur unki
chhadein bhi banai gai.

29 Aur bhent ka peetal sattar kikkaar aur do hazaar chaar sau shekel tha;

30 Usse milaap vale tambu ke dwaar ki kursiyan, aur peetal ki vedi, peetal ki jhanjhri, aur vedi ka
sara samaan;

31 Aur aangan ke charon or ki kursiyan, aur aangan ki charon or ke khoonte bhi banaye gaye.



Exodus 39Nirgaman 39

1 Phir unhonne neele, bainjni aur laal rang ke kadhe hue kapde pavitra sthaan ki sevkai ke liye, aur
haroon ke liye bhi pavitra vastra banaye; jis prakaar Yahowa ne Musa ko aagya di thi.

2 Aur usne epod ko sone, aur neele, bainjni aur laal rang ke kapde ka aur sookshm bati hui sani ke
kapde ka banaya.

3 Aur unhonne sona peet-peetkar uske pattar banaye, phir pattaron ko kaat-katkar taar banaye, aur
taron ko neele, bainjni aur laal rang ke kapde mein, aur sookshm sani ke kapde mein kadhai ki
banavat se mila diya.

4 Epod ke jodne ko unhonne uske kandhon par ke bandhan banaye, vah to apne donon siron se
joda gaya.

5 Aur uske kasne ke liye jo kadha huaa patuka us par bana, vah uske saath bina jod ka, aur usi ki
banavat ke anusaar, arthaat sone aur neele, bainjni aur laal rang ke kapde ka, aur sookshm bati
hui sani ke kapde ka bana; jis prakaar Yahowa ne Musa ko aagya di thi.

6 Aur unhonne sulaimani mani katkar unmein istrayel ke putron ke naam jaisa chhapa khoda jata
hai vaise hi khode, aur sone ke khanon mein jad diye.

7 Aur usne un ko epod ke kandhe ke bandhanon par lagaya, jis se istrayeliyon ke liye smaran karane
vale mani thahrein; jis prakaar Yahowa ne Musa ko aagya di thi.

8 Aur usne chapraas ko epod ki nai sone ki, aur neele, bainjni aur laal rang ke kapde ki, aur
sookshm bati hui sani ke kapde mein bel boote ka kaam kiya huaa banaya.

9 Chapraas to chaukor bani; aur unho ne usko dohra banaya, aur vah dohra ho kar ek bitta lamba
aur ek bitta chauda bana.

10 Aur unhonne us mein chaar panti mani jade. Pahili panti mein to manikya, padmaraag, aur laldi
jade gaye;

11 Aur doosri panti mein markat, neelamni, aur heera,

12 Aur teesri panti mein lasham, sooryakaant, aur neelam;

13 Aur chauthi panti mein pheeroja, sulaimani mani, aur yashab jade; ye sab alag alag sone ke
khanon mein jade gaye.

14 Aur ye mani istrayel ke putron ke naam ki ginti ke anusaar barah the; barhon gotron mein se ek
ek ka naam jaisa chhapa khoda jata hai vaisa hi khoda gaya.

15 Aur unhonne chapraas par doriyon ki nai goonthe hue chokhe sone ki janjeer banakar lagai;

16 Phir unhonne sone ke do khane, aur sone ki do kadiyan banakar donon kadiyon ko chapraas ke
donon siron par lagaya;



17 Tab unhonne sone ki donon goonthi hui janjeero ko chapraas ke siron par ki donon kadiyon
mein lagaya.

18 Aur goonthi hui donon janjeeron ke donon baki siron unhonne donon khanon mein jadke, epod
ke samhane donon kandhon ke bandhanon par lagaya.

19 Aur unhonne sone ki aur do kadiyan banakar chapraas ke donon siron par uski us kor par, jo
epod ki bheetri bhaag mein thi, lagai.

20 Aur unhonne sone ki do aur kadiyan bhi banakar epod ke donon kandhon ke bandhanon par
neeche se uske samhane, aur jod ke paas, epod ke kadhe hue patuke ke oopar lagai.

21 Tab unhonne chapraas ko uski kadiyon ke dwara epod ki kadiyon mein neele pheete se aisa
bandha, ki vah epod ke kadhe hue patuke ke oopar rahe, aur chapraas epod se alag na hone
paye; jaise Yahowa ne Musa ko aagya di thi.

22 Phir epod ka baga sampoorn neele rang ka banaya gaya.

23 Aur uski banavat aisi hui ki uske beech bakhtar ke chhed ke samaan ek chhed bana, aur chhed ke
charon or ek kor bani, ki vah phatne na paye.

24 Aur unhonne uske neeche vale ghere mein neele, bainjni aur laal rang ke kapde ke anaar banaye.

25 Aur unhonne chokhe sone ki ghantiyan bhi banakar bage ke neeche vale ghere ke charon or
anaron ke beechombeech lagai;

26 Arthaat bage ke neeche vale ghere ki charon or ek sone ki ghanti, aur ek anaar lagaya gaya ki
unhein pahine hue seva tahal karein; jaise Yahowa ne Musa ko aagya di thi.

27 Phir unhonne haroon, aur uske putron ke liye buni hui sookshm sani ke kapde ke angarkhe,

28 Aur sookshm sani ke kapde ki pagdi, aur sookshm sani ke kapde ki sundar topiyan, aur sookshm
bati hui sani ke kapde ki janghiya,

29 Aur sookshm bati hui sani ke kapde ki aur neele, bainjni aur laal rang ki karchobi kaam ki hui
pagdi; in sabhon ko jis tarah Yahowa ne Musa ko aagya di thi vaisa hi banaya.

30 Phir unhonne pavitra mukut ki patri chokhe sone ki banai; aur jaise chhape mein vaise hi us
mein ye akshar khode gaye, arthaat Yahowa ke liye pavitra.

31 Aur unhonne us mein neela pheeta lagaya, jis se vah oopar pagdi par rahe, jis tarah Yahowa ne
Musa ko aagya di thi.

32 Is prakaar milaap vale tambu ke nivaas ka sab kaam samaapt huaa, aur jis jis kaam ki aagya
Yahowa ne Musa ko di thi, istrayeliyon ne usi ke anusaar kiya.

33 Tab ve nivaas ko Musa ke paas le aaye, arthaat ghundiyan, takhte, bende, khambhe, kursiyan
aadi sare samaan samet tambu;



34 Aur laal rang se rangi hui medhon ki khalon ka odhna, aur sooison ki khalon ka odhna, aur
beech ka parda;

35 Dandon sahit saksheepatra ka sandook, aur prayashchitt ka dhakna;

36 Sare samaan samet mez, aur bhent ki roti;

37 Sare samaan sahit deevat, aur uski sajavat ke deepak aur ujiyala dene ke liye tel;

38 Sone ki vedi, aur abhishek ka tel, aur sugandhit dhoop, aur tambu ke dwaar ka parda;

39 Peetal ki jhanjhri, dandon, aur sare samaan samet peetal ki vedi; aur paye samet haudi;

40 Khambhon, aur kursiyon samet aangan ke parde, aur aangan ke dwaar ka parda, aur doriyan,
aur khoonte, aur milapvale tambu ke nivaas ki sevkai ka sara samaan;

41 Pavitrasthaan mein seva tahal karne ke liye bel boota kadhe hue vastra, aur haroon yajak ke
pavitra vastra, aur uske putron ke vastra jinhein pahinkar unhein yajak ka kaam karna tha.

42 Arthaat jo jo aagya Yahowa ne Musa ko di thi unhi ke anusaar istrayeliyon ne sab kaam kiya.

43 Tab Musa ne sare kaam ka nireekshan karke dekha, ki unhonne Yahowa ki aagya ke anusaar sab
kuchh kiya hai. Aur Musa ne un ko aasheervaad diya.



Exodus 40Nirgaman 40

1 Phir Yahowa ne Musa se kaha,

2 Pahile maheene ke pahile din ko tu milaap vale tambu ke nivaas ko khada kara dena.

3 Aur us mein saksheepatra ke sandook ko rakhkar beech vale parde ki ot mein kara dena.

4 Aur mez ko bheetar le ja kar jo kuchh us par sajana hai use sajva dena; tab deevat ko bheetar le
jakar uske deepkon ko jala dena

5 Aur saksheepatra ke sandook ke samhane sone ki vedi ko jo dhoop ke liye hai use rakhna, aur
nivaas ke dwaar ke parde ko laga dena.

6 Aur milaap vale tambu ke nivaas ke dwaar ke samhane homvedi ko rakhna.

7 Aur milaap vale tambu aur vedi ke beech haudi ko rakhke us mein jal bharna.

8 Aur charon or ke aangan ki kanaat ko khada karna, aur us aangan ke dwaar par parde ko latka
dena.

9 Aur abhishek ka tel le kar nivaas ko aur jo kuchh us mein hoga sab kuchh ka abhishek karna, aur
sare samaan samet usko pavitra karna; tab vah pavitra thahrega.

10 Aur sab samaan samet homvedi ka abhishek karke usko pavitra karna; tab vah parmapvitra
thahregi.

11 Aur paye samet haudi ka bhi abhishek karke use pavitra karna.

12 Aur haroon aur uske putron ko milapvale tambu ke dwaar par le ja kar jal se nahlana,

13 Aur haroon ko pavitra vastra pahinana, aur uska abhishek karke usko pavitra karna, ki vah mere
liye yajak ka kaam kare.

14 Aur uske putron ko le ja kar angarkhe pahinana,

15 Aur jaise tu unke pita ka abhishek kare vaise hi unka bhi abhishek karna, ki ve mere liye yajak ka
kaam karein; aur unka abhishek unki peedhi peedhi ke liye unke sada ke yajakpad ka chinh
thahrega.

16 Aur Musa ne jo jo aagya Yahowa ne usko di thi usi ke anusaar kiya.

17 Aur doosre baras ke pahile maheene ke pahile din ko nivaas khada kiya gaya.

18 Aur Musa ne nivaas ko khada karvaya, aur uski kursiyan dhar uske takhte lagake un mein bende
dale, aur uske khambhon ko khada kiya;

19 Aur usne nivaas ke oopar tambu ko phailaya, aur tambu ke oopar usne odhne ko lagaya; jis
prakaar Yahowa ne Musa ko aagya di thi.



20 Aur usne saksheepatra ko le kar sandook mein rakha, aur sandook mein dandon ko lagake uske
oopar prayashchitt ke dhakne ko dhar diya;

21 Aur usne sandook ko nivaas mein pahunchvaya, aur beech vale parde ko latakva ke saksheepatra
ke sandook ko uske andar kiya; jis prakaar Yahowa ne Musa ko aagya di thi.

22 Aur usne milaap vale tambu mein nivaas ki uttar alang par beech ke parde se bahar mez ko
lagvaya,

23 Aur us par un ne Yahowa ke sammukh roti sajakar rakhi; jis prakaar Yahowa ne Musa ko aagya di
thi.

24 Aur usne milaap vale tambu mein mez ke samhane nivaas ki dakkhin alang par deevat ko rakha,

25 Aur usne deepkon ko Yahowa ke sammukh jala diya; jis prakaar Yahowa ne Musa ko aagya di thi.

26 Aur usne milaap vale tambu mein beech ke parde ke samhane sone ki vedi ko rakha,

27 Aur usne us par sugandhit dhoop jalaya; jis prakaar Yahowa ne Musa ko aagya di thi.

28 Aur usne nivaas ke dwaar par parde ko lagaya.

29 Aur milapvale tambu ke nivaas ke dwaar par homabli aur annabli ko chadhaya; jis prakaar
Yahowa ne Musa ko aagya di thi.

30 Aur usne milapvale tambu aur vedi ke beech haudi ko rakhkar us mein dhone ke liye jal dala,

31 Aur Musa aur haroon aur uske putron ne us mein apne apne haath paanv dhoye;

32 Aur jab jab ve milapvale tambu mein va vedi ke paas jate the tab tab ve haath paanv dhote the; jis
prakaar Yahowa ne Musa ko aagya di thi.

33 Aur usne nivaas ki charon or aur vedi ke aaspaas aangan ki kanaat ko khada karvaya, aur aangan
ke dwaar ke parde ko latka diya. Is prakaar Musa ne sab kaam ko poora kar samaapt kiya.

34 Tab badal milapvale tambu par chha gaya, aur Yahowa ka tej nivasasthaan mein bhar gaya.

35 Aur badal jo milaap vale tambu par thahar gaya, aur Yahowa ka tej jo nivasasthaan mein bhar
gaya, is karan Musa us me pravesh na kar saka.

36 Aur istrayeliyon ki sari yatra mein aisa hota tha, ki jab jab vah badal nivaas ke oopar uth jata tab
tab ve kooch karte the.

37 Aur yadi vah na uthta, to jis din tak vah na uthta tha us din tak ve kooch nahi karte the.

38 Istrayel ke gharane ki sari yatra mein din ko to Yahowa ka badal nivaas par, aur raat ko usi badal
mein aag un sabhon ko dikhai diya karti thi.

